
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

II

	 

	Артамоновынхон Алексейн харгаагаар их саатаж, бүтэн долоон жил нэг сүм бариулж эцгийнхээ талийсны дөнгөж ес дэх жилийн ой дээр равнайлуулж зөн билигт Ильягийн алдраар сүмээ нэрийдэв.

	— Бурхан юугаа яарах вэ хүлээнэ биз гэж Алексей муу үгээр сүрхий тоглож хэлдэг агаад сүмд зориулсан тоосгоо хоёр ч удаа өөр зүйлд зарцуулсан. Үүнд: түрүүчийн удаа фабрикийн гуравдугаар байшингийн барилгад, дараа нь больницын барилгад зарцуулжээ.

	Артамоновынхон сүмээ равнайлуулж мөн эцэг болон хүүхдийнхээ булшин дээр нь уйтгарлаж эргэл мөргөл хийгээд хүн тавьдаг газраас хүмүүсийн тарцгаахыг хүлээж байснаа өөрсдийнхөө хүмүүсийн хүүр оршуулдаг хайсан дотор ургасан хус моддын ёроолын бандан дээр Ульяна Баймаковагийн суугаад хоцорсныг үл мэдээч болцгоон гарч гэрийн зүг яаралгүй явцгаав. Лам нар танил түнш нар албан хаагчид ажилдаа зочлохоор зориулсан ёслолын найр гурван цагт гэж тогтсон учир Артамоновынхон юундаа яарах билээ.

	Бүрхэгдүү өдөр байлаа.Тэнгэр намрын янзаар бүрхэж хуйсганан чийгтэй салхи эцсэн морь амьсгаадах адилаар шуухинан гачуур моднуудыг ганхуулж бороо орох төлөвтэй. Элсэн замын шаргал зурвас дээр фабрикийн зүг нүүгэлтэн яваа хүмүүсийн бараа найгалзан харагдана. Бие биеэс зайтай хигээс мэт байрлуулан барьсан фабрикийн гурван том байшин шөрмөсөө чангалж тэнийсэн хуруунууд газраас зуурсан шиг харагдана.

	— Эцэг маань биднийхээ ингэж ажиллаж байгааг харсан сан бол баярлах сан даа гэж Алексейн таягаа өргөнгүүт хэлэхэд Петр баахан үг дуугүй явснаа:

	— Хааныг алчихсаныг дуулсан бол ой нь гутрах сан биз гэж дүүгийнхээ ам дагуулахгүй гэсэн бодолтой хэллээ.

	— Гутрах нэг ч их дуртай биш хүн сэн. Манай эцэг эзэн хааныхаар биш өөрийнхөө хар ухаанаар амьдарч явсан шүү гэж Алексей хэлснээ зогсосхийн саравчтай малгайгаа лав дарж өмсөөд эмэгтэйчүүдийн зүг харлаа. Энгийн маягаар оёсон платьтай, бэсрэг эвсээрхэн гоолиг биетэй эхнэр нь алчуураараа нүдний шилээ арчин зөөлөн элсэн дундуур сэв сэв алхалж явахдаа мөр ханцуй хоёроо өлбөн шигтгээгээр чимсэн хар торгон хүрэм өмсөөд яваа өсгөлүүн торниун Натальягийн дэргэд тосгоны багшийн төсөөтэй харагдлаа. Гүн ягаан бүрх малгай нь өтгөн шартал зээрд үсийг нь аятайхан хучжээ.

	— Авгай чинь улам сайхан болоод байх шив гэж Алексейн хэлэхэд Петр дуугаралгүй.

	— Никита минь дахиад энэ ойд ирсэнгүй. Бидэндээ уурсан гомдоогүй байгаа даа?

	Чийгтэй бүрхэг өдөр Алексейн цээж хөл хоёр өвддөг аж. Тэр таягаа тулж үл мэдэг доголж явав. Юм болгонд зөрүүд зантай Алексей талийгчдын жүгэли тайлгын гунигт сэтгэгдэл, мөн энэ бүрхэг өдрийн уйтгарыг арилгахыг хүсэж ахаа заавал яриулахыг оролдов.

	— Хадам ээж чинь баахан уйлах гэж булшны газар үлдэх шиг байна. Одоо болтол дурссаар л байх сайн эмгэн юм даа. Амьсгаадаад явахад хэцүү боллоо гэж үглэдэг юм билээ. Хүлээж байгаад хүргээд өгөөрэй гэж Тихонд би сэмхэн захисан.

	Ах Артамонов нь аяархан боловч аргагүйдсэн байдалтай:

	— Хэцүү болж дээ гэв.

	— Чи чинь үүрэглэж явна уу? Юу хэцүү гэж?

	— Тихоныг халах хэрэгтэй боллоо гэж Петр хажуу тийшээ үсээ босгосон хэрүүлч амьтан шиг арзгар гачуур модоор бүрхэгдсэн толгодын зүг харан хэллээ.

	— Яагаад? Тэр чинь залхуу биш шударга нямбай эр биш үү? гэж дүү нь гайхан асуувал Петр:

	— Тэнэг юм чинь гэж нэмэн хэлжээ.

	Эмэгтэйчүүд хүрээд ирлээ.

	Бэсрэг жаахан биед нь байшгүй чанга цолгин бөгөөд аятайхан дуугаар Ольга нөхөртөө хэлсэн нь:

	— Ильягаа гимназид өг гэж Натальяг би ятгалаа. Тэгтэл Наталья айгаад байх юм гэв.

	Жирэмсэн Наталья тэжээмэл нугас шиг хайвганан эгчирхэн хамар дотроо хүнгэнэн:

	— Миний бодоход гимназ тун тусгүй сургууль юм. Жишээлэхэд Елена, ер ойлгогдохгүй үгээр захиа бичдэг болжээ гэж уртаар татан хэлэв.

	— Бүгдийг нь сургуульд өгвөл таарна гэж Алексей эрс хэлээд саравчит малгайгаа авч гозон дух дэндүү эрт халзарсан толгойныхоо хөлсийг арчлаа. Шанаанаас зулайдаа хүртэл эгц өнцөгтөж халзарсан учраас нүүр нь урт болсон харагдана.

	Наталья нөхрөө юу гэдэг бол гэсэн байдалтай харснаа:

	— Хүн эрдэм ном сурахдаа зэрлэгшдэг гэж Помялов үнэн хэлжээ гэж марган хэлэхэд

	— Тийм шүү гэж Петр хэллээ.

	— Тэгэлгүй яах вэ? гэж Наталья баярлан чанга хэлтэл Петр:

	— Сургах нь чухал юм шүү гэж бодлогошрон хэлсэнд:

	— Алексей Ольга хоёр хөхрөлдлөө. Наталья:

	Яацгаав? Жүгэли тайлгаас буцаж яваагаа мартаа юу гэж Наталья тэднийг зэмлэв.

	Алексей Ольга хоёр эгчээ сугадаж шамдан алхацгаав. Харин Петр алхаагаа алгуурлан:

	— Би ээжийг хүлээнэ гээд хоцорлоо.

	Зэвүүн санагддаг Тихон Вялов Петрийн сэтгэлийг гутаан эгдүүцүүлэв. Жүгэли тайлгын үес булшны газар Петр зогсож фабрикаа холоос харж байтлаа:

	— Ажил үйл маань ингэж хөгжлөө дөө гэж сайрхсан ч биш зүгээр л нүдэнд үзэгдсэн юмаа чанга хэлчихсэн билээ.

	— Ажил үйл чинь зоорины хөгц шиг аяндаа л хөгжиж байна даа гэж ард нь шороо малтагч Тихоны тайван тавтай хэлэхийг Петр сонссон ажээ.

	Петр хариу юу ч хэлсэнгүй, эргэж харсан ч үгүй. Гэвч хашааны ажилчны энэ тэнэг үгэнд Петр уурсан зэвүүцсэн билээ. Ганц нэг ч биш хэдэн зуун хүнийг халамжилж тэднийг идэх талхтай байлгах гэж биеэ бодолгүй өдөр шөнөгүй ажил үйлээрээ л хөөцөлдөж явахад нь энэ тэнэг амьтан хүрч ирээд ажил үйл чинь эзэн хүний оюун ухаанаар биш өөрийнхөө хүчээр аяндаа хөгжиж байна гэдэг нь юу билээ. Энэ өчүүхэн амьтан дагтан сүнс нүгэл гэж үглэж байдаг нь юу бил ээ?

	Артамонов замын дэргэдэх нарсны хожуул дээр сууж чихээ барьснаа «Нүгэл буянаа ч бодох зав олдохгүй юм» гэж Ольгад нэг удаа үглэхэд:

	— Сүнс чинь чамаас ангид байдаг юм уу? гэж Ольга урдаас нь хачин асуулт тавьсныг дурдан санав.

	Энэ нь Петрт хүүхэн хүний шог үг шиг дуулдсан боловч Ольгагийн шилний цаанаас эелдгээр инээмсэглэсэн хар нүд шувууны хоншоор шиг нүүр нь огт хошигносон царайгүй байсан билээ.

	— Би чиний үгийг ойлгохгүй байна гэж Петрийн хэлэхэд

	— Сүнсийг хүнээс ангилж үрчилж авсан өнчин хүүхдийн тухайд ярьдаг шиг ярихыг чинь би бас ойлгохгүй юм.

	— Харин би ойлгохгүй л юм даа гэж Петр давтаж хэлээд энэ эмэгтэйтэй ярих ч дур үгүй боллоо. Учир нь олдохгүй нэг л харилхмаар энэ эмэгтэй цагаан санаатайгаараа Петрт бас ч таалагддаг боловч энэ чинь цагаан санаатай шиг харагддагийн нь цаана заль мэх нуугдсан юм биш биз гэж болгоомжлоход хүргэдэг билээ.

	Харин Тихон Вялов бол Петрийн санаанд нь аятай санагдсан удаа огт үгүй билээ. Тихоны өргөн шанаатай цоохор нүүр хачин нүд хүрэн шаргал үсэндээ далдлагдаж гавалдаа наалдсан чих, шигүү ургасан сахал, аажуу боловч эвтэйхэн алхаа болхидуу атлаа чийрэг загзгар бие нь хүртэл Петрт харахаас л нэг аягүй санагддаг билээ. Түүний тайван байдал нь ч эвгүй нэг л атаархалтай аж. Тэр байтугай ажилдаа нарийн нямбай нь ч хүртэл дотор арзгануулан билээ. Тихон машин шиг нарийн нямбай ажилладаг бөгөөд биеэ зэмлүүлэх шалтаг ч гаргадаггүй. Энэ нь ч тачаадалтай билээ. Энэ нь Артамоновынхны амьдралын дугуйн чухал хигээс мэтээр өөрийгөө сэтгэж жил ирэх тутам аж ахуйд нь гүнээ суурьшиж байгааг харахад улам аягүй байж билээ. Хүүхдүүд нь энэ хүнд хайртай нохой морьд ч түүнд дасчихсан байдаг нь хачин. Чоно барьдаг Тулун гэдэг хөгшин нохой уяандаа ярдагшин Тихоноос өөр хүнийг ер хавьтуулдаггүй болжээ. Петрийн их хүү адаар ааштай. Илья хашааны ажилчин Тихоны үгийг эх эцгийнхээ үгнээс илүү дуулдаг ажээ.

	Вяловыг нүднээс далд болгох гэхдээ сүмийн манаач ойн харуул бол гэж Петр Артамоновын хэлэхэд, цаадах нь хүнд дэнхэр толгойгоо сэгсрэн:

	— Би түүнд чинь тэнцэхгүй дээ. Хэрэв чи надаас хашраа юм бол надад сарын чөлөө өгч амрахгүй юу даа. Би яах вэ Никита Ильич дээр очоод ирье гэдэг байж.

	Амрахгүй юу даа гэж л хэлсэн нь сонин. Хэрцгий бөгөөд мангар энэ үгс бас ус намгийн цаана ядуухан хийдэд хоргодсон дүүгий нь дурссан нь Петрт түгшүүрт сэжиг төрүүлжээ. Никитийг боомлох гогцооноос салгаад Никитийн тухай ярьсантай жишихэд улам ч ичгүүртэй өөр нэг юм мэдэж байх учиртай. Тэгээд нэг шинэ гай. зовлон хүлээж: Түүний сүүмэлзсэн нүд «чи надаар битгий оролд. Би чамд хэрэгтэй болно шүү» гэж хэлж байх шиг харагддаг ажээ.

	Тихон хийдэд гурван удаа очсон юм. Нуруундаа богц үүрч таяг тулаад аажуухан явж оддог билээ. Явахдаа газарт ивээл үзүүлэх гэсэн мэт байдаг. Ер нь ч юм болгоныг хийхдээ ивээж өрөвдөөд л хийж байгаа байдалтай харагддаг билээ.

	Хийдээс Тихон ирээд Никитийн тухай хүний шалгаан асуухад дургүй асуухад ойлгомжгүй битүүлэг хариулдаг. Мэдсэн юмаа Тихон бүгдийг нь ярихгүй байх шив гэж ямагт бодогдохоор байдаг аж.

	— Бие нь эрүүл. Хүндтэй л байна. Баяр мэнд бэлэг зэлгийн чинь хариуд талархал уламжлаарай гэсэн.

	— Юу ярьж байна гэж Петрийн шалахад

	— Хийдэд суусан хүн юугаа ярих вэ дээ гэнэ.

	— Тэгсэн ч гэсэн гэж Алексейн тэсвэрлэж ядан асуухад

	— Бурхны тухай ярина лээ. Цаг уурын байдал сонирхож байна билээ. Зохимжгүй цагт бороо орлоо гэнэ билээ. Шумуул олширсон гэнэ. Нээрээ ч тэнд шумуул баахан дэндүү байна. Та нарыгаа асууж байна билээ.

	— Юу гэж асууж байна!

	— Халамжилж өрөвдөж л байна лээ. Ц

	— Биднийг үү? Юуг маань өрөвд өө вэ?

	— Юм болгоны чинь! Та нар чинь гүйлдэж амьдрах юм. Харин тэр зогсоогоороо амьдардаг байна. Тэгээд та нарын сэтгэлийг тайван биш гэж

	— Хэ цэс шал балай өрөвддөг байх нь гэж Алексей дуу алдан хашхиран инээв.

	Тихоны нүдний хүүхэн хараа нь сүүтийн нүд нь мэлрэн гөлрөнгө болж;

	— Түүний юу бодож байгааг би хаанаас мэдэх вэ.

	Хэлсний нь ярьж байна. Би бүдүүлэг амьтан шүү гэнэ.

	— Чи ч ёстой тэнэг Антон шиг бүдүүлэг амьтан юм гэж Алексей үгийг нь дагуулан дамшиглав.

	Анхилуун дулаан салхи Петр Артамоновыг үлээж, гүн гүнзгий үүлний цоорхойгоор наран цухуйж гэрэлтэй болж эхлэв. Петр түүнийг харж гялбан нүд нь харанхуйлахад улам ч бодолд автав.

	Никита хийдийн санд мянган рубль тавьж, ах нараас насаараа зуун наян рубль сар тутамд авч байх баталгаа гаргуулж эцгийн өв хөрөнгөнөөс хувь хүртэхээсээ татгалзаж түүнийг найр тавьсан нь Петрт нэг л гомдолтой санагдаж билээ.

	— Яалаа гэж бидэнд энэ бэлэг өгөв гэж Петрийн хэлэхэд Алексей энэнд баярлаж:

	— Хоолны тулам гэлэнгүүдийг таргалуулах гээгүй юм бол Никита мөнгөөр яах юм. Никита зөв шийджээ. Бид аж үйлдвэртэй, хүүхэд шуухадтай улс гэж билээ.

	Наталья сэтгэл хөдөлж:

	— Никита бидний өмнө буруутай байснаа мартаагүй яваа юм, хөөрхий гэж улаан хацарт нь тогтсон дусал нулимсыг хуруугаараа арчин сэтгэл ханамжтай хэлснээ: Еленад маань инж болно гэлээ.

	Гэтэл дүүгийн шийдвэр Петрийн сэтгэлд хар толбо суулгажээ. Яагаад. вэ гэвэл хийдэд суухаар Никитийн явсныг хотынхон Артамоновынханд тийм ч таатай биш хорон үгээр хов ярилцдаг болсон юм.

	Дүү Алексей зальтай сэргэлэн хүн болохоор ажил үйлийнхээ хамгийн хялбар хэсгийг нь шүүрч авдгийг Пётр мэддэг боловч дүүтэйгээ эвтэй найртай байв. Алексей нь Доорд Новгородын яармагт очиж жилд хоёр удаа Москва ордог. Тэндээс дүү нь ирээд нийслэлийн аж үйлдвэрийн эздийн амжилттай холбогдсон элдэв үлгэр домог шиг юм хөгжилтэй ярьдаг билээ.

	— Тэд догь суух юм аа. Тайж нараас доргүй юм гэнэ.

	— Ноёдын амьдралаар амьдрахад ч амархан шүү дээ гэж Петрийн битүүхэн егөөдөж хэлсний утгыг Алексей ойлголгүй:

	— Панзач нар сүм хийд шиг байшингуудыг бариулах юм. Хүүхдүүд нь боловсролтой гэж яана гэж бахархан ярив.

	Алексей их л өтөлсөн боловч идэр насны цогтой байдалдаа дахин орж харцагын нүд шиг хурц нүд нь хөгжилтэй гялалзаж билээ.

	Яагаад царай чинь дагтан баргар байна? гэж ахаасаа Алексей асуудгаар барахгүй ажил үйлээ хөгжөөн! наргиантайгаар биелүүлэх хэрэгтэй. Ажил үйл гэдэг маань уйтгарлахыг хүлээн тэсвэрлэдэггүй гэж сургадаг ч байлаа.

	Алексейг эцгийгээ их дуурайсан гэж Петр санадаг боловч дүү нь улам учир нь олдохгүй хүн болсоор байлаа.

	— Би бие муутай хүн шүү гэж Алексей байн байн дурддаг боловч биеэ гамнахгүй архи дарс ууж шөнөдөө мөрийтэй тоглодгоос гадна хүүхнүүдийн талаар ариун биш самуурдгаас зайлахгүй. Энэ хүний амьдралд юу нь гол вэ? гэвэл амь бие гэр орон нь гол биш мэт. Баймаковагийн байшинд хэдийнээ их засвар шаардагдаж байсан боловч Алексей үүнийг үл хэрэгсжээ. Түүний үр хүүхдүүд төрөхөөс аваад сул дорой бөгөөд Ильягаас гурван нас ах Мирон гэдэг арьс яс болсон нүд халтирам хүүгээс бусад нь таван ойндоо ч хүрэлгүй бүгдээрээ нас баржээ. Алексей хэнд ч хэрэггүй хуучны элдэв хогшил цуглуулах талаар эхнэрийн хамт хөгтэй ховдог болж өрөөнүүдээ ноёд дээдсийн тавьж байсан янз бүрийн тавил хогшлоор дүүргэжээ. Алексей Ольга хоёр энэ бүх юмаа хүнд бэлэглэх дуртай. Жишээлэхэд Натальяад шаазан чимэгтэй хачин хэлбэрийн шүүгээ Петрийн хадам эхэд булигаар бүрээстэй түшлэгтэй том сандал карелийн хусаар хийж хүрлээр шигтгэсэн сайхан ор хоёрыг бэлэглэжээ. Ольга зураг хөрөг жинжүүлэн оёхдоо их авьяастай. Гэтэл нөхөр нь хөдөө мужаар явахдаа яг тийм оёмол хатгамал авчирдаг байлаа.

	Петр дүүгийн бэлэглэсэн олон шүүгээтэй, хачин сонин сийлбэртэй сонин сайхан ширээ аваад:

	— Чи чинь маяглаж байна уу гэсэн юм. Гэтэл Алексей тэр ширээг алгадан: Энэ чинь дуулдаг юм. Одоо ийм юм олдохоо байсан. Москвад үүнийг мэдлээ гэж хэлжээ.

	— Ийм юм авснаас мөнгөн эдлэл авсан чинь дээр байгаа. Тайж нарт мөнгөн эдлэл их бий... 

	— Жаахан азна бүгдийг нь авна гайгүй Москвад... 

	Алексейн ярьдаг нь үнэн юм бол Москвад солиотой хүмүүс суудаг бололтой. Тэр хүмүүс үйлдвэр, худалдааны хэргээ эрхлэхээсээ урьд бүгдээрээ ноёдын адилаар амьдрахыг эрмэлзэж дээдсийн хөдөө эдлэн сууринаас эхлээд цайны халбага зэрэг ер худалдаж авч болох юм бүгдийг авдаг болжээ.

	Петр дүүгийндээ айлчилж очихдоо эдний өөрийнхөөс нь илүү тохилог суудгийг гэж мэдэж сэм гомдон атаархана. Гэхдээ Ольгагийн чухам юу нь өөрт нь таалагддагийг мэдэж чаддаггүйн адил чухам юу нь энд тийм таатай санагдуулдгийг ойлгодоггүй аж.

	Натальягийн дэргэд Ольга гэрийн зарцын төдий санагддаг боловч керосиныг амиа хорлогсдын өөхөөр оюутан нар шахаж хийдэг гэдэгт Ольга үнэмшдэггүйн дээр керосин лампаас Наталья шиг айж тэнэглэдэггүй. Түүний зөөлөн дуу хоолой нь сонсож суухад нэг л таатай. Мөн түүний нүд нь аятай хөөрхөн бөгөөд нүдний нь аятай зөөлөн гэгээг, зүүсэн шил нь далдалдаггүй билээ. Харин хүний тухай мөн ажил үйлийн талаар Ольгагийн нэг л холоос хөндий, эгдүүтэй, хүүхэд шиг гэнэн ярьдгийг нь Петр гайхан ундууцдаг билээ.

	— Чинийхээр бол буруутай хүн байдаггүй болж байна уу гэж Петр доогтой асуухад:

	— Буруутай байлаа ч гэсэн тэднийг би шүүх дургүй гэж Ольга хариулдаг билээ.

	Түүнд Петр итгэдэггүй байв. Ольга илүү ухаантай гэдгээ мэддэг, эмч хүний журмаар нөхөртэйгөө харилцдаг юм. Алексей үүнд гомддоггүй эхнэрээ эгч гэж нэрлэнэ.

	— Эгч ээ та болиоч дээ. Би өвчтэй хүн, намайг баахан эрхлүүлэхэд муу юм байхгүй гэж хааяа нэг баахан унтуутайгаар нөхөр нь хэлдэг байжээ.

	— Чи ханатлаа эрхэлсэн хүн шүү дээ. Одоо боливол болж гэж Ольга нь хэлдэг юм.

	Ольга аятай инээмсэглэн нөхрөө харна. Петр эхнэр минь ингэж инээмсэглэдэг ч болоосой доо гэж боддог аж. Наталья бол үлгэр болмоор авгай, авьяастай эзэгтэй. Наталья өргөст хэмх давслах, мөөг хандлах жимсний чанамал хийхдээ дугуй механизм мэт яг таг нямбай ажиллах бүлгээ. Наталья нөхрөө сүүний цөцгий шиг батаар тогтсон амарлингуй янаг сэтгэлээр цуцалтгүй хайрлах аж. Наталья юмандаа ариг нарийн:

	— Одоо манай банканд хэчнээн мөнгөтэй бил ээ? гэж нөхрөөсөө Наталья асуусныхаа дараа: Тэр банк чинь найдвартай сан биз? Дампуурчих вий. Сайхан мэдээрэй гэх мэтээр түгшдэг юм.

	Наталья мөнгөнд гар хүрэхдээ сайхан царай нь хувирч ноцтой болж жимсэн улаан уруул нь жимийж нүдэнд нь ямар нэг тослог эхүүний шинж орох шиг болдог. Хир буртаг болсон өнгө бүрийн цаас Наталья тоолохдоо, энэ цааснууд алган дороос минь ялаа шиг бут үсрэн нисэж алга болуузай гэсэн шиг ихэд болгоомжлон булцгар хуруунуудаараа хүрч ядан илдэг билээ.

	Наталья нөхрөө ханатал нь озон таалан хэвтэхдээ:

	— Алексейтайгаа чи ашиг орлогоо яаж хуваадаг вэ? Тэр чинь чамайгаа мэхэлдэггүй биз? Алексей зальтай шүү. Эхнэртэйгээ хоёулаа их ховдог шунахай шүү. Бүгдийг цөмийг нь шүүрээд авах гээд байдаг шүү гэж хэлнэ. 

	Наталья биеэ луйварчдын дунд байгаа мэтээр сэтгэн:

	— Тихоноос ондоо нэг ч хүнд би итгэдэггүй гэдэг билээ.

	— Тэгвэл чи чинь тэнэг амьтанд итгэдэг байна гэж Петр нь ядарсан бололтой бөвтнөн ажээ.

	— Тихон тэнэг ч гэсэн ичих нүүртэй шүү.

	Петр эхнэрээ авч Доорд Новогородын яармагт анх удаа очихдоо бүх Орос улсын хэмжээний наймааны ихийг гайхаж:

	— За ямар вэ дээ аа? гэж асуужээ. Гэргий Наталья:

	— Тун сайхан юм. Энд юм болгон элбэг ч юм, манай тэндхийнхээс хямд ч юм гэж хэлээд:

	— Хоёр пүү саван, авдар лаа нэг шуудай элсэн чихэр бас ёотон... гэж авах юмаа тоочиж билээ.

	Наталья нөхөртэйгөө циркт очоод жүжигчдийг тойрон талбай дээр гарахад зовон нүдээ аньж

	— Пээ ичгүүр сонжуургүй амьтад чармаа нүцгэн шалдан юм! Ийм юм харахад надад ч хүүхдэд маань ч хаанаас сайн байх вэ? Намайг дагуулж энэ мэтийн аймшигтай газраар бүү яв. Би гэдсэндээ эрэгтэй хүүхэдтэй болсон ч байж мэднэ шүү гэж нөхөртөө Наталья хэлжээ.

	Иймэрхүү үед Петр Артамонов ганцхан төрлийн тарган тэнэг загасны явдаг Ватаракш голын ногоон өнгийн өтгөн замаг шиг уйтгарт орж хоолойгоороо татуулж живж байх шиг санагддаг байв.

	Наталья бурхандаа өлөмлөн хичээн мөргөснийхөө дараа орон дээрээ гарч лаглайн хэвтэж аваад мариалаг биеэрээ эрийнхээ хүслийг хичээнгүйлэн дуудна. Гэтэл давсалсан хандалсан ногоо жимс утаж болгосон загас гахай гуя хадгалдаг пингийн үнэр эхнэрийн арьснаас ханхална. Энэ минь хэтэрхий хичээнгүйлэх юм. Үнсэж таалсаар намайгаа хусраах нь байна гэж Петр цөөнгүй боддог нь улам ч олширч байлаа.

	— Болиоч дээ. Би ядраад байна гэж нөхрийнхөө хэлэхэд

	— За тэгвэл унт даа. Бурхан чамайг ивээг гэж эхнэр хэлээд, дорхноо унтаж гайхсан юм шиг хөмсгөө өргөн огт үзээгүй онцын сайхан юм харж байгаа шиг нойрондоо инээмсэглэдэг аж.

	Наталья дур хүслийг нь татахаа байлаа гэдгийг Петр сайн мэдэж уйтгарлах үедээ түрүүчийнхээ хүүхдийг гаргах гэж гасалж байсан тэр аймшигтай өдөр эхнэрийнхээ ямар байсныг албан хүчээр дурсан санадаг ажээ. Хоёр яс салахын зовлон шаналгаа 19 цагийн турш үргэлжлэхэд хадам эх нь сандарч нүдээрээ нулимс гүйлгэнүүлэн орж ирээд Петрийг хачин үнэртэй бүгчим өрөөнд оруулж билээ. Эхнэр нь тэсвэрлэшгүй үс нь сэгсийж, хүйтэн хар хөлсөө асгаж танигдашгүй өөр болсон эхнэр нь үрчийж хуйларсан дэвсгэр дээр тарчилж хэвтэхдээ:

	— Петр минь би чинь өнгөрч байна. Чи минь сайн суугаарай хүү гарна. Петр минь уучлаарай гэж хэнгэнэн чарлан угтсан билээ.

	Хөмхийгөө зуусаар бамбайтал хавдсан уруулууд нь хөдлөхөө бараг байж, үг нь хоолойноосоо биш, хагартлаа цүдийж хэвээ алдаад, хөл рүүгээ унжсан гэдэснээс нь гарч байх шиг байжээ. Царай нь зэвийж хөхрөөд сэлхрэн хавагнажээ. Эхнэр нь хазаж хавдсан хэлээ гаргаж, эцэж аахилсан нохой шиг амьсгалан толгойтой үсээ зулгааж, эс зөвшөөрөх хүнийг ятгаж итгүүлж байгаа мэт тасралтгүй цурхиран хэнгэнэн — хүү гэж хашхирч байж билээ.

	Салхитай өдөр байсан тул цонхны дэргэдэх моносны моднууд шуугьж сүүдэр нь шилэнд тусч сүүтэлзэж байв. Петр үүнийг үзэж авиаг нь сонсмогц, ухаан зулаггүй хашхиран

	— Цонхныхоо хөшгийг тат! Юугаа харж байдаг юм? гэж айж сандарсандаа гүйгээд гарахад нь

	— Ёо,ёх гэж хойноос нь эмэгтэйн ёолон чарлах нь сонсогдож билээ. Хагас цагийн дараа хадам эх нь баярласан ядарсан хоёртоо үг хэл ч үгүй юм орж ирээд Петрийг эхнэр дээр нь дахин дагуулж авчрав. Наталья, тамын зовлонгоос ангижирсан мэт баяртай инээмсэглэн нөхрөө угтав.

	— Эр юм аа. Хүү гэж согтуу юм шиг цулчин хэлэв. Петр бөхийж хацраа мөрөнд нааж:

	— За эх би үхэн үхтлээ үүнийг чинь мартахгүй. Мэдэв үү? баярлалаа гэж түгдрэн хэллээ.

	Петр Натальяг эх гэж анх удаа нэрлэхдээ энэ үгэнд бүх айж сандарсан, баярласан хөөрснөө багтаан агуулжээ. Эхнэр нь нүдээ анин, тамирдаж хүндэрсэн гараараа нөхрийнхөө толгойг илэв.

	Эх баригч том хамартай цоохор авгай сая гарсан хүүхдийг өөрөө гаргасан юм шиг бахархан Петрт харуулж:

	— Баатар гэж хэллээ. Нүд нь ширгэж ухархай нь хонхойсон эхнэрийн нь цонхигор цагаан царай юм бүхнийг халхлан сүүмэлзэж байсан тулд Петр хүүгээ ч олж харсангүй дэмий л:

	— Үхэхгүй биз? гэсэнд

	— Хаанаас даа. Хэрэв төрөхөөс үхдэг сэн бол эх баригчид байхын хэрэг юу байх вэ гэж эх баригч цоохор авгай хөгжилтэй чанга хэлжээ.

	Одоо тэр баатар нь найман ойноосоо өнгөрөөд яваа юм. Энэ нь өндөр нуруутай эрүүл чийрэг хүүхэд болжээ. Түүний том духтай шантгардуу хамартай төв нүүр царайд нь том цэнхэр нүд тодхон гэрэлтэн авай. Алексейн эх ийм нүдтэй байсан юм. Никита ч ийм нүдтэй. Нэг жилийн дараа Яков гэдэг хүү нь мөн төржээ. Том духтай Илья таван наснаас эхэлж гэртээ хамгийн гойд хүн нь болов. Хүн бүгдэд эрхэлж сурсан энэ хүүхэд хүний үг дуулахаа байж дураараа аашилж эвгүй түгшим байдалд цаг ямагт ордог нь гайхмаар. Түүний дүрсгүйтэх нь хачин бөгөөд энэ нь эцэгтээ бахархах маягийн сэтгэл төрүүлдэг аж.

	Нэг удаа саравч дотор орж хуучин тэвшинд дугуй хийх гэж хүүгийнхээ оролдож байхыг Петр хараад:

	— Чи юу дархалж байна? гэж асуулаа.

	— Уурын хөлөг онгоц

	— Энэ чинь явахгүй.

	— Энэ минь явна даа, харж байгаарай гэж хүү нь өвөг эцгийнхээ адил цогтой хэллээ.

	Петр уг ажлын ашиггүй дэмийг хүүдээ итгүүлж цөхөөд «өвөг эцгийнхээ занг дуурайж даа» гэж бат бодов.

	Хүү Илья санасандаа заавал хүрэхийн тулд хэчнээн хатуу зориг гаргаж оролдсон боловч тэвш түрдэг тэрэгний дугуй хоёроор галт онгоц хийж болохгүйг мэдэхдээ тэвшнийхээ хоёр талаар дугуйнуудыг хөөгөөр зурж гол дээр аваачаад усанд тавих гэж байсаар намагт унасан боловч айж сандарсангүй. Тэнд дотууж угааж байсан хүүхнүүдэд:

	— Хүүе хүүхнүүд ээ намайг гаргаач! Би живж үхэх нь гэж дуудаж гаргуулсан удаа бий.

	Эх нь энэ тэвшийг хага цавчиж хая гэж хүнд хэлээд хүү Ильяг алгадсан аж. Илья ингэж алгадуулснаас хойш хоёр настай дүү Танягаа үзэн яддагтайгаа адил эхээ үзэхээ больсон билээ. Энэ хүүхэд ер зүгээр суудаггүй үргэлж юм цавчиж зорж эвдэж засаж элдэв юмаар оролдож байдаг. Эцэг нь үүнийг үзээд «Учиртай л хүн болох вий. Барьж байгуулагч болно» гэж бодно.

	Заримдаа Илья хэдэн өдөр эцгээ ер тоохгүй явсан гэнэт конторт нь орж ирээд өвдөг дээр нь гараад:

	— Надад нэг юм ярьж өгөөч гэнэ.

	— Завгүй байна.

	— Би ч бас завгүй шүү дээ гэж хүү хэлнэ.

	Эцэг нь инээмсэглэж бичиг цаасаа зайлуулж:

	— Эрт урьд цагт харц тариачид... 

	— Тариачдын тухай би цөмийг мэднэ. Чи зугаатай инээдтэй юм ярь гэж хүү шаардах ажээ. Гэтэл эцэг нь инээдтэй зугаатай үлгэр мэддэггүй билээ.

	— Чи эмээдээ оч

	— Өнөөдөр эмээ найтаагаад байгаа шүү.

	— Тэгвэл ээждээ оч.

	— Ээж намайг угаах гэнэ.

	Артамонов инээнэ. Хүү нь аавыгаа хөгжилтэй сайхнаар инээлгэдэг ганцхан амьтан мөн байлаа.

	— Тэгвэл би Тихон дээр очно гэж Илья хэлээд эцгийнхээ өвдөг дээрээс буухыг завдахад эцэг нь түүнээ түдээж:

	— Чамд Тихон юу ярьдаг вэ? гэж асуулаа.

	— Юм болгон ярьдаг.

	— Чухам юу гэж ярьдаг вэ?

	— Тихон бүгдийг мэднэ. Тихон Балахнад сууж байсан юм. Тэнд чиргүүлт хөлөг дархалдаг бас завинууд... 

	Ильяг дээвэр дээрээс унаж нүүр амаа цус нөж болгосонд эх нь:

	— Дээвэр дээгүүр чи битгий гүй. Эрэмдэг зэрэмдэг, бөгтгөр муухай хүн болно гэж зодож загналаа.

	Хүү гомдсондоо минчийж улайсан ч уйлсангүй, харин:

	— Намайг зодвол хорондоо үхнэ гэж эхийгээ сүрдүүлжээ.

	Хүүгийн ингэж занасан тухай эх нь гомдол гаргаж ирэхэд эцэг нь инээмсэглэж:

	— Чи түүнийг бүү зод. Дүрсгүйтвэл над руу явуулж бай гэж хэлжээ.

	— Хүү нь ирж нуруугаа үүрч хаалганы тотго түшээд зогслоо. Хүүгээ сонирхон гайхах, сэтгэл догдлом энхрийлэхээс өөр юмгүй эцэг Петр нь:

	— Эжийдээ аяглаж яаж болдог юм гэлээ.

	— Би тэнэг биш дээ гэж хүү нь ууртай хариулав.

	— Эжийдээ авирладаг чинь тэнэг биш юу вэ?

	— Тэр чинь зодоод байх юм. Ганцхан тэнэг хүнийг зоддог гэж Тихон хэлсэн.

	— Тихон уу? Тихон чинь өөрөө... 

	Петр хашааныхаа ажилчныг тэнэг гэж нэрлэхээс түдгэлзсэн боловч чухам хэлэх үгээ олсонгүй, хаалганы дэргэдэх бяцхан хүнийг ажиглан өрөөн дотуураа хөлхөхдөө

	— Чи дүү Яковаа бас зоддог шүү дээ.

	— Тэр чинь тэнэг юм. Бүдүүн болохоороо өвддөг биш:

	— За яах вэ. Бүдүүн байж, тэглээ гээд зодож яаж болдог юм.

	— Тэр чинь хомхой.

	Петр хүүгээ сургаж чадахгүй байгаа ба хүү нь үүнийг сэм мэдэж байгааг ухаарчээ. Түүний чихийг нь мушгиж залхаавал амраас гадна тустай ч байж болох байлаа. Гэтэл энэ саглагар долгиолог үстэй сэтгэл түгшүүлэм хөөрхөн толгойд яаж гар хүрэх билээ. Одоо яах нь вэ гэж болгоомжилж ширтсэн энхрий дотно энэ цэнхэр нүдний нь харцыг хараад зодно залхаана гэж санахад нь хэцүү байв. Бас наран ч саад боллоо. Ялангуяа цэлмэг нартай өдөр Илья онц дүрсгүйтдэг ажээ. Петр хүүг сургамжлахдаа өөрөө багадаа мөн ийм үг сонсдог байснаа саналаа. Сургаалын энэ үгс түүний сэтгэлд ордоггүй санаанд нь үлддэггүйгээр үл барам зөвхөн залхуу хүргэх мөн түр эмээх сэтгэл төрүүлэхээс хэтэрдэггүй байж билээ. Харин үнэхээр буруу хэрэг хийгээд зодуулснаа ч мартахад хэцүү байдгийг Петр Артамонов мөн сайн мэднэ.

	Петрийн хоёрдугаар хүү Яков царайгаараа эхээ дуурайсан улаан хацартай, дугуй нүүртэй хүүхэд ажээ. Яков их уйлдаг, уйлахдаа бүр дуртай мэт билээ. Энэ хүүхэд нулимс бөмбөрүүлэн уйлахаасаа өмнө уухилж хацраа том болгож бяцхан гараараа нүдээ нухалдаг билээ. Яков аймхай, хоолонд ховдог, биеэ хүндэртэл идэж аваад нэг бол унтдаг үгүй бол:

	— Ээж залхуу хүрээд байна гэж эхдээ тунирхдаг аж.

	Охин Елена гагцхүү зундаа айлчилж ирдэг бөгөөд нэг л гаднын эзэгтэй хүн шиг байдаг.

	Илья долоон наснаасаа Глеб ламаар цагаан толгой заалгаж эхэлсэн боловч дансны бичээч Никоновын хүү бурхны номоор биш «үндэсний үг хэл» гэдэг олон сайхан зурагтай номоор цагаан толгой заалгаж байгааг мэдээд:

	— Би ном үзэхгүй, хэл өвдөх юм гэж эцэгтээ хэлжээ. Элэгсэг зөөлнөөр удтал шалгаан аргадсаны эцэст хүү:

	— Никоновын хүү Паша үндэснийхээ хэл дээр, би харь хэл дээр ном үздэг нь юу вэ? гэж хэлэхийг нь дуулж сая учрыг олжээ.

	Цовоо сэргэлэн энэ хүүхэд хааяа нэг бүдрэхээрээ Ватаракш голын булингар ногоон ус руу хатсан боргоцой шидэж хэдэн цагаар ганцаархнаа сууна.

	Үүнд эцэг нь «уйдаж байгаа байх» гэж тааварлах бүлгээ.

	Тэрчлэн Петр ажил төрлөөрөө олон долоон хоног, сараар зав чөлөөгүй хөөцөлдөж явтлаа бүдэг санал мөрөөдлийн битүү мананд ороогдож уйтгарт ихээр автагдаад ажлынхаа хойноос сэтгэл тавих явдал эсхүл чанартаа нэг л янзын ажил үйлээс уйдах уйтгар хоёрын аль нь илүү ихээр сэтгэлийг нь эзэлж байгааг сайн тулгуурлахгүй болдог байжээ. Иймэрхүү өдөр цагтаа Петр эвгүй хялайж харсан буюу үг алдсан хүнтэй дайралдаж үзэн ядаж эхлэх нь олонтой тулд өнөөдөр ч бараг үзэн ядаж явав.

	— Вяловынхан бид олуулаа шүү гэж ярьсаар Тихон Вялов, Петрийн хадам эхийг сугадан хөтөлж айсуй. Петр угтаж очоод Баймаковаг сугадан авангуут:

	— Чи тэд нартайгаа суухаа яадаг юм? гэж Тихоноос асуув. Тихон дуугүй болж хажуу тийшээ зайллаа. Артамонов асуултаа эрс шаардангуй давтан тулган тавихад хашааны ажилчин Тихон цоггүй нүдээ онийлгон: 

	— Манайхныг бүгдийг нь үгүй хийсэн: Нэг ч хүн үлдээгүй гэж хайхрамжгүй хэлэв.

	— Үгүй хийсэн гэдэг чинь юу гэсэн үг вэ?

	— Хоёрыг маань Севастопольд аваачсан юм. Хоёулаа тэнд амь үрэгдсэн. Нэг ах минь тариачдын эрх чөлөө шаардаж үймэхэд бослогын хэрэгт оролцсон юм. Эцэг маань албаар төмс идүүлдэг болоход түүнийг идэхгүй гэж мөн л бослогын хэрэгт холбогдож,зодож залхаах гэхэд нь оргож зугтааж яваад цөн түрсэн усанд унаж үхсэн юм. Дараа нь манай эх загасчин Вялов гэдэг хүнтэй сууж хоёр хүүтэй болжээ. Тэр нь ах Сергей бид хоёр юм гэлээ.

	— Ах чинь хаана вэ? гэж Ульяна уйлж бөлцийсөн нүдээ анивалзуулан асуув.

	— Алуулсан

	— Талийгаачийн онгоныг дуудах ном уншиж суугаа юм шиг ярьж байх шив дээ чи гэж Артамоновын зэвүүцэн хэлэхэд

	— Ульяна Ивановна ч сонирхохоор л ярилаа шүү Авхайг баахан уйтгарлахад нь ингэж... 

	Тихон хэлэх гэсэн юмаа дуусалгүй тонгойж харгуй дээрээс хуурай мөчир авч хажуу тийш нь хаяв. Гурвуулаа нэг хоёр хурмын төдий дуугаралцалгүй явцгаав.

	— Ахыг чинь хэн алсан бэ? гэж Артамоновын гэнэт асуухад

	— Хэн гэх юу байх вэ? Хүн л алаа биз гэж Тихоны тайван хэлэхэд Баймакова:

	— Аянга ч бас алчихна шүү дээ гэв.

	... Зуны тэг дундуур хэцүү бэрх өдрүүд тохиолдлоо. Газар дэлхий дээгүүр шаргал униар татсан тэнгэрт сэтгэл бачимдуулам тэсэшгүй халуун бүгчим нам гүм байдал тогтсон үе билээ.

	Газар сайгүй намгийн хүлэр, ой мод шатна. Хуурай халуун салхи гэнэт хүчтэйгээр хуйлран дэгдэж шуухинан уухилж модны хатсан навч, ноднингийн шарласан шилмүүс хуу хийсгэн, задгай элсийг үүл мэт дэгдээн модны зоргодос, тахианы өд сөдийн хамт хаман, манаруулан тууж хүний хувцас хунарыг хуу татах гэсэн шиг алгадан үлээж явсаар ойд далд ороод, түймрийн галыг улам эрчимтэй бадраадаг байв.

	Фабрик дээр өвчтөн олон байлаа. Хүмүүсийн хуурайгаар бүгшүүлэн ханиахыг Артамонов ээрүүлүүдийн гүнгэнэх, эргэвч ээрүүлийн жингэнэх чимээн дундуур тодхон сонсож, суурь машинууд дэргэдэх хүмүүс уруу бөгөөд уурсангуй царайлж бүхүйг мөн тэдний хөдөлж ядаж байхыг ажиж байв.

	Бүтээгдэхүүний тоо хэмжээ буурч эд барааны яс чанар мэдэгдэхүйц доройтжээ. Эрэгтэйчүүдийн архидах нь их болж ажил тасалдуулдаг нь улам нэмэгджээ. Эх эмэгтэйчүүдийн хүүхэд өвдөх нь ихдэв. Хүүхэд шиг улаан нүүртэй, Серафим гэдэг хөгжилтэй өвгөн мужаан жижигхэн авснуудыг олонтой дархалдаг болсноос гадна үүргээ биелүүлсэн өтгөс настнуудад зориулан, гачуурын нарийн хөх банзаар өдий төдий урц оромж хийдэг болжээ.

	— Найр хийлгэж хүмүүсийг хөгжөөн зориг оруулах нь зүйтэй! гэж Алексей зүтгэдэг байв.

	Алексей эхнэртэйгээ яармаг очихдоо:

	— Чи зугаалга зохио л доо. Амьтны сэтгэл сэргэг!

	Хөгжөөн наргиан гэдэг чинь гай бүхнээс аварна шүү, мэдээ биз гэж ахдаа сайн захижээ.

	— Чи оролдож үз. Аль болох элбэг дэлбэгээр төхөөрч үз гэж эхнэртээ Петр тушаалаа.

	Натальягийн дургүйцэн гүнгэнэхэд «за яах вэ?» гэж Петрийн ууртай асуухад эхнэр нь эсэргүүцэл дургүйцлийн тэмдэг мэт хормогчныхоо хормойд чанга найтааж

	— Дууллаа! гэж хариулав.

	Найраа мөргөлөөр эхэллээ. Глеб лам их л залбиран уншлага уншив. Лам бүр ч шөмийн турсан байв. Түүний чичрээ хоолой ер бусын үгийг дурдан уншихдаа чадлаа шавхан гуйж байгаа аястай өрөвдөлтэй сонсогдоно. Сүрьеэ өвчтэй хөх зэвгэр царайтай нэхмэлчид хөмсгөө зангидан хөдлөлгүй бишрэн залбирна. Эмэгтэйчүүдийн олон нь цурхиран уйлалдлаа. Униартай тэнгэр өөд лам уйтгартай нүдээ чиглүүлэхэд энэ погдгор лам өөрийн нь мэдэж сонсож байгаа өнөөх тэнгэрээ лав үзэж байгаа байх гэж бодсон бололтой олон хүн ламаа дагалдаж униартай тэнгэр дэх бүдэг усан хүрээт наран өөд бишрэн харцгаав.

	Мөргөлийн дараа эмэгтэйчүүд суурины гудамжинд олон ширээ гаргаж засаад бүх ажилчид нь тарган хонины махтай гурилтай хоолыг бялхалзтал хийж тавьсан хулнуудын дэргэд маадгархан сууцгаав. Хул бүрийг арван хүн тойрон суужээ. Ширээ бүр дээр гэртээ эсгэсэн нэжгээд хувин хатуу пиво, морин шил архи тавьсан нь эцэж ядраад зориг мохсон хүмүүсийн сэтгэлийг амархан хөгжөөв. Газар дэлхийг халуун, малгай шиг бүрхээсэн нам гүм донсолж, ус намаг, ойн түймрийн зүг зайлж, суурин даяар хөгжилтэй дуу хоолой, модон халбагануудын чимээ, хүүхдийн инээд, эмэгтэйчүүдийн зандрах дуу, залуучуудын яриа наргианаар дүүрлээ.

	Элбэгээр төхөөрсөн сайн хоол идэж гурван цагийн турш найрлав. Залуучууд согтон хүмүүсийг гэр гэрт нь хүргээд дахин цуглацгааж аятай цэвэр хувцасласан Серафим мужааныг тойрцгоов. Энэ өвгөний хөх эрээн цамц өмд хоёр нь олон угаалгаж цэнхэр болжээ. Өвгөн ам халж шөнхгөр шовх хамартай улаан нүүрт нь баясгалангийн туяа гийж хөгжиж, өтлөөгүй, цогтой нүд нь анивалзан гялалзана. Авсны сайн дархан энэ өвгөнд нэрд нь тохирсон тэнгэрлэг хөгжөөн, нэг л догдлол нэвтэрсэн байлаа. Серафим өвгөн бандан дээр сууж гүсли хөгжмөө ясархаг өвдөг дээрээ тавьж тонхууны үндэс шиг тахир хар хуруугаараа чавхдан

	 

	За та минь та нартаа зугаа болгож

	Засваргүй оюуны таавар болгож үлгэр хэлнэм 

	 

	гэж сохор гуйлгачдын дуулдгийг дуурайн аялгуулж зориуд уйтгартай гуншин дууллаа.

	Бүхэнцэг дээр ажилладаг бөгөөд мөөм хөх сайтай эрээгүй дориун харцтай, Зинаида гэдэг гуа сайхан охинтой нь хамт зогсож байгаа бүсгүйчүүд өөд өвгөн нүдээ ирмэж:

	 

	Сэрүүн сайхан анхилах огторгуй 

	Саруул Диваажингийн сайхан оронд 

	Алтлаг өндөр далдуу модны сүүдэрт 

	Авралт Христос ширээнээ заларна 

	Хөрөнгө зөөртэй амьдарч 

	Гуринхалсан хоосноо цадтал хооллуулж 

	Гуйлгачин ядуугаа ахчлан хайрлав гэж

	Буян заяатай төрсөн гэж

	Бүх баячуудад шан өгч

	Алт мөнгө хишиг түгээж байна

	Алмаас эрдэнэ тараан байна

	 

	гэж нарийн хоолойгоо улам шахаж гунигтай аялуулан дуулжээ. Өвгөн дахин хүүхнүүдэд нүд ирмэн, цуурай нарийн хоолойгоо бүжгийн дэгт гэнэт оруулсанд охин нь цыган маягаар гараа шилэндээ авч, цээж мөөмөө чичгэнүүлэн эцгийнхээ цуурай дуу хөгжмийн чавхдасны жингэнэх аяар бүжиглэж эхэллээ.

	 

	Мөнгийг нь авсан хүний

	Хөлийг нь хуга зодно

	Алтыг нь авсан хүнийг

	Амьдаар нь галд хуйхална.

	Хув сувд авсанд нь

	Хуруу ургана нүдэнд нь

	 

	Гүсли хөгжмийн эгшиглэл, Серафим өвгөний хөгжилтэй дуу нь хөвгүүдийн чанга исгэрэлтэд дарагдсаны дараагаар нь:

	 

	Хөлөг онгоц далайгаар хөвөн

	Хөөрхөн бүсгүйчүүдэд бэлэг авчирна

	 

	гэж бүжгийн дууг авгай хүүхнүүд дуулалдаж гарлаа... Өвгөний охин Зинаида часхийсэн цолгин дуугаар

	 

	Пашка нь Палашкадаа

	Цамцны сийрс ирүүллээ.

	Терешка нь Матрешкадаа

	Үйсэн ээмэг өглөө

	 

	гэж дуулан бүжиглэж газар дэвсэлнэ.

	Илья Артамонов хураасан зүсмэл банзан дээр Паша Никонов гэдэг туранхай хүүхэдтэй зэрэглэж сууж байв. Энэ хүүхдийн өтөлж халзан болсон шиг харагддаг толгой нь, нарийхан хүзүүн дээрээ зогсолтгүй эргэлдэж цонхигор хөх царайд нь цэнхэр хөх нүд нь айж болгоомжилсон бололтой тогтолгүй эргэлдэж байгаа нь үзэгдэнэ. Артамоновын хүү Ильяд хөх өвгөн тун аятай санагдаж байв. Бас хөгжим сонсох, хөгтэй дуулж байгаа Серафим өвгөний цогтой хоолойг сонсоход түүнд тун сайхан санагдаж байтал улаан цамцтай тэр хүүхэн гэнэт дорхноо дэвхцэн эргэлдэхэд хүмүүс олноороо чанга чанга исгэрэлдэж хоорондоо авцалдаагүй ориломтгой хоолойгоор дуулалдаж, юм бүхэн хутгалдаж замбараагаа алдлаа.

	— Тэр хүүхнийг Зинаида гэдэг. Их завхай. Хүн бүгдтэй хавьтдаг.

	Чиний эцэгтэй ч ялгаагүй. Түүнийг чирч явахыг нь би харсан гэж Никоновын шивнэхэд Илья тэр хүүхэнд бүр ч дур нь гутлаа.

	— Яах гэж тэр вэ? гэж Ильягийн үл мэдээч болж асуухад

	— Чи яадгийг нь мэднэ шүү дээ гэж нөгөөдөх нь хэлэв.

	Яах гэж хүүхнүүдийг чангаадгийг Илья мэдэх атлаа нөхрөөсөө тэгж асуусандаа эвгүйрхэн ундууцаж уруу харлаа.

	Никоновын шивнэхийг Илья сонсохоо байж:

	— Худлаа битгий хэл гэж ой гутсан байдалтай хэлэв.

	Энэ гунданги аймхай хүүхэд нозгой дорой байдлаараа, мөн Фабрикийн хүүхнүүдийн тухай улиг болсон элдэв хов жив ярьдгаараа Ильягийн дур гутаадаг боловч тагтаа сайн мэднэ. Илья өөрөө тагтаанд дуртайгаас гадна, танхил дорой энэ хүүхдийг фабрикийн зүггүй багачуудаас хамгаалж ид бах болгохыг чухалчилна. Никонов хэдийгээр ямагт базаахгүй заваан юм л голцуу үзэж, бас үзсэн харснаа ярихдаа Ильягийн дүү Яков шиг хүн бүрд гомдолдог зантай боловч харин сайн ярьж чаддаг ажээ.

	Илья хэдэн хурам дуугүй сууснаа босож гэртээ харилаа. Цэцэрлэгт орвол цөөн үгтэй Глеб лам, цыган шиг буржгар хар үстэй механикч Коптев, царай нь уулаасаа ямар байсныг нь төсөөлөх аргагүй нүүрээ зулба угаасан дансны бичээч Никоновын зэрэг зочид тоосонд дарагдаж борлосон модны бүгчим сүүдэрт зассан том ширээ тойрон цай ууж сууцгаалаа. Никонов сахал самбай болсон нүүртэй бяцхан хамартай духандаа булуутай, тэр булуу хамар хоёрын нь хооронд инээмсэглэл байн байн тодрон наадаж, хоёр нүдний нь анигар анисгыг татвалзсан арьсны нугалаагаар бүрхээнэ.

	Илья эцэгтэйгээ зэргэлэн суухдаа хөгжөөнгүй энэ хүн ичихийг мэддэггүй тэр бүхэнцэгч хүүхэнтэй будилсан гэж үнэмшихгүй байжээ. Эцэг нь хүнд гараараа хүүгийнхээ мөрийг дуугүй илэв. Энэ бүгчим халуунд бүгдээрээ хөлс алдацгааж, тэнхээ тамир алдаж дурамжхан шиг ярилцацгааж байв. Ганцхан Коптевын жингэнүүр дуу л өвлийн тэсгим хүйтэн тунгалаг шөнө сонсогддог шиг л тод цууриатаж байв.

	— Суурин орох уу? гэж эхнэрийнхээ хэлэхэд

	— За за явж хувцаслаад ирье гээд Петр Артамонов босож байшингийн зүг гэлдэрлээ. Хурмын төдий болоод хүү Илья хойноос нь гүйж довжоон дээр гүйцэж очжээ.

	— Чи яах нь вэ? гэж эелдэг зөөлнөөр эцгийнхээ асуухад

	— Зинаидаг чи татсан юм уу, татаагүй юу? гэж хүү нь эцгийн урдаас цэх харан байж асуув.

	Аав нь баахан цочисхийх шиг Ильяд санагдлаа.

	Миний аав хүн бүхнээс айдаг зүрхгүй хүн учраас дуугүй явдаг биз гэж Илья санадаг болохоороо эцгийнхээ тийнхүү цочсоныг гайхсангүй. Аав нь хүүгээс өөрөөс нь ч айгаад байгаа юм шиг санагддаг бөгөөд одоо ч надаас айж байна даа гэж бодлоо. Хэрдхийн цочсон энэ хүний зоригийг сэргээх санаатай хүү нь

	— Би энэнд үнэмшсэн юм биш. Харин зүгээр л асуусан юм гэв.

	Эцэг нь хүүгээ пин рүү түлхэж оруулаад цааш нь хонгилоор түлхсээр өрөөндөө оруулж, хаалгаа ягштал хааж аваад, шуухинан, өрөөн дотуураа тасалгааны нэгээс нөгөө булан хүртэл нааш цааш хөлхөн байсан нь уурлахдаа гаргадаг авирлал нь мөн билээ.

	— Наашаа хүрээд ир гэж эцэг Артамонов ширээний дэргэд зогсонгуут хүүгээ дуудлаа. Хүү Артамонов нь дөхөж очлоо.

	— Чи сая юу хэлэв?

	— Тэгж Павлушка хэлсэн юм. Би түүнд нь үнэмшээгүй.

	— Үнэмшсэнгүй гэнэ үү? Тийм бий:

	Хүүгийн хүйтэн төв царай, дүнхэр духтай толгойг харж харж Петр буцалсан уур хилэнгээ гадагш нь үлээсэн юм шиг арилгаж, өөртэйгөө адил нэг гэнэн хүүхдийн хэлсэн тэнэг үгэнд миний хүүгийн үнэмшдэггүй нь зүйтэй үү, зүйгүй үү? Ингэж үнэмшээгүйгээрээ үзтэл санаагаа зассан юм болов уу гэж Артамонов бодож чихнийхээ омгийг чимхлэв. Хүүдээ ямар үг яаж хэлэх аргаа Петр олохгүй байсны дээр хүүгээ зодох санал огт байсангүй. Гэтэл зүгээр орхилтой биш заавал нэг юм хийх хэрэгтэй, ингэхлээр зодох нь хамгийн ойлгомжтой хялбар арга мэт байх тулд санаагаар нь хөдөлж өгөхгүй байсан хүнд гараа арайхан өргөж, хүүгийн ширүүвтэр саглагар үснээс базаж сэгсчин угзчин:

	— Тэнэг моншнуудын чалчихыг чи битгий сонсож бай! Мэдэв үү? гэж бүвтнэснээ хүүгээ түлхчээд: Яв: Өөрийнхөө өрөөнөөс бүү гар. Тэндээ суу. Мэдэв үү? гэж зандарлаа.

	Хүү нь өөрийнхийгөө биш хүний толгойг тээж яваа юм шиг, гилжийсхийж, хаалга чиглэн явлаа.

	«Уйлсангүй шүү. Би хүүгээ өвтгөсөнгүй» гэж эцэг нь сэтгэл тайтгаран хойноос нь харж байснаа уурлаж үзэх санаатай:

	— Яана гэнэ ээ? Үнэмшээгүй гэлээ гэнэ ээ. Би чамайг болгож тавих нь энэ дээ гэв. Гэвч хүүгээ өрөвдөх, түүндээ гомдох түүнчлэн биедээ дур гутсан сэтгэлийн аль алиныг Артамонов дарж чадсангүй.

	«Анх удаа зодлоо доо» гэж Петр үсэрхэг улаан гараа ой гутан харснаа "намайг бол арав хүртэл насанд минь бараг зуу дахин зодсон байх аа" гэж бодлоо.

	Энэ нь ч бас сэтгэлийг нь тайтгаруулсангүй. Петр цонхоор шагайж булингар усанд хөвж яваа царцсан тосон дусал шиг харагдагч наран өөд харж суурины зүгээс уриалал мэт сонсогдож байгаа шуугианыг чагнаж байснаа зугаалга хардаг юм билүү дээ гэж дурамжхан шиг гарч одоод замдаа

	— Чиний өнөөх дагуул хүү миний Ильяд элдэв муу юм хэлсэн байна шүү гэж Никиновт Петрийн аяархан хэлэхэд тэр дансны бичээч нь:

	— Би түүнийг чинь нэг зад шавхуурдана аа гайгүй гэж их дуртайгаар барахгүй, сэтгэл бахдалтай мэт хэлэв.

	— Түүнийхээ ам хэлийг нь татаж бай гэж Петр, саях Никоновын ямар ч тэмдэггүй гөлийсөн нүдийг хялайн харж хэлэхдээ «Ийм л амархан учрыг олдог байж» гэж сэм бодов.

	Сууриныхан эздээ баяр хөөр болон угтлаа. Ам халсан хүмүүс инээмсэглэж бялдуучлан долигонолдож чанга хашхиралдан байв.

	Мордов ястны маягаар цагаан оймсоо улаан оосроор уяж шинэ шаахай өмссөн Серафим өвгөн Артамоновын өмнө газар дэвсэн эргэлдэж:

	 

	Энэ маань хэн бэ?

	Эзэн гуай морилон ирлээ

	Хэнийг сугадаад явна вэ?

	Хатнаа аваад ирлээ

	 

	Хар ламтай төстэй урт үстэй Цагаан сахалтай Иван Морозов өвгөн:

	— Чи биднийгээ гялайлгалаа. Бид сэтгэл ханалаа гэж пажигнан баргил хоолойгоор дуугарч билээ.

	— Артамоновынхон хүнийг ноёны ёсоор халамжилдаг сайн улс гэж Мамаев өвгөн мөн хашхирлаа.

	— Хүний тусыг мэддэг ард бид өглөгийн эзнийхээ ачийг зохих ёсоор үнэлж чадна гэж Никонов хүн бүхэнд дуулдах чангаар Коптевт хэлэв.

	— Ээжээ, намайг хүн түлхээд байх юм гэж ягаан торгон цамц өмссөн бүдүүн бөөрөнхий Яков эхдээ гомдол мэдүүлэв. Эх Наталья нь энэ хүүгээ хөтлөөд, авгай хүүхнүүдэд жавхлантайяа инээмсэглэж:

	— Чи тэр хөөрхөн өвгөн бүжиж байгааг хар даа! гэж хүүгээ үнсэн ятгав.

	 

	Хөл минь чи дэвсээд бай.

	Хурдан түргэн дэвсээд бай!

	Хүнд савхинаас маахай хөнгөн 

	Хүүхэн бүсгүйгээс авгай амттай

	 

	гэж хөх царайт өвгөн мужаан цуцалтгүй шог дуу дуулан эргэлджээ.

	Артамонов энэ мэтийн магтаал үгийг анх сонсож байгаа биш болохоороо түүний чин үнэнд үл итгэх бүх үндэс байсан ч тоомсоргүйхэн инээвхийлж

	— За, за яамай! Баярлалаа. Бид эвтэй найртай л байцгаавал хамаа байж уу дээ гэв.

	«Аавыг нь энэ олон хүн яаж хүндэтгэж байгааг Илья үзсэнгүй нь тоогүй» гэж Петр бодов. Тэгээд нэг л сайн юм хийж олныг тайтгаруулах дур нь хүрч чихнээсээ нэг чангаагаад:

	— Хүүхдийн эмнэлгээ хоёр дахин өргөтгөх хэрэгтэй байна гэв.

	Серафим өвгөн гараа байдаг чадлаараа дэлээд Петрээс үсрэн зайлж:

	— Дуулцгаав уу? Эзэндээ баяр хүргэж, уриа хашхирцгаа, та минь гэлээ.

	Хүмүүс оог цоог ч болсон чангаар уриа нижигнүүлэн хашхирцгаав.

	Авгай хүүхнүүдээр хүрээлэгдсэн Наталья сэтгэл нь хөдөлж:

	— Хүүхнүүдээ та нар гурван жижиг торх пиво нэмүүлж аваад ууцгаа. Яваад аваад ир. Тихон гаргаж өгнө гэж хамраараа уянгалуулан хэллээ.

	Энэ нь хүүхнүүдийн шагшаан шуугианыг улам оргилуулж дансны бичээч Никонов сэтгэл уяран толгой сэжлэн байж:

	— Хамба ламын уулзалт дайллага шиг л... гэж өгүүлэв.

	— Ээжээ, би халууцаж байна гэж Яков гоншигнов.

	Хөхөвтөр арьсаар нь яр шарх дүүрсэн энэ бүгчим халуунд халууцаж хөлөрсөн хүүхдийг солгой гар дээрээ эвгүй тавьсан Волков гэдэг лигсваа жимс шиг том хөх нүдтэй, хар сахалтай, уурын зуухны ажилчин Натальягийн дэргэд ухасхийн хүрч ирээд:

	— Одоо би яана? Эхнэр минь миний гар дээр энийг үлдээгээд үхчихсэн. Халуунаас үхчихсэн. Одоо би яана даа? гэж чанга чарлан энэ найрын баяр хөөрийг баахан сааруулан үймүүлэв.

	Түүний мэнэрсэн нүднээс нь жигтэйхэн шар өнгийн нулимс урсаж байв.

	Авгай хүүхнүүд уурын зуухны галчийг түлхэн Натальягаас зайлуулаад өөрсдөө буруугаа хүлээж байгаа юм шиг гэмшингүйгээр:

	— Энэний чалчихыг бүү сонс. Солиотой амьтан. Эхнэр нь гэж сүрьеэ өвчтэй нэг завхай юм байсан. Энэ чинь өөрөө ч эрүүл биш гэж үглэлдэв.

	— Наад жаалыг нь аваач гэж Артамоновын бадчихад хэдэн хүүхэн тэр халууцаж нялуун үнэр ханхалсан нярай руу гараа зэрэг зэрэг сарвайцгаатал Волков тэднийг сүрхий харааж зүхээд зугтаан алга болов.

	Ерөнхийдөө найр наадам нь болдог шиг ээ л болж наргиан хөгжөөнтэй сайхан өнгөрчээ.

	«Хүн нэмэгдэж өргөжиж л байна.Эцэг маань харсан бол доо» гэж Петр Артамонов бараг л бахархал болгон бодтол эхнэр нь гэнэт:

	— Ильягаа чи шийтгэх цагаа олж шийтгэсэнгүй. Тэр маань чамд хүн амьтны хайртай дуртайг үзэхгүй нь гэж харамсан хэллээ.

	Артамонов гэргийнхээ хэлснийг дуугүй өнгөрүүлээд,

	 

	Урьхан харцаар ширтээд

	Урдуур минь өнгөрлөө

	Үнэндээ дурлах хүсэлтэй нь

	Үзтэл ил байна

	 

	гэж арваад хүүхний түрүүнд орж: Эвгүй бүдүүн хоолойгоор дуулж яваа Зинаидыг Петр духайн харж байлаа. 

	«Ичгүүргүй новш. Дуу нь ч муу юм» гэж Артамонов дотроо бодож цагаа гаргаж хараад:

	Би гэр лүүгээ яваад ирье. Алексейгаас утас ирэх юм сан гэж учир шалтгаангүй худал хэлчихжээ.

	Хүүдээ хэлэх үгээ урьдаас бодож Артамонов яаран алхалж явахдаа нэн хатуу мөртөө нэлээд элэгсэг хэдэн үг бодож олсноо Ильягийн өрөөний хаалгыг аяархан нээж орох зуураа бүгдийг нь мартчихлаа. Хүү нь сандал дээр өвдөг сөхрөн тохойгоороо цонхны тавиур түшиж униартай улаан шаргал тэнгэр өөд ширтэнхэн сууж байлаа. Үдшийн харуй бүрий бяцхан өрөөг дүүргэжээ. Хананд өлгөөтэй шувууны чингэлэг тор дотор том тодол шувуу монхор шар хошуугаа цэвэрлэж байгаа нь шар хошуу хамраа унтахаар төхөөрч байгаагийнх ажээ.

	— За чи сууж байна уу? гэж эцгийн асуухад Илья цочин эргэж хараад сандал дээрээсээ яаралгүй буулаа.

	— Элдвийн муу сайн юм сонсох гэдэг ийм юм шүү хүү минь гэж эцэг хэллээ.

	Хүү нь толгой унжуулан зогсоно. Зодуулснаа сануулах гэж зориут ингэж зогсож байгааг нь эцэг нь ойлгож авлаа.

	— Чи юунд бөхийгөө вэ? Толгойгоо цэгц зогс!

	Илья хөмсгөө өргөсөн боловч эцэг өөдөө харсангүй. Тодол шувуу нь аяархан исгэчин чингэлэг торны хөндөл дээгүүр үсэрч эхлэв.

	«Ууртай байна» гэж Артамонов бодоод Ильягийн орон дээр сууж:

	— Хүний хэлэх дэмий үг чи битгий дуулж бай гэж дэрий нь хуруугаараа хатган байж хэлэв.

	— Хэлж байгаа юмыг чинь яаж дуулахгүй байх вэ? гэж хүү асуулаа.

	Эцэг нь хүүгийнхээ төгс сайхан дууг сонсож баярлав.

	— Хэлж байг чи л битгий дуулж бай. Чи мартчихаж бай! Дэргэд чинь бузар муухай юм хэлбэл хэлцгээж л байг. Харин чи л бүү дуул, сонссон ч март гэж Петр улам ч дотно бөгөөд эрсхэн хэлэв.

	— Чи өөрөө мартдаг уу?

	Тэгэлгүй яах вэ. Дуулсан сонссон юм бүхнээ санаж явбал би юу болох сон бил ээ?

	Хэлж байгаа үгээ огт хэрэггүй гэдгийг Петр сайн мэдэж, аль болох энгийн үгээ хичээнгүйлэн сонгож аваад яаралгүй хэлж байсан боловч энгийн үгийн төвөгтэй цэцэнд дорхноо төөрчхөөд санаа алдаж:

	— За Аавдаа ир дээ! гэв.

	Илья болгоомжилсоор дөхөж ирлээ. Эцэг нь хүүгээ өвдөг хоорондоо хавчисхийн алгаараа мэлзэн духан дээр нь аяархан дарснаа хүү нь толгойгоо өргөж харах дургүй байгааг тааварлан сэм гомдоод.

	— Чи юунд маяглаж думбайгаа вэ? Аавыгаа хараач!

	Илья эцгийнхээ өөдөөс цэх харсан боловч энэ нь бүр ч базаахгүй юм боллоо. Юу гэвэл Илья:

	— Чи яалаа гэж намайг зодсон бэ! Павлушкийн хэлснийг үнэмшээгүй гэж би чамд хэлсэн шүү дээ гэж асуужээ.

	Эцэг Артамонов нь шууд хариу хэлж чадсангүй. Хүү минь надтайгаа нэг л адил том болчихжээ. Энэ минь өөрөө том хүнтэй адил болтлоо өсчихөө юү, үгүй бол намайг өөртэйгөө адил болтол бага болгочихоо юу гэж гайхлаа.

	«Бага гэлгүй гомдомтгой юм» гэсэн бодол дотор нь сүүмэлзэхэд Петр босож, хүүгээ эвлэрүүлэх санаатай:

	— Би хүүгээ аяархан зодсон. Хүүгээ сургах хэрэгтэй юм шүү. Аав намайг яаж зоддог байсан гэж санана. Ээж ч ялгаагүй. Морины ажилчин, даамал, гэрийн зарц герман хүртэл бүгдээрээ зоддог сон. Өөрийнхөндөө зодуулах ч бас яая гэх вэ! Харин гаднын хүнд зодуулахыг ямар гаслалтай гэж санана. Элгэн садныхан ч ядаж гар нь зөөлөн шүү гэж яаран хэллээ.

	Хүү дахиад нэг юм асуучих вий гэж бараг айгаад энэ яриагаа бушуу дуусгахын мөн болохдоо Артамонов орны түшлэг налан суугаа хүүгийнхээ зүг ч харалгүй хаалганаас цонх хүртэл зургаан алхам хэмжээний өрөөн дотуур алхлан явж:

	— Чи чинь энд үзмээргүй, сонсмооргүй муу муухай юмаа үзэж, сонсож гүйцэх нь. Чамайг сургуульд явуулбал таарна. Мужийн төв явуулна гэж бөвтнөөд, — Чи сургуульд сурах дуртай юу? гэж асуув.

	— Дуртай гэж хүү хэллээ.

	— За тэгэхлээр... аргадан эрхлүүлье гэсэн боловч нэг л юм саад болоод байх шиг байв. Аав ээж хоёр минь намайг гомдоосныхоо дараа, эрхлүүлдэг бил үү үгүй бил үү гэдгийг Петр дурсан санах гээд чадсангүй.

	— За гадуур гарвал гар. Пашкатай нөхөрлөхгүй байвал чинь дээр сэн дээ.

	— Түүнд дуртай хүн ер байхгүй шүү гэж хүү хэлэв.

	— Тийм өөдгүй амьтанд хүн яалаа гэж дуртай байх вэ гэв.

	Артамонов өрөөндөө ороод цонхны дэргэд зогсож, хүүтэйгээ би нэг л эвгүй харилцлаа даа гэж бодлогошров.

	«Би эрхлүүлчихсэн дээрээс тэр минь надаасаа айхаа больжээ».

	Бүсгүйчүүдийн чарлах, дуу дуулалдах, хүмүүсийн алаг цоог шуугиан, дүнгэр ярилцах гармони хөгжмийн эгшиглэх тэргүүтэн чимээ суурины зүгээс үелзэн ирж сонсогдов.

	— Жаал хүү чи юунд гэртээ суугаа вэ? Зугаа цэнгэл болж байхад чи гэртээ суух юм. Чи сургуульд явах уу? Тэгвэл сайн даа. «Эрдэмгүй хүн төрөөгүйтэй адил» гэдэг шүү. Хүү чамайгаа явчихлаар би их санана даа гэж хашааны хаалганы дэргэд Тихоны хэлэх нь Петр Артамоновт тодхон дуулдлаа.

	— Битгий захиад бай. Чи биш би л санаж уйтгарлах болно» гэж Артамонов хашхирчихмаар байжээ. «Хараач эзнийхээ хүүд налигнаж байна шүү, муухай золиг юм даа гэж Тихонд их уурсан Петр бодов.

	Артамонов хүүгээ гимназид оруулах бэлтгэл хийлгэх санаатай Глеб ламын дүү, сургуулийн багшийнд ном заалгахаар хот руу явуулмагцаа сэтгэл нь хонгио, гэр орон нь хон тин болчихсоныг үнэхээр мэдэрч билээ.

	Унтдаг өрөөнийхөө шөнийн зулын цэнхэр гэрэлд ихэд дасчхаад тэр гэрэл нь ямар нэг шалтгаанаар унтарчихвал үл өнгөрөх шөнийн уртад сэрчхээд байдаг болсон хүний унтлагын өрөөний тэр дэнлүү нь унтарчихсан шиг санагдах болжээ.

	Илья өөрийнхөө тухай муу дуртгал үлдээгээд явах гэсэн шиг, мордохынхоо өмнө зориут дүрсгүйтэж, эхдээ хэрцгий аашилж уйлуулснаас гадна дүү Яковын тэжээсэн шувуудыг чингэлгээс нь цөмийг гаргаж, бас дүүдээ бэлэглэхээр амласан тодол шувуугаа Никоновын хүүд өгөх зэргээр аашилжээ.

	— Чи юу болоод ингэтлээ дүрсгүйтээд байна гэж эцгийнхээ асуухад Илья толгойгоо гилжийлгэн урд нь ирж зогссоноос биш юу ч хэлсэнгүй, миний мартах гэж бодож явдаг юмыг зориуд сануулан намайг шоолж байна уу даа гэж Артамонов бодлоо. Энэ жаалхан хүн Петрийн сэтгэлд нь хэчнээн их зай эзэлдэг болсныг бодоход хачин санагджээ.

	«Эцэг минь миний хойноос ингэтлээ санаа зовдог байсан гэж үү дээ? гэхэд эцэг чинь чамд хамгийн дотно хайртай хүн шиг хэзээ ч санагддаггүй байсан. Чамайг бодвол Алексейд эцэг чинь илүү анхаарал тавьдаг хатуу чанд эзэн хүн байсан шүү» гэж дуртгал нь баттай хариулдаг байжээ.

	«Тэгвэл би эцгээсээ сайн санаатай гэж үү» гэж Артамонов өөрөөсөө асуугаад муу сайнаа ялгаж мэдэхгүй гайхширав.

	Ид ажлын дундуур, зохисгүй цагаар элдэв санаа бодол төрж саад болдог байв. Үйл хэрэг нь өсөн дэгжиж олон зуун нүдээр эзнээ ширтэн харж, цаг ямагт шургуу анхаарал ихээр шаардаж байв. Гэтэл ялимгүй юмнаас Ильяг дурдан санахын хамт үйлдвэрийн хэрэг үйлийн талаар бодож байсан юм нь ялзарсан үндэс тарахтай адил дорхноо сарнин алга болж, санал бодлоо дахин сэргээж бэхэлж уяхад их хүч чармайлт хэрэгтэй болдог байв.

	Артамонов бага хүүгээ анхаарал тавьж, Ильягийн явсны улмаас сэтгэлд үүссэн хонгио хоосноо түүгээр дүүргэхийг оролдсон боловч Яков сэтгэл тайтгаруулж чадах хүүхэд биш гэдгийг харамсан гунин мэдэж билээ.

	— Аав аа, надад ухна авч өгөөч гэж Яков гуйдаг.

	Ер Яков дандаа л юм гуйж явдаг ажээ.

	— Чи ухнаар яах нь вэ?

	— Би унах гэсэн юм.

	— Бүтэхгүй юм санаж даа чи минь. Ганцхан шулам л ухна унадаг юм.

	— Елена эгч надад зурагтай ном өгсөн. Тэнд ямаа унасан хөөрхөн хүүхэд байсан шүү дээ.

	«Илья бол зурагт яасан ч үнэмшихгүй дээ. Шулмын тухай ярьж аль! гэж намайгаа шалах сан билээ» гэж Артамонов бодов.

	Яков фабрикийн ажилчны хүүхдийг өдөж доромжилчоод дараа нь ирж:

	«Эднийгээ хараач ээ» гэж гомдолдог нь эцгийн сэтгэлд тохирдоггүй байв.

	Их хүү Илья өдөөч зодооч бөгөөд сууриныхаа нөхдөд олонтой зодуулчхаад ирдэг байсан ч ер гомдоллодоггүй билээ. Гэтэл энэ хүн зүрхгүй аймхай, залхуугаас гадна дагтан нэг юм хөхөж, зажилж явдаг аж. Заримдаа Яковын зан аашинд учир нь ойлгогдохгүй нэг л базаахгүй шинж үзэгддэг билээ. Цайн дээр эх нь хүүдээ сүү хийж өгөх гээд цамцныхаа ханцуйгаар аягатайг нь хөмрүүлж буцалсан усанд шалз түлэгдсэн билээ.

	— Асгах нь дээ, гэдгий нь би харж байсан гэж Яковын их инээж гайхуулахад эцэг нь

	— Харж байгаад хэлдэггүй чинь юу вэ? Ямар сайн байх вэ эх чинь хөлөө шалзалчихлаа гэж зэмлэлээ.

	Яков нүдээ анивчин аахилж аман доторх юмаа ангар ангар зажилсаар сууж билээ. Хэдэн өдөр өнгөрөөд хашаан дотор өөр нэг хүнд Яков 

	— Түүнийг чинь зодох гэж явахыг нь би харсан юм. Мяраасаар мяраасаар очоод араас нь өшиглөөд авсан юм гэж үгэндээ цацан хэлэхийг Артамонов бас сонсжээ.

	Артамоновын босож цонхоор харвал хүү Яков нь Никоновын Павлушка гэдэг тун тусгүй хүүхэдтэй нударгаа зангидан зангаж их л хөөрхөн ярьж байхыг харжээ. Артамонов хүүгээ дуудаж авчраад, тэр хүүхэдтэй чи битгий тогло гэж хатуу хориглосноос гадна сургамжийн үг хэлэх гэснээ хүүгийн хэтэрхий цийлгэр цөцгийтэй ягаавтар өнгийн цагаан бүхий нүдийг ширтэн хараад санаа алдаж; 

	— Гөлгөр минь яв! гэлээ.

	Яков халтиргаатай газраар яваа юм шиг болгоомжилсоор тохойгоороо хавирга хавчин, өргөхөд эвгүй хүнд юм барьчихсан шиг алгаа тэнийлгэн унжуулаад гарч явлаа,

	«Дүйгүй, тэнэгдүүхэн юм» гэж эцэг нь дүгнэв.

	Үг цөөнтэй, өндөр нуруутай, охин Еленад нь ч Яковтай нэг л төстэй, нэг л уйдмаар залхуутай юм байх шиг авай. Тэр охин ном бариад хэвтэх дуртай, цай уухдаа чанамал жимс их иддэг. Үдийн хоолон дээрээ сэжиглэсэн юм шиг хоёрхон хуруугаар талх чимхэж жижигхэн хэсгээр нь өмлөж амандаа хийдэг аж. Тавагтай шөл дотроос ялаа түүсэн шиг халбагаар хутган хутгаж, эрүүл цус гүнээ туяарсан хэтэрхий улаан нэн хөөрхөн уруулаа жимийн суудаг зантай. 

	Елена:

	— Одоо ингэхээ байсан шүү. Энэ чинь хуучирсан гэж охин хүний хэлмээргүй аялгаар эхдээ зааварлах нь олонтой.

	— Эрдэм сурсан хүн байж цамцны чинь даавууг яаж нэхдэгийг очиж харахгүй ээ! гэж нэг удаа эцгийн хэлэхэд.

	— За тэгье л дээ гэж охин нь хариулжээ.

	Елена баярт өмсдөг платья өмсөж, Алексей ахын бэлэглэсэн шүхэр бариад эцгээ үг дуугүй дагаж явахдаа Платиа юманд хүргэчих вий гэж цэмцийн явав. Тэгээд хэдэн удаа найтаасанд «Бурхан өршөөг» гэж ажилчдын ерөөхөд Еленагийн нүүр улайж, инээмсэглэсний ч тэмдэг царайдаа үзүүлэхгүй, ихэмсгээр ярвайж толгой дохин өнгөрчээ. Эцэг нь үйлдвэрийн ажлын тухай охиндоо ярьж явснаа охин нь суурь машинуудыг биш хөл доорхоо харж явахыг нь удалгүй мэдэж, миний энэ ярвигтай хэцүү ажлыг ер сонирхохгүй юм гэж охиндоо бүр гомдоод ярихаа ч байлаа. Тэгсэн ч нэхмэлийн үйлдвэрээс гараад

	— За ямар байна? гэж асуухад нь

	— Тоос шороо ихтэй юм гэж охин нь платиа харан хариуллаа.

	— Чи тун бага юм олж үзжээ гэж Петр инээмсэглэж хэлснээ гэнэт унтуу уцаартайгаар

	— Чи яах гэж дагтан хормойгоо өргөөв? Хашаа цэвэрхэн, хормой чинь богинохон байна гэж бадачлаа.

	Елена цочиж хормойгоо чимхэж байсан хоёр хуруугаа бушуухан татан авч

	— Тос ханхлаад байна шүү гэж гэлбэлзэн хэлэв.

	Артамонов охиныхоо хоёр хурууг хараад нэн ч дур нь гутаж

	— Хоёр хуруугаар чимхээд ихийг авч болдоггүй гэдгийг мэд гэж загналаа.

	Нэг бүрхэг өдөр Артамоновын охин ном бариад диван дээр хэвтэж байлаа. Эцэг нь охиныхоо дэргэд сууж уншиж байгаа номын тухай асуув.

	— Нэг докторын тухай бичсэн ном.

	— Мөн, Шинжлэх ухааны ном шив дээ гэж Артамонов хэлсэн хойноо тэр номыг шагайж харчхаад их уурлалаа.

	— Чи яах гэж худал хэлэв? Энэ чинь шүлэг байх шив. Шинжлэх ухааны номыг шүлэглэж бичдэг болсон юм уу?

	Охин нь сандран бурхны зарлигаар нэг герман эмч докторын сэтгэлийг хулгайлахаар чөтгөр явуулсан тухай үлгэрийг ээрч түгдрэн ярилаа. Артамонов энэ үлгэрийн утгыг ойлгож авах гэж чихнийхээ үзүүрээс татан татан үнэхээр шамдсан боловч охиныхоо сургаал өгч байгаа маягаар ярихыг нь сонсоод инээдтэй хөгтэй ч, уурламаар ч байлаа. Энэ нь ойлгож авахад нь саад болжээ.

	— Отон доктор нь архич байсан гэв үү?

	Энэ асуулт охиныг бачимдуулахыг эцэг нь дорхноо ажаад түүний хариу учирлахыг хүлээлгүй ууртайгаар:

	— Энэ чинь будилаантай хэрэг. Шал худал. Чөтгөр бий гэж докторууд үнэмшихгүй. Энэ номыг чи хаанаас олсон бэ? гэж асуухад.

	— Механикч өгсөн гэв.

	Еленаг урагшаа харж, муурынх шиг хөх нүдээрээ нэг юм ширтэн үе үе мөрөөдөнхөн суудаг болсныг Петр санаж, охиндоо сануулга өгөх нь чухал гэж шийдээд

	— Коптев чамд тэнцэх хүн бишээ. Түүнтэй нэг их маяглах хэрэг байхгүй гэв.

	Ильяг бодвол Елена, Яков хоёр нь хөгжилгүй, сонин содон ч юмгүй хүүхдүүд байлаа. Артамонов үүнийг улам сайн мэддэг боллоо. Хүүгээ хайрладаг сэтгэлийн нь оронд Никоновын хүү Павелыг ад үздэг сэтгэл аажмаар яаж төрснийг Артамонов ажиж мэдсэнгүй.

	Артамонов тэр дорой хүүхэдтэй дайралдах бүрдээ «Энэ муугаас л боллоо» гэж боддог байв.

	Энэ хүүхдийн биеийг харахдаа ч түүний ой нь гутдаг авай.

	Никоновын хүү бөхийж явдаг. Толгой нь нарийхан, хүзүүн дээрээ түгшүүрлэсэн мэт дагтан эргэлддэг ажээ. Түүний гүйж явах нь Артамоновт зүрхгүй хулгайч гэтэж яваа юм шиг харагддаг байв. Никоновын хүү их ажилтай. Хойд эцгийнхээ гутал хувцсыг нь арчиж цэвэрлэдэг. Түлээ хагалж оруулах гал тогооны өрөөнөөс хувинтай угаадас гаргаж асгах, дүүгийнхээ өлгийний даавуунуудыг голын усанд зайлах зэрэг түүний хийх ажил мундахгүй билээ. Зүгээр суудаггүй, богширго адил хөдөлгөөнтэй, урагдаж ноорсон хувцастай, хир буртаг болсон энэ хүүхэд хав нохой шиг годгонон хүн бүрийг бялдуучилж инээмсэглэдэг байв. Артамоновыг энэ хүүхэд харахдаа толгойгоо өвчүүндээ хүртэл даран галуун хүзүүгээ нугалан холоос мэндэлдэг байв. Намрын хүйтэн бороонд эсвэл өвлийн хүйтэн жаварт Павелыг түлээ хагалж урагдаж хөлд тогтохоо байсан савхин гутлаасаа гарах шахсан өрөөсөн хөлөө өргөж галуу шиг нэг хөл дээрээ зогсоод жишилж бээрсэн гараа амьсгаагаараа дулаацуулахаар үлээж байхыг харахад Артамоновт аятайхан мэт санагддаг бүлгээ. Павел хөхөвтөр жаалхан гараараа өвчүүгээ дарж эвхийн, бөглөө онгойлгох эрэг шиг нугаралдан ханиадаг аж.

	Түүнийг халуун усны байшингийн дээд тагтанд хоёрхон тагтаа тэжээдэг гэж Артамонов мэдээд шувууг нь гарга. Тагт өөд битгий авируул гэж Тихонд тушааж:

	— Дээвэр дээрээс ойчиж бэртэж, мэднэ. Түүнийг ямаршуу өмх амьтан гэдгийг чи мэдэж байгаа биз гэж хэлсэн юм

	Нэг үдэш Артамоновыг контортоо ороход жаал хүү шалан дээр асгарсан бэх хутгаар хусаж, нойтон даавуугаар арчиж байлаа.

	— Хэн асгав.

	— Эцэг

	Чи асгачихсан биш үү?

	— Бурхан харж байна. Би асгаагүй. Юунд уйлж нүүрээ халтайлгаа вэ?

	Павелыг сөгдөн толгойгоо гудайлган зодуулахаар дөхүүлж өгөөд юу ч хариулсангүйд Артамонов түүнийг ширүүн харцаараа мэгдрүүлж

	— Болж, хохь чинь гэж сэтгэл хангалттай тавлан хэллээ.

	Гэвч Артамонов хурмын төдийд сэхээрч энэ өчүүхэн ядар жаалыг миний ингэж эгдүүрхдэг минь хөгтэй гэнэн явдал юм гэдгийг мэдэж сахал дороо үл мэдэг инээмсэглэж билээ.

	«Тавлах юмаа ч олж дээ, чааваас даа» гэж Артамонов зөөлрөн аядаж бодоод

	— Саран боов авч ид гэж шалан дээр тавтын хүнд зэс зоос хаяж өгөв.

	Жаал хүү энэ зэс зоос нь түлж магадгүй гэж айсан юм шиг их л болгоомжилсон хир буртаг болсон гарынхаа хэлхээтэй яс болсон царвуугаа зоосны зүг сунгав.

	— Хойд эцэг чинь зоддог уу?

	— Зоддог.

	— Одоо яая гэх вэ. Хүүхэд бүгдээрээ л зодуулдаг юм чинь гэж жаалыг тайтгаруулан Артамонов хэллээ.

	Хэд хоногийн дараа Павлушка намайг шоглолоо гэж Яковын хэлж ирэхэд үгэнд нь итгээгүй мөртөө эцэг Артамонов сурсан зангаараа

	— Чи тэр дагавар хүүгээ нэг сайн зодооч гэж дансны бичээчид хэллээ.

	— Би нэг ороолгоно оо гайгүй гэж Никонов аяст нийлүүлэн өгүүлэв.

	Зуны амралтаар Ильяг танигдашгүй ондоогоор хувцаслаж үсээ бүгдийг нь авхуулж улам том духтай болчхоод гэртээ ирэхэд эцэг нь миний хүү энэ өөдгүй муу санаатай амьтантай бас л нөхөрлөсөөр байна гэж Павелыг бүр ч ад шоод үздэг боллоо. Илья өөрөө ч нэг базаахгүй нялуун эелдэг зан сурч, эцэг эхээ та гэдэг болсноос гадна хоёр гараа халаасандаа хийгээд явдаг болов. Гэртээ зочин хүний байдлаар байж, дүүгийнхээ хорыг малтаж орилуулан чарлуулан гайхшийг нь барж эгчийгээ уурлуулж номоор шидүүлдэг байв. Ер нь Илья их дүрсгүйтэн гудамжны хүүхдийн байдалтай байх болов.

	— Би эс хэлээ юү, сургууль хүнийг хэрцгий болгодог гэж цөм л ярилцдаг юм шүү дээ гэж нөхөртөө Наталья гомдоллон үглэв.

	Илья их дүрсгүйтэх боловч нэг л хөгжилгүй зүггүйтэж байх шиг санагдахад Артамонов хүүгээ сэтгэл зовнин үг дуугүй ажиглаж байв. Халуун усны байшингийн дээвэрт тагтаанууд дахиад бий болж морин ганжирт ноён» нуруу модон дээгүүр гул гул дуугарч явах нь сонсогдох болжээ... Илья, Павел хоёр тагтаа нисгээгүй цагтаа яндангийн дэргэд хэдэн цагаар сууж хөгжөөнтэй ярилцдаг.

	— За чи минь ямаршуу байв? Би чамд зөндөө их юм ярьж өглөө. Одоо чиний ээлж гэж хүүгийн ирсэн даруйд эцгийн хэлэхэд хүү нь:

	— Багшийгаа хүүхдүүд яаж элэглэдэг тухай төдий л их сонирхолтой биш юм яаран товч ярилаа.

	— Яах гэж багшаа элэглэдэг билээ.

	— Залхуутайд нь тэр биз гэж Илья учрыг нь тайлбарлав.

	— За тийм байж. Тэр чинь тусгүй л хэрэг дээ. Ном сурахад хэцүү юм уу?

	— Гайгүй, амархан

	— Худал цахисан байлгүй.

	— Тэгвэл та миний сурлагын тэмдгийн дэвтэр үз гэж Илья мөрөө хавчисхийн хэлснээс гадна цэцэрлэг рүү, тэнгэр өөд ширтэн харж байв.

	— Чи тэнд юу харав? гэж эцгийн асуухад

	— Харцага гэж хүү хэллээ.

	Эцэг Артамонов шүүрс алдаж

	— За гарч тогло. Надтай байхад чамд уйтгартай шиг байна гэв.

	Артамонов ганцаараа хоцроод багадаа эцгийнхээ юм ярьж суухад нэг бол уйтгартай эсвэл аймаар байдгаа дурсан бодлоо.

	— Багш нараа элэглэдэг гэнэ. Тэр цагт намайг суран ташуураар шалба ороолгож гэлэн хүн над ном заадаг байтал энэ мэтийн юм толгойд ердөө ордоггүй байжээ. Одоогийн хүүхдүүд жаргалтай болж гэж Артамонов саналаа.

	— Аав аа, халуун усны байшингийн тагтанд Павлушкийн тагтаа тэжээхийг та зөвшөөрнө үү гэж хүү Илья хотод сургуульдаа явахын өмнө эцгээсээ ганцхан зүйл хичээнгүйлэн гуйжээ. Үүнд эцэг нь тодорхой амлалгүй, бөөрөнхийлсхийн:

	— Муу сайн хүн бүрийн санааг хангах аргагүй шүү гэж хариулахад

	— Та болно гэж байх шив дээ. Би Павлушкад хэлье. Тэр их баярлана даа гэж хүү санаа шулуудав.

	Ийнхүү хүү нь нэг ноорхой хүүхдийг баярлуулах гэж санаа тавьж байгаа мөртөө эцгээ халамжилж, түүнийхээ амьдралд өчүүхэн ч баяр хөөр нэмж чадаагүйг бодоод эцэг нь хүүдээ гомдож билээ.

	Артамонов хүүгээ явснаас хойш дансны бичээчийн дагавар хүүг бүр ч ихээр ад шоод үздэг болжээ. Одоо Артамонов гэртээ юм уу эсвэл фабрик дээр, үгүй бол хотод яваад нэг юманд уурлавал уранхай хувцастай бохир жаалхан хүүхэд л бүх уур хилэнт бодлын төвт нь орж, уур хилэнт санаа, муухай сэтгэлээ миний хэлхээстэй хэврэг яснаас өлгөөч гэж тэр хүү уриалж байх шиг Артамоновт санагддаг байв. Энэ хүүхэд нээрээ л өлөн хөгц, үдшийн сүүдэр мэт өсөж, хулгайч нохой, хувхай чөтгөр шиг үүгээр түүгээр сүүтэлзэн дайралдах нь улам олон боллоо.

	Намрын шар нарны нэг дулаахан өдөр их ядарч ууртай байсан Артамонов цэцэрлэг дотроо орлоо. Үдэш болж байлаа. Салхинд цэвэрлэгдэж бороонд угаагдсан ногоовтор тэнгэрт дулаацуулах илчгүй намрын тонхил нар ёлтойж байв.

	Цэцэрлэгийн буланд Тихон Вялов шарлаж унасан навч хамуураар шүүрдэж байлаа. Цэцэрлэг дундуур сэвэлзэн сэрчигнэх уйтгарт чимээ хөвөлзөн авай. Модны цаана фабрик хүрхрэн хөх боровтор утаа нь ноозгойхон дэгдэж, агаарын тунамал ариуныг буртаглан байв. Эзэн хүн хашааны ажилчинтайгаа уулзан үг солихгүйг бодож, цэцэрлэгийн нөгөө талын булан, халуун усны байшинг чиглэн явлаа. Халуун усны байшингийн хаалга нь дутуухан нээлттэй байв.

	«Өнөөх чинь энд байх нь» гэж Артамонов бодоод халуун усны байшингийн үүдний өрөө рүү болгоомжтойёо сэм шагайвал өнөөх жаал харанхуй булан дахь бандан дээр алцайн толгойгоо гудайлгаж хүүхдийн хилэнцэт үйлээр оролдож, суухыг нь харлаа. Артамонов үүнийг хармагц мөчийн төдий баярласан боловч Яков Илья хоёроо санахтайгаа зэрэг хэрдхийн зэвүүцэж:

	— Чи »муу лүд энд юу хийж байна? ,гэж ой гутан шүү дээ зуун хэлэв.

	Павелын гар салганахаа байж өөдөө харвах шиг болж, амаа ангайн вандангаас их л хачнаар ховхорч, аяархан гаслан дуу алдаад биеэ хураан атирч том хүн Артамоновын хөл доогуур ухасхийтэл Артамонов баруун хөлөөрөө өвчүү рүү нь хавархан өшиглөөд зогсоочхов. Жаал хүү атиран ойчиж, сулхнаар гийнах мэт авиа гарснаа хажуулдан хөрвөв.

	Сэтгэлд дарамт болж явсан хүнд тээр, уранхай хиртэй хувцсаа одоо л өшиглөн хаяад дотор нь уужрах шиг, Артамоновт мөчхөн зуур санагдсан боловч дараах, хурамд нь цэцэрлэг тийш харж чих тавьсныхаа дараа, хаалгаа хааж доошоо бөхийж:

	— За бос явъя гэж аяархан хэллээ.

	Гэтэл жаал хүүхэд өрөөсөн гараа урагш нь сунгаж нөгөө гараа өвдгөөрөө дараад хөдлөлгүй хэвтэж байлаа. Нэг хөл нь нөгөөдхөөсөө богино мэт харагдаж билээ. Жаал хүүхэд Петр өөд сэмхэн мөлхөж яваа юм уу гэмээр байв. Урагш нь сунгасан гар нь ер бусаар сунаж хэтэрхий урт болж аймаар харагдаж байв. Артамонов цочин найгасхийж тотгоноос шүүрч, малгайгаа аваад, гэнэт ихээр сул асгаран гарсан духныхаа хөлсийг малгайн дотроор арчлаа.

	Шал тэврэн унасан тэр хүүхдийн хацар дороос хар хүрэн цус нарийхнаар горхилон урсаж байгааг харж, жаалыг алчихлаа гэдгээ хэдийн мэдсэн ч

	— За чи бос доо. Би хэнд ч хэлэхгүй гэж дэмий л шивнэв.

	«Алчихлаа» гэж Петр дотроо бодлоо. Хялбархан утгатай энэ богинохон үг чих дөжрүүлэм цуурайтах шиг санагдав. Артамонов малгайгаа дээлийнхээ халаасанд хийж загалмайлан мөргөж, өрөвдөлтэйеэ умарцаглан хэвтэх түүний хүүрийг алмайрсан нүдээр гөлрөн зогсов. «Мэдэлгүй ингэчихлээ гэв. Хаалгаар, цохичихлоо. Хаалгаар... хүнд хаалга шүү дээ» гэе гэсэн хялбархан бодол Артамоновын дотор түгшүүртэйеэ эргэлдэв.

	Артамонов эргэж бандан дээр лаг хийтэл суув. Нэг мэдсэн чинь ард нь Тихон ирээд, мод чулуу шиг ясархаг шанаагаа маажин Никоновын хүүхдийг цийлгэр нүдээрээ ширтэн харж, шүүрээ бариад зогсож байв.

	— Энэ харж байна уу? гэж Артамоновын хоёр гараараа вандангийн ирмэгээс барьж чанга дуугаар эхэлтэл Тихон толгой сэжлэн үгийг нь таслан:

	— Тун сул дорой, эв дүйгүй хүүхэд юм сан даа зайлуул. Энэ өөд битгий авир гэж хэчнээн хэлсэн гэж санана гэв.

	— Юу гэнэ ээ? гэж Петр айх найдах зэрэгцэн асуув.

	— Бяц унав гэсэн юмаа би. Петр Ильич чи ч зөн шиг сануулж байсан шүү дээ санаж байна уу? Юм болгонд самбаа дүй хэрэгтэй. Ухаа алдчихаа юу? гээд хашааны ажилчин Тихон явган сууж Павелын гарын судсыг барьж, хацрыг нь илснээ хормойвчиндоо гараа, чүдэнз ноцоох гэсэн шиг шажигнуулан түжигнүүлэн арчиж өгүүлрүүн:

	— Өнгөрчихсөн бололтой. Энэ хэврэгхэн амьтан амь тавихад юу ч байх вэ дээ гэв.

	Тихон тайван дуугарч, алгуурхан хөдөлж аанай л байдгаараа байсан боловч, эзэн нь түүнд итгэхгүй буруутган зэмлэх ширүүн үг хэлэхийг нь хүлээж суулаа. Гэтэл Тихон тааз дахь дөрвөлжин нүх өөд харж тагтаануудын дуугаралцахыг чагнаад жирийн тайвнаар ам нээсэн нь

	— Энэ хүү хаалгаар авирдаг байлаа. Нэг хөлөөрөө бандан дээр, нөгөө хөлөөрөө хаалганы бариул дээр дараа нь ирмэг дээр нь гишгэж тэндээс нүхний ирмэгээс шүүрч аваад татасхийж дүүжигнэн дээшээ гардаг сан. Гарт нь бяр байх биш дээ. Тэгээд гар нь алдаж үзтэл элгээрээ хаалганы булан цохиж унасан байлгүй дээ гэлээ.

	— Би тэгсний нь харсангүй шүү гэж Петр хэлэв. Амь золих зөн бэлгэ нь «Худлаа хэлж байна уу? Залилж байна уу? Надад хавх тавьж, намайг гартаа оруулах гээ юу? Эсвэл энэ тэнэг нээрээ мэдээгүй юм болов уу?» гэх мэт олон санаа таамаглал дараа дараагаар төрүүллээ.

	Гэвч Артамоновт мэдээгүй нь магадтай шиг санагдлаа. Тихон дүйнгэ тэнэг мэт аашилж: Духаараа хүн мөргөсөн шиг толгойгоо сэжлэн санаа алдаж:

	— Зайлуул даа. Хогийн сармаг шиг ийм амьтан амьд явсны ч хэрэг юу билээ. Очиж эхэд нь дуулгаж үзэхээс дээ. Хойд эцэг нь ч нэг их харамсахгүй биз. Энэ хүү түүнд шоовдор амьтан юм чинь гэж хэллээ.

	Худлыг нь барьчих санаатай Артамонов хашааныхаа ажилчны ярихыг их л сэжиглэн сонсож суув. Гэтэл Тихон аанай л юманд сониуч биш хүний байдлаар ярьж байлаа.

	— Байз! гэж хөмсгөө зангидан

	— Пашка! Пашка! гэж хашаан дотор нэг эмийн ууртай дуудахыг нь чагнав.

	— Тихон шанаагаа илэн:

	— За тэр цаадуул нь Пашка, Пашка гэж багалзуурдацгаалаа. Нулимсаа бэлдвэл таараа бий гэж дуугарлаа.

	«Үгүй, энэ чинь тэнэгдээд мэдсэнгүй» гэж Артамонов бодоод халаасан дотроо малгайгаа гаргаж хугархай саравчийг нь анхааран харсаар цэцэрлэг рүү гарлаа.

	Артамонов хоёр гурван долоо хоногийг мэдэж болшгүй шинэ шинэ гай зовлонд учруулахаар заналхийлэн бүхий баргар хар аймшгийн долгионд автан түгшин өнгөрөөж билээ. Юу юу гүй гэнэт хаалга нээгдэж, Тихон орж ирээд «Би ч яах вэ, мэдэж л байна» гэвэл яана гэж Артамонов түгшиж байв.

	Гэвч гаднаас харахад цөм зүгээр л өнгөрлөө. Төрүүлэх, оршуулах заншилд номхон хүлцэнгүйчүүд энэ хүүгийн үхлийг хэвийн ажилсаг байдлаараа л угтлаа. Никонов хүзүүндээ шинэ галстук уяж хэдийн хүртэх болсон шагналаа авсан хүний шинж тэмдгийг сайтар угаасан нүүрэндээ илтгэн ихэмсэг томоотой явав. Алуулсан энэ хүүхдийн эх, адууных шиг уртавтар нүүртэй, өндөр нуруутай, туранхай авгай нэг ч үг дуугаралгүй, нулимс ч дуслуулалгүй, явсан нь хүүгээ л бушуухан тавихын мөн болсон шиг Артамоновт санагдаж билээ.

	Энэ авгай авсны толгой дахь сэрмэгэр нимгэн алчуурыг байнга засаж, хүүгийнхээ хөхөрсөн духан дахь цэцгийн бяцхан эрихийг өөрчлөн тавьж, нүдэн дээр нь тавьсан нэг мөнгөний шив шинэхэн хоёр улаан зоосыг хуруугаараа болгоомжтойёо дарж их л эвгүй яаруу загалмайлан залбирав. Энэ эмэгтэйн гар нь ядарч бодь хөтлөх хурлын үеэс гараа хоёр удаа өргөх гээд чадсангүйг Петр Артамонов ажиж билээ. Гараа дээш өргөтөл тэр нь хугарсан юм шиг өөрийн эрхгүй доошоо унжиж билээ.

	Тийнхүү энэ талаасаа цөм гайгүй л өнгөрлөө. Хүүхдийн эцэг эхэд хэтэрхий их юм өгч Тихонд сэжиг төрүүлэхгүйг бодож Артамонов бага сага туслалцаа үзүүлсэнд харин Никоновынхон түүнд нь баярлаж, залхмаар олон юм хэлж баяр талархал илэрхийлцгээж билээ. Тэгсэн ч хашааны ажилчин Тихоныг түрүү халуун усны байшин дотор маяг дүрэм үзүүлсэн шигээ тийм тэнэг амьтан гэж Артамонов үнэмшиж чадашгүй авай. Халуун усны байшин энэ хүнийг хоёрдох удаагаа түрүүн байранд дэвшүүлэн гаргаж Петрийн амьдралд улам гүнзгий оруулжээ. Энэ нь хачин болоод аймаар ажээ. Халуун усныхаа энэ байшинг галдвал таарна, үгүй бол түүнийг буулгаж модыг хөрөөдүүлж түлэх хэрэгтэй. Тэртэй Тэргүй хуучирч өмхөрлөө. Оронд нь өөр газарт шинээр бариулах хэрэгтэй болсон гэж ч хүртэл Артамонов бодож билээ.

	Тихоны ул тавгийг сүрхий шагайж хашааны энэ ажилчин нь урьдын адил хүсэл зоригийнхоо эсрэг эзэндээ ивээл үзүүлэн нэг л дурамжхан мэт амьдарч байгааг Артамонов ажиж мэдэв. Бас үг цөөнтэй хэвээр, ажилчидтай бол харгис цагдаа шиг хэрцгий догшин учир ажилчид ч түүнд дургүй бүлгээ. Ялангуяа авгай хүүхнүүдийг үзэн ядаж, онцын хэрцгий харилцдаг бөгөөд ганцхан Натальятай л харин эзэгтэйтэй биш, хамаатан садны нагац эгч юм уу төрсөн эгчтэйгээ ярьсантай адил огт ондоогоор ярьдаг байв.

	— Чи чинь Тихонд дэндүү наалинхай байх юм гэж нөхөр нь удаа дараа зэмлэн хэлэхэд эхнэр нь:

	— Манайд бүр дасчихсан юм чинь яах вэ? гэдэг байв.

	Сүүлийн жилүүдэд анги тусгай мөргөлтөн хэтэрхий олон болсон тулд, хэрэв хашааны ажилчин Тихонд ирэлцэж очилцдог нөхөд бол тусгай мөргөлтэй гэж бодож болох байв. Гэтэл мужаан Серафимаас ондоо нэг ч найз Тихонд үгүй. Тихон сүмд дуртайяа очоод галзуу юм шиг мөргөхдөө, яагаад ч юм бэ хашхирах гэсэн шиг амаа дагтан муухайгаар ангалзуулан уншдаг байв. Артамонов хашааны ажилчны сүүмэлзэх нүдийг харахтайгаа зэрэг энэ цийлэлзэх нүдэнд аюул занал хоргодож байгаа мэт бодогдох учир энэ хүнийг багалзуурдаж «За бушуухан хэл» гэж сэгсрэх дур хүрч хөмсөг зангиддаг бүлгээ.

	Гэтэл Тихоны нүдний цөцгий уярч зөөлрөн шанаархаг нүүрийн чулуу мэт бат түвшин байдал нь Петрийн түгшүүрийг тайтгаруулдаг авай. Тэнэг Антон амьд байхдаа хашааны ажилчны манааны шовгор бүхээгт орох нь олонтой, үгүй бол үдэш хашааны хаалганы дэргэдэх бандан дээр Тихонтой зэрэгцэн суудаг байлаа.

	— Чи дэмий юм битгий чалчаад бай. Куятыр гэдэг чинь хэн юм бэ? Сайн бодоод хэлээд аль гэж тэнэгээс Тихон шалгаахад

	— Каямас гэж Антон нь баярлан дуу тавиад:

	— Христос тэнгэр мэндлэв, мэндлэв... гэж дуулж эхэлнэ.

	— Чи байз!

	Хигээстэй тэрэг дугуйгаа гээчихлээ.., гэхчлэн

	— Чи үүнээс юугаа мэдэж авах гэсэн юм? гэж Артамонов өөрөө ч мэдэлгүй ундууцан Тихоноос асуув.

	— Хүн бишийн этгээд үгнүүдээ тайлбарлаж аль гэж байна.

	— За тэнэгийн л үг биш үү дээ? гэхэд

	— Тэнэг ч гэсэн бас нэг өөрийн ухаан байх л ёстой шүү гэж Тихон их мангуу үгээр хариуцаж билээ.

	Ер түүнтэй ярьсны нэмэр алга байв, хав дарж, сэтгэл дарангуйлсан хүнд бодлоо цаашид тэвчиж ядаад Артамонов нойр хулжиж унтаж болшгүй, салхи үүгсэн нэг шөнө гэргийгээ сэрээж Никоновын хүүхэдтэй тохиолдсон явдлаа ярьжээ.

	Наталья юм хэлэлгүй, нойрмог нүдээ анивалзуулан сонсоод

	— Харин би бол зүүдээ мартчихдаг шүү гэснээ гэнэт цочиж, Яков маань бас тэгэхгүй байгаа даа? Би айж байна гэв.

	— Яахгүй байгаа гэж? гэж нөхөр нь гайхан асуув.

	Юунаас айж байгаагаа эхнэр нь тодорхой хэлж өгөхөд «Би дэмий л хэлж дээ» гэх Артамонов чихээ имрэн цухалдан бодлоо. Энэ шөнө салхи шуурганы исгэрэн шүгэлдэх чимээн дунд дотогш төвлөрсөн ухаан мэдрэлтэйгээ хамжин дэмжин өнөөх хүний амины хэргийн учир тухайг гийгүүлэн тайлах нэг арга бодож олсон нь юу вэ гэвэл түүний бие хүүг нь уруу татах аюултай, нөхөр ааш зан эвдэрсэн тэр хүүг чухамхүү Илья хүүгээ хайрлаж, түүний төлөө түгших сэтгэлийн эрхээр алчихсан хэрэг. Энэ нь Никоновын хүүхдийг үзэн яддаг хар сэтгэлд ойлгомжтой учир шалтгаан мөн тулд санааг нь амсхийлгэв. Тэгэвч санааны энэ зовлонгоос бүрэн ангижирч, түүнээ өөр хэн нэг хүнд тохчихмоор санагдан ажээ. Ер бусын энэ нүглээ ерийн нүгэл наманчлах чинь шүтлэгийн үед биш, гэртээ наманчилж ярихаар шийдэж Артамонов Глеб ламыг залж иржээ.

	Бөгтгөр нуруутай хорчгор лам Артамоновынд үдэш ирж, буланд сэмхэн очиж суув. Энэ лам ичээнд хоргодох гэсэн шиг урт гулдгар биеэ харанхуй давчхан булан руу шигтгэж суудаг зантай. Ламын хуучин хар дээл жанч нөмөрсөн нь зөөлөн сандлын бараан арьсан бүрээстэй бараг нийлж, энэхүү бараан дэвсгэр дээр зөвхөн нүүр нь толботон цайн харагдах, хайлсан цасны дусал шанааны нь үсэнд тогтож шилэн тоос шиг гялалзан байв. Глеб лам сурсан заншлаараа шингэн урт сахлаа ясархаг гараараа атгалан байв.

	Артамонов гол зүйлээс шууд эхлэхээсээ зүрхшээж, хүн ард залхуу хойрго, ууж согтуурдаг, садар самуун тэргүүтнээрээ унтуу уцаар хөдөлгөөн нэн хурдан завхарч байгааг урьдаар ярьж, ингэж ярих нь уйтгартай болмогц дуу хураан өрөөн дотуураа алхалж эхлэв. Тэгэхэд бүрэнхий булангаас лам гомдол улиглалтай их л төстэй үг ярьж хөврүүлэн урсгаж гарсан нь:

	— Хүн ардын төлөө хэн ч санаа тавихгүй юм даа. Ардууд гэдэг чинь санаа сэтгэлийн талаар өөрсдийгөө халамжилж дасаагүй чаддаг ч үгүй улс шүү. Боловсролтой хүмүүс. Гэвч надад тэднийг шүүмжлэх зүрх алга. Тэгээд боловсролтой ч хүн манайд тун цөөхөн шүү дээ. Тэд жирийн амьдралд ардын амьдралд ер идээшээгүй улс аа. Тэд их юм санаж сарвайх боловч гол чухлыг ер олохгүй улс. Тэд ганц нэгээр босож тэмцэх дуртай болохоор засаг тэднийг хяхан хавчдаг байна. Ер нь манайд юм болгон л нэг зохиж тохироогүй юм шиг сүнс сүгээ бодож айж эмээх сэтгэлд зориулсан цорын ганцхан дуу хоолой үймээн шуугиан дотроос улам тодоор сонсогдох болж буянт сэтгэлийг сэргээхийг эрчимтэй уриалж байна. Энэ бол гүн ухаант зохиолч Толстойн гунигийн дуу хоолой юм. Ёстой гайхамшигт хүн юм аа. Тэр хүний үг нэн аймшиггүй нь хэтэрхий, тэгээд аягүй бол үнэн алдартны шашин сүмийн нэр хүндийг хөндөх маягтай шүү гэв.

	Лев Толстойн тухай лам их ярьжээ. Энэ нь Артамоновт сайн ойлгогдохгүй ч гэсэн ер бусын энэ хүний бараг үлгэр домог болсон дүрийг тодруулж зөөлөн урсгалтай горхи шиг харанхуйгаас тасралтгүй үргэлжлүүлэн урсгаж санаа алдан, алдан ярьж байгаа ламын үг Артамоновыг мөн санаанаас нь улам холдуулж байв. Ламыг ирүүлсэн хэргээ Петр мартаагүй боловч түүнийг өрөвдөх сэтгэлд аажмаар автагдаж байлаа. Энэ лам хомхой ховдог биш, хүн бүхэнтэй эелдэг зөөлнөөр харилцдаг сүмд хурлаа сайн хурдаг ялангуяа бодь хөтлөхдөө сэтгэл хөдөлгөм сайхан уншдаг учир хотын ядуучууд Глеб ламаа тонилсон ариун санваартай гэж үздэгийг Петр Артамонов мэдэж байсан бөгөөд лам хүн ийм ч байх ёстой гэж санах учраас энэ бүхнийг зүй ёсны хэрэг гэж үзнэ. Нийт хотын лам нар мөн ихэс дээдэс цөм Глебт дургүй учраас Артамонов энэ ламд талархдаг болсон ажээ. Гэтэл санваартан багш лам бол хатуу чанга, нүглийг жигшин цээрлэл болгох нүгэл хийхээс айдаг болгох онцын хурц нэвтэрхий үгсийг мэдэж, хэлж чадах хүн байгууштай. Гэтэл Глеб ламд ийм чадал байхгүйг сайн мэдэж байсан Артамонов хэн нэгнийг гомдоохгүйг хичээж эрс биш бөөрөнхий үг ярьж суугаа ламын ярихыг сонсож суутлаа гэнэт:

	— Ламтан аа. Энэ жил би мацаг барихгүй гэдгээ хэлэх гэж таныг урьсан юм гэв.

	— Яагаад тэр бил ээ? гэж лам бодол болон асууснаа хариу хүлээлгүй. Чин сүжиг ичих нүүр чинь л мэдэх хэрэг гэж хэллээ.

	Глеб лам энэ үгээр хашааны ажилчин Тихон шиг хэрцгий ширүүн хэлэх шиг Артамоновт санагджээ. Лам ядуугийн учир галош хэрэглэдэггүй тул борчуулын өмсдөг том савхин гутлын нь уланд наалдсан цасан товх хайлж, тогтсон шавхайгаа гишгэж, гомдсон мэт боловч арай буруушаалын биш аялгаар, ярьж байв:

	Эргэн тойронд болж байгаа юмыг харж суухад ганцхан зүйл сэтгэл тайтгаруулах юм. Амьдралын нүгэлт муу юмс өрнөн дэлгэрэх тутмаа нэг дор бөөгнөрөн давж туулахад дөхөмтэй болж байна. Ээрсэн утас голоо ороож том болдог шиг, нүгэлт хор хөнөөд голоо ороож том болж байгааг өчүүхэн би цаг ямагт ажиглаж мэдлээ. Тарж түгснийг давж туулахад бэрх харин бөөгнөрснийг шударга ёсны илдээр нэг мөсөн цавчихад хялбар гэж лам хэлэв.

	Энэ үг Артамоновын санаанд үлдэж тогтлоо. Тэр гол гэдэг нь Павел биш үү. Бүх хилэнцэт хар санаа бодол түүн тийш цутгаж байв. Павел тэр хилэнцэт хар санаа бодлыг биедээ даллаж байсан шүү гэж бодоход Артамоновын сэтгэл тайвширч нүгэл хилэнцийн зарим хувь нь мөн хүүд зүй ёсоор оногдох болно гэж дорхноо бодоод дотор уужраад ламыг цай ууна уу гэж урилаа.

	Хоолны өрөөнд саруулхан таатайн дээр дулаахан, агаарт амттаны сайхан үнэр таатай ханхалж байв. Ширээн дээр халуун тогоотой ус уур савсан аятайхан хуучин буцалж байв. Артамоновын хадам эх түшлэгтэй зөөлөн сандал дээр сууж:

	 

	Гилбэгээн дагина

	Бэлгээ түгээж

	Апостол Петрт

	Аагим халууныг

	Таалалт Николад

	Далай нуурын эрхсийг

	Айлдагч зөнч Ильяд

	Алтан жадаа хайрлав.

	 

	гэж эвтэйхэн аялгуулан, дөрвөн настай зээ охиндоо дуулж өгөв.

	— Харын шашны магтаал юмаа гэж лам ширээний ард суунгуут хэлээд буруугаа хүлээсэн мэт инээмсэглэв.

	Унтлагын өрөөнд орсон хойноо Наталья Петрт өгүүлрүүн.

	— Алексей маань ирж. Би түүнтэй дайралдлаа. Москва Москва гээд л улам ухаа алдаж байна. Ер яадаг билээ, айх юм би... 

	Зун болоход Натальягийн цагаан хүзүү бас өнгөлж зүлгэсэн юм шиг гилгэр улаан нүүр царайд нь зүүгээр шивчихсэн юм шиг жижиг улаан сэвх толбо гарч яршиг удсанд зөгийн балын өнгөтэй түрхэц авч Наталья долоон хоногт хоёр удаа унтахынхаа өмнө хичээнгүйлэн түрхээд хэвтдэг болов. Энэ удаа толины урд сууж нүцгэн тохойгоо гялалзуулан энэ ажлаар оролдоход нь Натальягийн цамцан дор хоёр том мөөм нь бөмбөлзөн байв. Петр хоёр гараа салаавчилж дэрлээд эрүүнийхээ сахлыг тааз өөд харуулан эхнэрээ хулгай нүдээрээ сэм харж хэвтвэл гэргий нь нэг л машинтай төстэй санагдан, тосолсон тосноос нь чанасан загасны үнэр ханхлах шиг болов. Наталья итгэмжтэйеэ шивнэн залбирч, бурхандаа мөргөөд орондоо орж, эрүүл биеийн эрх танхи заншлаар нөхөртөө биеэ өргөн наалдвал цаадах нь унтаачин болж үл хайхрав.

	«Гол гэдэг энэ. Бие нь ээрүүл мэт эргэлдэнэ. Харин хэн ээрч байна? Утсыг хүн ээрдэг, таарыг чөтгөр нэхдэг гэж Тихон хэлсэн шүү. Тэр муу тэнэг толгой чинь» гэж Артамонов бодлоо.

	Алексейн өрнүүлж байгаа ажил үйл нь голын дагуух элст толгодоор улам өргөжин дэлгэрэхэд элс нь дагшран гишгэлэгдсэн тэдгээр толгод алтлаг өнгөө алдлаа. Бас гялтгануурын мөнгөлөг өнгө арилж өөхөн чулууны гялбалзах оч буурч жил бүр, хавар бүр хог өвс улам тодоор ногоорон харагдах болж, зөрөг зам дээгүүр банздоо навчаа хумин ургаж, том гэгчийн чихт даливс үзэгддэг болжээ. Цэцэрлэгийн моднууд фабрикийг тойруулан үр тоосоо тархааж байв. Намрын навч унан ялзмаг болж шимжин бүхий элсийг бордоно. Фабрик улам чанга хүрхрэн архиран, халамж түгшүүрээр амьсгаалж, олон зуун ээрүүл хангинаж суурь машинууд шивнэлддэг аж. Машинууд амьсгаадан аахилж Фабрикийн дээгүүр хөдөлмөрийн санаашрангуй дуу чимээ, өдрийн туж тасралтгүй нижигнэн байв. Би энэ бүхний эзэн нь шүү дээ гэж бодоход сэтгэлд таатай, басхүү гайхаж бахархах сэтгэл ч төрүүлмээр ажээ.

	Гэлээ ч гэсэн Артамонов эцэж ядраад бага балчир насаа, төрсөн тосгоноо, тунгалаг устай алгуур урсгалтай Рать гол, уудам тал хөндий тариачдын энгийн амьдралыг заримдаа дурсан санах нь улам олон болж байжээ. Энэ бүхнийг санах тухайд нүдэнд үл үзэгдэм нэг бахим гар өөрийг нь базан авч, эргүүлж байх шиг Артамоновт санагдах бүлгээ. Өдрийн туж дүнгэнэх чимээ шуугианаар толгойг нь дүүргэж, ажил үйлийн шаардлагаас гадуур өөр юм багтаах зайгүй болгожээ. Фабрикийн яндангаар баагилдан олгойдох мушгирсан багил хар утаа бүх орчин тойрныг гуниг уйтгараар бүрхээн харанхуйлдаг байлаа.

	Иймэрхүү сэтгэл урмаст цаг тохиолдоход Артамоновын санаанд ажилчид нэг ч эс таалагдах бүлгээ. Ажилчид улам бүр тариачин харцсын хатуужил тэсвэрээ алдаж доройтон, авгай хүүхнүүдийн мэт цухалдах, гомдох нь хэмжээгээ алдаж, их хэрүүлч хэдэр болж байх мэт санагдан авай. Ажилчид аж ахуйч бус болж тогтвороо алджээ. Дээр эцгийн нь байхад тэд бүгдээрээ гэр бүлсэг эвтэй найртай суудаг, төдий л их архиддаггүй. байснаас гадна ичгүүр сонжуургүй завхайралдаагүй байсан бол одоо цөмөөрөө хутгалдаж, хүмүүс цовоогоор барахгүй ухаантай ч болсон юм уу гэж санагдам ажээ. Тэд ажилдаа хайхрамжгүй, бие биедээ уур уцаартай болж цөм хулгайч шиг гөлөн гөлөн сэм ажиглаж явдаг базаахгүй муу зан сурчихжээ. Ялангуяа залуучууд дүрсгүй болж, хүндлэх ёс мэдэхээ байчихлаа. Фабрик залуусыг богино хугацаанд өөрчилж харц тариачидтай огт төсөөгүй болгожээ.

	Жишээлбэл уурын зуухны галч Волков хэдхэн жилийн өмнө хашаа байшингаа галдуулж хоосроод энэ фабрикийн газар эрүүл чийрэг биетэй сайхан залуу хүү, хөгжилтэй шаламгай эхнэрийнхээ хамт ирсэн бол одоо түүнийг мужийн төвд хий судлын эмнэлэгт явуулжээ.. Нэг жилийн дараа эхнэр нь бусадтай зугаалах болсонд Волков түүнээ зодож жанчиж сүрьеэ өвчтэй болгож, одоо хоёулаа талийж алга боллоо. Хүмүүс тэр мэт хурдан балрахыг Артамонов олонтой үзлээ. Тавхан жилийн дотор энд хүн амины хэрэг дөрвөн удаа гарсан. Үүнд хоёр нь зодолдож байгаад алагдаж, бас нэгийг нь өшөө хонзонгоос болж алсан юм. Ахмад насны нэг нэхмэлчин жөтөөрхөж нэг нэхмэлчин бүсгүйг хутгалан алжээ. Цус нөж болтлоо зодолдож, хүндээр шархтах нь эгнэгт олширчээ.

	Энэ бүхнийг Алексей ер анхаардаггүй бололтой. Дүүгийн нь зан ааш улам ойлгогдохгүй хачин болж байлаа. Жаал хүүхдүүдэд үлээвэр, тоглоомын буу мөн тэдний хүүрийг хийх авсны аль алиныг чадамгай дархалдаг цэвэрч нямбай хувцасладаг, хөгжилтэй шогч Серафим мужаантай Алексей нэг л төсөөтэй болж байв. Юм бүхэн урагштай сайн болж байна цаашдаа бүр ч сайн болно гэсэн бат итгэлийн цог Алексейн харцага шувууных шиг дугараг нүдэнд тодрон гялалздаг байв. Яс тавих газар нь энэ завсар гурван булш нэмэгдсэн билээ. Урт урт яс мөгөөрс хоёроор л бүтээгдсэн гэмээр бөгөөд дагтан хахинаж хавирч явдаг Мирон гэдэг орын ганцхан муухай хүү нь ашгүй бөх голтой амьд мэнд дүүжигнэж яваа аж. Энэ хүү нь хуруунуудаа нуд, нуд хийлгэн үеийн шар усыг тараадаг зантай. Хүү Мирон арван гурван наснаасаа эхэлж нүдэндээ хэдийнээ шил зүүснээс харин шувууны хошуу шиг урт хамар нь баахан богино, хэтэрхий цийлгэр хөх нүд нь үл мэдэг бараавтар харагдах болжээ. Энэ хөвүүн гартаа ном ямагт барьж, завсарт нь хуруугаа хавчуулчихсан явдаг нь уг ном гараас нь ургачихсан шиг. Мирон эх эцэг хоёртойгоо үе тэнгийн хүн шиг ярьдаг, тэр ч байтугай том хүн шиг санал бодлоо хэлнэ. Энэ нь эцэг эх хоёрт нь таатай санагдан атал Петр бол ач хүү Мирон өөрт нь дургүйг мэдэж бас ч, мөчөөгөө өгдөггүй, түүнд дургүй.

	Алексейн гэр дахин цөм намба буурьгүй хөнгөмсөг мэт билээ. Сүм дуган яармагийн асар хоёр хоорондоо ямар ялгаатай болбол ах дүү хоёрын амьдрал мөн түүнчлэн ялгаатайг Петр Артамонов олж үзжээ. Хот орноо Алексей болоод түүний гэргийд танил түнш гэж байдаггүй. Гэвч баярын өдөр болоход фабрикийн эмч, шооч хорон үгтэй, алтан шүдтэй Яковлев, техникчээр ажилладаг орилоо согтуу хөзөрч Коптев, Мироны багш болон цагдаагийн байгууллагаас сурах эрхээ хасагдсан оюутан зэрэг нэр хүндээр барагтайхан хүмүүс хуучирч элэгдсэн эд хогшлоор дүүрсэн Алексейн пин шиг өрөөнүүдэд цуглаж, бас шантгар хамартай эхнэр нь гитараар тоглож тамхи татах бүлгээ. Эд нараас гадна нэр хугарсан элдэв амьтад цуглажээ. Лам ноёдыг бүгд хараан загнаж, өөрсдийгөө их л гойд цэцэнд бодоцгоодог нь илэрхий ажээ. Эд нар нь ёстой хүн шиг хүмүүс биш гэдгийг Петр Артамонов биеэр ухамсарлаж, энэ чухаг том үйлдвэрийн тал эзэн болсон дүүд нь ийм шүү хүмүүс чухам яагаад хэрэгтэй болсныг тун ч ойлгохгүй байв. Тэдний хашхиралдах шуугилдахыг Артамонов дуулахдаа.

	«Ихийг хомголзовч гол чухлыг нь олохгүй болцгоожээ» гэж ламын гомдоллож хэлдэг үг санаанд нь оржээ.

	Энэ гол чухал нь Фабрикийн аж төрөлд байдаг гэж Артамонов мэдэх учир хаана юундаа байна гэж сэтгэлдээ өчүүхэн ч үл эргэлзэх бүлгээ.

	Орилоо цыган Коптевыг Алексей илүү эрхэмлэдэг бололтой. Тэр нь согтуу мэт санагддаг, зоримог шинжтэйгээс гадна, бас ухаантай ч гэмээр хүн билээ.

	
— Цөм шал дэмий хоосон бясалгал! Аж үйлдвэр, техник л хамгийн чухал гэж Коптев юу юунаас олон хэлдэг байв. Гэвч Коптевт нэг л тэрслүүд чанар бий болов уу гэж ах Артамонов нь ихэд сэжиглэн авай.

	— Цаадах чинь аюултай залуу шүү гэж дүүдээ хэлбэл Алексей их гайхан:

	— Коптев үү? Хаанаас даа. Тэр чинь ёстой эр хүн. Ажилсаг данагар шар шиг, бас ухаан ихтэй гээч. Түүн шиг хүн мянга түм байвал юутай билээ гэж инээмсэглээд,

	— Хэрэв би охинтой сон бол Коптевыг хүргэн оруулж фабрикийн ажилд уяад авах байсан юм гэж нэмэв.

	Петр дүүгээсээ дүнсгэрхэн зайллаа. Хэрэв хөзөр тоглоцгоож байгаагүй сэн бол хэлснийг нь зөвшөөрөхгүй бүгдтэй нь маргаж, өөрийн дуртай энэ ор дэвсгэр адил таатай өргөн зөөлөн сандал дээр чихээ имрэн орь ганцаар удтал суух сан билээ. Энэ хүмүүс Фабрикийн ажилд ах зах нь болсон түүний биеийг анхаарахгүй байдгийн улмаас ч төдийгүй, бас өөр шалтгаан Петрийн маргалдах хорхойг нь хүргэж байлаа. Гэвч энэ шалтгаан өөрт нь тодорхойгүй байсны дээр ярианд хөшүүн болохоороо Петр дүлж дүлж тэдний маргаж байгаа зүйлд ганц хоёрхон үг хавчуулах төдий аж.

	— Надад Глеб лам нэг гүнгийн тухай ярихдаа гэж Петрийн эхэлтэл Коптев дор нь тосож аваад:

	— Та та, та чинь тэр гүнээр яах нь вэ? Тэр гүн чинь хөдөөх тариачны орос орны хураагдаж байгаа амьсгаа нь юм шүү дээ гэж хуцах мэт давчдав.

	Петрийн зүг хуруугаараа зааж Коптевын чанга чанга хашхирахад чагнаж суугаа бусад нь гэр оронгүй тэнүүл цыганууд шиг харагдаж билээ.

	Петрийн хор буцалж «Хивэн хорхойнууд, хувалзууд» гэж сэм бодож суув.

	— Ажил гэдэг ойд оддог баавгай биш гэж зүйр үг байдаг нь буруу юм. Үнэндээ үйлдвэрийн ажил чинь тэвэрч аваад яасан ч тавьдаггүй ёстой баавгай юм шүү. Фабрикийн ажил бол хүний ноён юм шүү гэж Петрийг нэг удаа хэлэхэд Коптев:

	— Мөн дөө! Харав уу? Хаана хэн гэдэг хүн ингэж хэлэв? Аюул чинь ёстой энэ дээ гэж хуцах мэт огцом өгүүлэв.

	— Чи чинь Тихоноос санал зээлдэж аваа юу? гэж Алексей дүү нь ахаасаа даажинтай асуужээ.

	Энэнд нь уурласан тулд Петр гэртээ харингуут:

	— Чи Еленагаа сайн харж бай. Коптев цыган дэргэд нь навсганаад байх болж шүү. Алексей тэр цыганд найрсаад сүйд! Манай Елена тэр муугийн аманд өртөх тарган зууш биш шүү. Түүнтэй суулгах хар хүн чи эртнээс ажиж үзээрэй гэж эхнэртээ хэлжээ.

	— Түүнд хань болмоор юм хаа байгаа юм бэ! Хүргэнийг мужийн төвөөс эрэх хэрэгтэй. За тэгээд нас нь ч арай болоогүй гэж Наталья бодлого тавин ам нээж билээ. 

	— Цаадуул чинь шархтуулчхав, мэдээтэй л байгаарай гэж Артамонов инээмсэглэн хэлж эхнэрээ инээлгэлээ.

	Фабриктаа санаа тавих явцуу хүрээнээс Петр түр чөлөөлөгдөх завшаан тохиолдоход ч хүнийг ад үзэх, бас өөрийн биедээ дур гутрах сэтгэлийн зузаан мананд мөн л төөрч яваа мэт сэтгэгддэг байв. Хүүгээ энхрийлэх хайр сэтгэлийн ганцхан ариун цагаан толбо Петрийн санаанд байдаг боловч энэ нь Никоновын хүүхдийн сүүдэрт хучигдсан юм уу, үгүй бол хүний амины хэргийн хүнд сэтгэлд дарагдаж живчихжээ. Артамонов, хүү Ильягаа харахдаа:

	«Би чиний төлөө санаа зовохдоо ийм хэрэг гаргачихсан юм даа» гэж заримдаа хэлчихмээр санагддаг болов.

	Петрийн ухаан ов мэхээр даржин тулд өнөөх хүүхдийг алахын өмнө ганцхан секундийн урьд хүүдээ санаа зовж айх сэтгэл төрснийг нууж чадахгүй байлаа. Тэр айдас л ялимгүй ч гэсэн намайг зөвтгөх магадгүй гэдгийг ухаарч байв. Харин хүү Ильятай Петр ярихдаа түүний нөхрийг нь дурдахаасаа бэрхшээдгээр барахгүй тийнхүү гавьяат зүйл мэт болгож үзүүлэх гэсэн өнөөх биеэр өдүүлсэн гэмт хэргийнхээ тухай санамсаргүй үг алдчих вий дээ гэж маш их болгоомжилдог болжээ.

	Хүү нь хурдан том боловч нэг л хөл хөндий өсөж байгааг Артамонов ажиглаж мэдсээр байжээ. Илья эхтэйгээ энхрий зөөлнөөр харилцаж тэр тухайд гимназийн сурагч болсон дүү Яковынхаа хорыг нь маажихаа байснаас гадна отгон дүү Татьянатайгаа дуртай тоглож эгч Еленаг хоргүй үгээр дооглож, түвшин тогтуун зан байдалтай болж байсан боловч түүний хэлсэн үг бүхэнд нь нэг л бодлогоширсон, санаа цэнэсэн янз хүйт дааварлан мэдэгдсээр ажээ. Одоо Илья, Никоновын хүү Павелын оронд Миронтой нөхөрлөж үеэл хоёр бараг үргэлжид хамт явж, гараа арвагануулан хоорондоо их л ярилцдаг болж билээ. Тэр хөвүүд цэцэрлэгийн саравч дотор сууж хамт хичээлээ давтаж, ном уншицгаадаг болов. Илья гэртээ бараг байдаггүй. Өглөөний цай уух үеэр Илья нэг үзэгдээд хотод авга ахындаа очих буюу үгүй бол Мироноо, бас Горицветовын хүү, өргөст лоошуу шиг хурц хэлтэй саглагар хар үстэй хуйрнанги жаалыг аваад ойд гардаг билээ. Горицветовын энэ хүүхэд явахдаа мижигнэдэг нүд нь хүнийг дооглонгуй хардгаас хялар юм шиг үзэгддэг зэвүүн адтай жаал.

	— Чи тэр жийд1 хүүхэдтэй нөхөрлөх дуртай юм уу гэж Наталья ой гутан хүүдээ хэлжээ. Хүүгийн жирвэгэр хөмсөг эгшин зуур таталдахыг Петр Артамонов ажиглав. 

	— Ээжээ, тэр жийд гэдэг чинь хүнийг доромжилсон үг шүү. Александр бол манай Глеб ламын зээ нь гэдгийг та юу андах вэ. Тэгэхлээрээ тэр орос хүн шүү.

	Гимназдаа толгой нь... гэж хүү хэлэв.

	Эх нь хүүгийн үгийг үл тоомсорлон инээж:

	— Муу сайн жийдүүд л хамаг юмны толгойд нь гарцгаах гэдэг.

	— Тэгдгийг нь та яаж мэдээ вэ? Манай хотод дөрөвхөн еврей бий. Эмийн сангийн эзнээс бусад нь бүгдээрээ ядуу улс гэж хүү нь бууж өгөлгүй л маргав.

	— Дөчөөд жийд хүүхэд бий. Воргород хот, мөн яармаг дээр ч газар бүр жийдүүд дүүрэн бий гэж эхийн хэлэхэд

	— Жийдүүд гэдэг чинь эвгүй үг шүү гэж Илья гомдмоор зөрж давтан хэлэв.

	Эх нь царайгаа улайлган цайныхаа халбагаар дийзээ нүдэж:

	— Чи чинь байтлаа намайг сургах нь уу? Яаж ярихаа би өөрөө мэдэхгүй юм уу? Би ямар сохор биш. Цаадах чинь хүн бүхний өмнө Тихонд хүртэл бялдуучилж явдгийг нь нүдээр үзлээ. Тийм учраас би түүнийг жийд шиг нялгануур гэж байгаа юм. Нялгануур хүн аюултай. Би тийм нялгануур хүнийг мэднэ дээ гайгүй... 

	— За за! дуугаа тат гэж Петрийн эрсхэн дундуур нь ороход эхнэр нь уйлах шахан

	— Петр Ильич минь байтлаа үг хэлж ч болохгүй болох нь энэ үү? гэж Наталья гомдолтойёо хэлэв.

	Хүү Илья дуугүй болж хөмсгөө зангидан суув.

	— Би чамайг төрүүлсэн биш үү гэж эхийн сануулж хэлэхэд Илья хоосон аягаа зайлуулан:

	— Баярлалаа гэж хэлэв. Эцэг нь хүүгээ нүднийхээ булангаар хараад инээмсэглэж чихнийхээ омгоос татлаа.

	Энэ маань урьд керосины дэнгээс айдаг сан бол одоо Ольгагийн бэлэглэсэн кофе чанах сонин саваас дэлбэрүүлжээ гэж айдагтайгаа адил хүүгээсээ айж байгааг нь эхнэрийнхээ үгнээс Петр олж мэдэв.

	Эцэг нь ч ялгаагүй, эхийн энэ инээдэмтэй айсантай адил хүүгээсээ сэм зэвүүцдэг ажээ. Энэ идэр хүүгийн учир нь ойлгогдохоо байжээ. Гурван хүүхэд нь цөм ойлгогдохоо байжээ. Хашааны ажилчин Тихоны чухам юуг нь тэд ингэтлээ сонирхдог юм бэ? Үдшийн цагаар тэд хаалганы дэргэд Тихонтой хамт суух дуртай.

	— Энэ ч тийм дээ. Багийг үүрвэл явахад амар шүү.

	Булангуудын талаар гэвэл та нар битгий үнэмш. Тэнгэрт юуны булан байх вэ? Тэнгэр туургагүй юм чинь гэж Тихоны батлан хэлэхийг Артамонов сонсдог байлаа.

	Гимназийн сурагчид инээлдэн авай. Илья хилэн зөөлөн дуугаар багахан шиг Мирон нь хүйтэн бөгөөд эгдүүтэй инээжээ. Тэр хоёрыг бодвол Горицветовын хүү нь амархан инээдэггүй. Инээвч инээдээ гэнэт эрс тасалж,

	— Байз байз! Энд инээдтэй юм алга! гэж найз нартаа батлан хэлдэг аж.

	Тихон дахиад л битүүлэг үгнүүд залхуутайяа хөврүүлэн дүнгэнэж:

	— Хүүхэд минь та нар хүний тухай эрдэм номыг хүн шиг л сайн үзээд бай. Хэн нь юунд тавилантай, хэн нь ямар хувь заяатайг мэдэж авах хэрэгтэй. Энэ талаар л мэргэлбэл таарна. Үг ч ялгаагүй. Үгийг нэвт ойлгож сурах хэрэгтэй. Та нарын хэн нь ч ялгаагүй эх адаггүй л бөөрөнхий ярих юм, гэснээ Тихон Вялов Петрийн мэддэг өнөөх: Зүйр үгээ давтаж:

	— Хүн утас ээрдэг, чөтгөр таар нэхдэг. Тэгээд юм бүхэн эх захгүй үргэлжлэх юм гэв.

	Залуучууд хөхрөлдлөө. Тихон ч пажигнатал инээснээ:

	— Ай зайлуул, та нар эрдэмтэй сургуультай л гэнэ түүхийгээрээ улс шив дээ гэж хэллээ.

	Хүүхдүүд нартайг бодвол үдшийн бүрийгээр улам жаалхан, жижигхэн болчихсон шиг санагдаж харин Тихон улам тэсгийж, зүг бүрдээ тэлээд өдрийнхийгөө бодвол улам тэнэг дэмий юм хэлж байх шиг.

	Хашааны ажилчнаа ад үздэг Артамоновын сэтгэлийг Тихон Илья хоёрын яриа улам бататгаж битүүдээ эмээн болгоомжлох сэтгэл төрүүлдэг байв.

	— Тихон юугаараа сэтгэлийг чинь татдаг хэрэг вэ? гэж хүүгээс эцгийн асуухад,

	— Сонин л хүн дээ гэж тэр нь хариулдаг аж.

	— Тэр чинь юугаараа сонин юм бэ? Тэнэгээрээ юу?

	— Тэнэгийг ч болов бас ойлгох хэрэгтэй шүү гэж хүү Илья хариуллаа. Хүүгийн энэ хариу Артамоновт таашаалтай санагдаж:

	— Нээрэн дээ. Бид тэнэглэхийн дунд амьдарч байдаг гэж хэлмэгцээ «Тихон хэлдгээр би хэлчихлээ дээ» гэж гэмшив.

	Хүү нь эцэгтээ нэг л онц найдвар төрүүлдэг байв. Ильяг гараа халаасан өвөртөө хийгээд аяархан исгэрч цонхны дэргэд хашаан дотуур яваа ажилчдыг харж байх юм уу эсвэл нэхмэлийн тасгуудаар яаралгүй явах юм уу, үгүй бол суурины зүг хүүгийн хөнгөн шаламгай алхлан явахыг эцэг нь харахдаа «Хурц гярхай эзэн болно. Ажил төрлөө над шиг буулгад ороод ядарч чирдэгтэй адилгүй удирдана» гэж сэтгэл ханамжтай боддог болов.

	Хүүгийн яриа хөөрөө биш нь баахан гомдолтой. Илья юм яривч урьдаар бодсон юм уу гэмээр товчхон ярьдаг болохоор цааш нь ярих хөөрөх ч хүсэл эс оргилуулдаг билээ.

	«Хүйтэвтэр зантай болох нь» гэж Артамонов санадаг боловч Ильяг орилоо чалчаа Горицветов, залхуу нозгой Яков, мөн идэр бага насныхаа шинжийг хурдан алдаж бичгийн хэлээр ярьж, амьдралын тохиолдол бүхэнд зориулсан хатуу хэв хууль номд байдаг гэж боддог муухай ааштай түшмэл мэт Мирон гурвын аль алинтай жишишгүй ялгаатай нь бас ч яамай гэж сэтгэлээ засдаг ажээ.

	Хичээлийн амралтын хугацаа амархан өнгөрч, хүүхдүүд хот орохоор төхөөрч байлаа. Наталья хүү Яковтаа сайн сайхны зөвлөгөө үг хэлэв. Эцэг нь хөвгүүн Ильяад хэлэх гэсэн үгээ биш ондоо юм хэлчихжээ. Харанхуй хар шумуулд баригдсан мэт фабрикийн ажлын тухай нэг л янзын санаа бодолд автагдан суух уйтгартай юм даа гэж хэлэлтэй ч биш дээ. Бага хөвгүүдэд энэ мэтийн юм ярьдаггүй юм.

	Цас бороо ус шавар, аагим халуун, шороо тоосны зэрэг гарцаагүй дайралддаг ерийн юмтай адилгүй, гоц гойд явдалтай учирч үзэх хүсэл ахмад Артамоновт төрж удалгүй үүнийгээ олсон буюу оллоо гэж санасан нь юу вэ гэвэл нэг хошуу нутгийн ой ихтэй бөглүү газраар Артамонов явж байтал зургаадугаар сарын мөндөрт ширүүн их аадар бороонд дайрагдлаа. Аянга чих дүлийртэл тачигнаж, хар үүл хөх өнгийн дөлөөр дэлбэрэх мэт болж шөнийн энэ тас харанхуйд ойн нарийн зөргөөр ус нүдэнд үзэгдэхтэй үгүйтэй горхилон урсаж, морины хөлд газар хайлах мэт нялбаганан хөнгөн жууз тэрэгний дугуйг голд нь тултал шавраар будна. Хайлан буцлах мэт газрыг хөх өнгийн энэ хүйтэн галын дөл нүд ирмэх зуур гэрэлтүүлж, замын хоёр талаар нойтон харанхуй дундаас, асгарч буух үерийн шил мэт дусал ширхгийн цаанаас сүглэгэр хар модод айн цовхчин үсрэлдэх мэт сэрвэн дэрвэн гарч ирэх нь аймаар сүртэй. Харанхуйд үзэгдэхээ байсан морьд зогсож, туурайгаараа ус цавчин тургилдаж байв. Номхон зантай мариалаг хөтөч Яким морьдоо аймхай бөгөөд эелдэг зөөлнөөр аргадан тайтгаруулж байв. Ой хөвчийг мөслөг шуугианаар дүүргэж, шаагин орж байсан мөндөр амархан өнгөрч дараагаар нь их устай аадар залгаад түг түмэн дусаалаараа навчсыг ташуурдаж энэ харанхуй орчныг сүртэй үүгээнээр бялхуулж байв.

	— Поповынд очихоос доо гэж Яким хэллээ. Артамонов хүний бариу хувцас өмссөндөө аягүйрхэн дулаан хуурай өрөөний таатай бүрэнхийд ширээний ард хөдлөхөөсөө айж, зүүдэндээ байгаа юм шиг чилээрхэн сууж байв. Дэргэд нь хүрэвтэр үсээ толгой дээрээ эвлүүлж зассан бараавтар өнгийн элбэг платитай өндөр нуруутай гоолиг авгай, буцалж байгаа гялтан халуун савнаас цай аягалж байв. Цонхирдуу царайд нь урин сайхан хөх нүд гэрэлтэн авай. Саявтар нөхрийнхөө талийсныг бас эзэмшил газраа худалдаад хотод нүүж, тэнд бүрэн бус дунд сургууль гимнази нээхээр шийдсэнээ энэ авгай гомдол гаслан тоочилгүй аятай зөөлөн хоолойгоороо нэгд нэггүй ил тодоор ярьж байв.

	— Үүнийг таны дүү надад зөвлөсөн юм. Их хөгжилтэй өвөрмөц сонин хүн шүү гэж авгай хэлэв.

	Эргэн тойронд байгаа бүх юмыг Артамонов ажиглаж атаархан хоолой засав.

	Артамонов залуудаа эцгээ дагаж мужаар хэрэн хэсэн явахдаа ноёд дээдсийн гэр байшингаар бишгүй ордог байхдаа хүмүүс эд хогшилд нь хучигдаж бачимдахаас биш, сонирхмоор онцын юм олж үздэггүй байжээ. Харин одоо энэ айлд аягүйрхмээр юм алга бөгөөд цөм нэг л эелдэг аятай сайхан санагдаж байв. Бүдэг бүрхүүлтэй том дэн ширээн дээрх мөнгөн хэрэглэл сав суулга, магнайдаа ногоон саравч дэрвийлгэсэн жаалхан охины гялтайтал самнасан хар гэзэг үс толгойд зөөлөн цагаан гэрлээ жигд тусган авай. Энэ охин урьдаар дэвтэр дэлгэж эхийнхээ жигдхэн яриаг сонсоход саад болохгүй аяархан шуухинан нарийн харандаагаар зураг зурж суув. Өрөө нь багахан боловч, дүүрэн тавил хогшил сайтай. Тавьсан юм бүхэн нь цөм дороосоо ургасан мэт боловч тус тусдаа байж хананд өлгөөтэй хурц өнгийн будагтай гурван зураг шиг өөр өөр агуулгатай харагдан байв. Петрийн өмнөх жаазанд үнэмшихийн талгүй бараг газарт хүрэм урт дээлтэй үлгэрийн цагаан хөлөг хүзүүгээ сүртэй сайхан нугалан зогсжээ. Юм бүхэн цөм эвтэй тохитой. Эзэгтэйн сайхан хоолой нь холоос эгшиглэн гардаг гунигтай дуу мэт сонсогдон билээ. Ийм орчин хүрээлэлд бол нэг ч муу юм үйлдэлгүй насан турш тайван түвшин амьдарч болох юм. Ийм эхнэртэй бол түүнээ гүнээ хүндэтгэж санасан бодсоноо цөм түүнтэйгээ зөвлөн ярилцаж ч болно.

	Сүүдэрлэг асар руу хандсан хаалганы цаана, хар тэнгэрийн баргар дунд хөхөвтөр өнгөөр гялбаа маналзах нь хагас дугуй суулгасан өнгийн шил гэгээвчийг нэвт харагдаж байсан боловч хүн амьтныг айлгахаа больжээ.

	Энхрий түвшин аятай тавтайн сэтгэгдэл, энэ аятай тохилгийг зохиож чадсан цэнхэрхэн нүдтэй номхон зантай эмэгтэйн бараг бодит бус дүрийг Артамонов сэтгэлдээ нандигнан хадгалсаар, үүрийн хараанаар морджээ. Нарны алтан туяа, салхинд тастагдан сэмэрсэн үүлний бохир толбын аль алиныг амарлингуй тусгасан шалбааг дундуур Артамонов казак тэргээрээ умбаж явахдаа «Хүн ингэж амьдардаг байна» гэж атаархах уйтгарлах зэрэгцэн бодож явав.

	Энэ хүнтэй танилцсанаа Артамонов яагаад юм эхнэртээ хэлсэнгүйгээс гадна Алексейгаас бас нуусан билээ. Гэсэн ч хэдхэн долоо хоногийн дараа Артамонов дүүгийндээ ирж диван дээр Ольгатай зэрэгцэн суусан Попова авгайг хараад эвгүй болж билээ. Дүү нь ахыгаа диван руу түлхэж:

	— Вера Николаевна та миний ахтай танилцана уу? гэв.

	Тэр эмэгтэй инээмсэглэн гараа сунгаж:

	— Бид хоёр хэзээний танил шүү гэв.

	— Юу гэнэ? гэж Алексей гайхан дуугарснаа, — Хэдийд тэр вэ? Чи яагаад хэлсэнгүй вэ? гэж ахаасаа асууж билээ.

	Дүүгийнхээ ингэж гайхан асуухад Петр нэг л базаахгүй юм бодож, сахлын нь үс учир шалтгаангүй хөдөлж чихнээсээ нэг татаад:

	— Би мартчихжээ гэж хэлэв.

	Алексей ахаа ичгүүргүй чичин зааж:

	— «Хараач улайж байгааг нь! Ах минь чи үгээ ёстой олж хариулчихлаа даа. Ийм хатагтайг нэг хараад яаж мартаж болдог юм бэ? Та нар хар. Ахын маань чих нь загатнаж, дэлдийж байна гэж хашхичив.

	Попова доромжлолгүй эелдгээр инээмсэглэж авай.

	Тэд олон талтай өндөр шилбэтэй цомд мөстэй бал хийгээд ууж суулаа. Ольгад бэлэг болгож энэ эмэгтэйн авчирсан хув шиг алтан шаргал өнгийн бал хэл аятай зугаатай дарвигнуулан Петрт онцын цогтой сайхан үгс сануулж өгөх мэт байсан боловч дүү нь тасралтгүй тэвдэн давгинан ярьж байсан тул тэр үгсийг ярианд хавчуулах завшаан олдсонгүй.

	— Вера Николаевна, та худалдах гэж яарсны хэрэг алга. Тэр чинь сэтгэл амраах газар болохоор түүнээ нам гүм байдалд дуртай хүнийг олж худалдвал таарна. Бидэн шиг хүн танд юу өгөх вэ? Таны тэнд газар байхгүй, ой мод багаас гадна чанараар тийм сайнгүй шүү. Тэндэх ой туулайнуудаас өөр хэнд ч тохирохгүй гэж Алексей хэлэв.

	— Та худалдаад хэрэг байхгүй гэж Петр хэлэв.

	— Яагаад гэж Попова цомтой балаа халбагадан бодол болон асууснаа санаа алдаж, худалдах хэрэг байгаа юм гэлээ.

	Ольга Петрийг анхааралтай ширтэж инээдээ барьж ядан уруулаа жуумалзан суугаа нь Петрт аягүй санагдаж, уруу дорой хүрлийн сууж балаа уугаад Поповагийн асуултад хариу дуугарсангүй.

	Хоёр хоногийн дараа Алексей конторт сууж байхдаа би Поповагийн хогшил хөрөнгөний барьцаанд мөнгө өгөх санаатай байна гэж Петрт хэллээ.

	— Эзэмшил газрын үнэ долоохон төгрөгөөс хэтрэхгүй. Харин хогшил нь... 

	— Битгий өг гэж Петр эрс шийдвэртэй хэлэв.

	— Яагаад? Би хогшлын үнэ цэнг мэдэж байна... 

	— Битгий өг

	— Яагаад тэр вэ? Би эдийн мэргэжилтнийг аваад очно. Үнэлүүлнэ гэж Алексей хэлэв.

	Петр болохгүй гэж толгой сэгсэрлээ. Ийм наймаа битгий хий гэж дүүгээ хориглох хүсэл Петрт их байсан боловч татгалзан хэлэх үгээ олохгүй цөхөж байснаас:

	— Хоёулаа хувааж өгье. Чи хагасыг нь, би нөгөө хагасыг нь гэж гэнэт хэлчихлээ.

	Алексей урдаас нь эгц харан инээмсэглэж:

	— Чи чинь дүрсгүйтэж эхлэх нь үү? гэж асуув.

	— Яах вэ тэгэх цаг нь ирж гэсэн үг биз гэж Петр Артамоновын чанга хэлэхэд

	— Хүнээ эндүүрээгүй биз. Би оролдоод үзсэн. Загас шиг юм билээ гэж дүү нь сануулжээ.

	Артамонов Поповатай хоёр гуравхан удаа уулзаад түүнийг санаж мөрөөдөх зуршилтай болов. Энэ эмэгтэйтэй мөр зэрэгцэн сууж амьдарна гэж бодохтой зэрэг Фабрикийн ажилд залхуу хойрго хэдэн арваад хүнтэй өдөр бүр хэл ам татлах шаардлагагүй, гайхалтай, амар жаргалтай тохилог сайхан санаа сэтгэлийн талаар амарлингуй түвшин амьдрал Петрийн өмнө урган бодогддог байв. Үргэлжид сэтгэл ханамжгүй байдаг энэ хүмүүс уур цухал болон хашхиралдаж, гомдол мэдүүлж явдгаас гадна мэхлэхийг оролдож худал хэлдэг байв. Тэдний улигт бялдуучлал нь муухан далдалсан боловч улам өрнөсөөр байгаа дайсагналтай нь нэг адил уур унтуу хүргэх ажээ. Энэ бүхнээс бушуухан, зайлж шүлсэн тороо улам өргөтгөн татаж байгаа тарган аалз шиг фабрикийн улаан барилгаас зайдуудаад байна гэж бодоход нь амьдралын сайхан зураг төлөв амархан санаанд дурайдаг билээ. Петр өөрийгөө дулаахан байшинд тайван суудаг том мууртай адилтгав. Эзэн авгай өөрт нь хайртай болохоороо муурыг дуртайяа эрхлүүлнэ. Түүнд энэ энхрийллээс өөр юу хэрэгтэй билээ. Юу ч хэрэггүй.

	Урьд Никоновын өнөөх хүүхдийг сэтгэл зовоосон хамаг муу муухай юмыг биедээ татдаг хар толбо гэж Артамонов боддог байсан бол одоо Поповаг сэтгэл хөнгөрүүлж зөвхөн сайн сайхан санаа мөрөөдлийг биедээ татдаг соронз гэж үздэг болжээ. Поповагийн хогшлыг үнэлүүлэхээр нүдэндээ шилтэй нэгэн зальтай өвгөнийг Алексейн аваад ирэхэд Петр арга хэрэглэж тэдний хамт очилгүй сугарч хоцорсон боловч бүх ажлаа дуусаад дүүгээ ирэхэд:

	— Барьцааныхаа бичгийг надад худалдчих гэлээ. Энэнд Алексей гайхаж эвгүйрхээд чи яах нь вэ? гэж их шалгаан асууснаа:

	— Аан гэж бай: Энэ чинь надад ашиг хожоогүй шүү! Поповад төлөх мөнгө алга. Гэтэл эд хогшлын үнэ нь өндөр, мэдэж байгаа биз? Ингэхлээр нэмэр алга гэв. Ах дүү хоёулаа наймаацаж, наймаацаж тохирлоо.

	— Зорьсон чинь бүтэх болтугай. Боломжтой сайн л хэрэг шүү гэж Алексей нүүрээ үрчийлгэн хэллээ.

	Петр ч аминдаа амрах буланг бэлэглэж сайн үйл бүтээсэн шиг санагдав.

	— Эхнэрт чинь хэлэхээ байх уу? гэж дүү нь нүдээ ирмэн асуухад

	— Өөрөө л мэд дээ гэж Петр хэлэв.

	— Чамайг Поповад дурлачхаж гэж манай Ольга бодсон байна лээ гэж Алексей турших мэт ширтэн хэллээ.

	— Энэ нь ч миний хувийн хэрэг дээ.

	— Чи бүү хүрхэр!. Чи бидний насны эрэгтэйчүүд бараг бүгдээрээ дүрсгүйтэж явдаг юм.

	— За чи намайг бүү оролд... гэж Петр балмад бүдүүлгээр ууртай хариуллаа.

	Ольга өөртэй нь улам дотно нөхөрсөг нэг л өрөвдөмхтгий ярьдаг болсныг Петр удалгүй мэдэв. Энэ нь түүнд таатай биш санагдаад:

	— Нөхөр чинь Поповагийн тухай чамд хов хэлчихээ юу? гэж Петр намрын нэг үдэш Ольгатай сууж байгаад асуувал.

	Ольга хөнгөхөн гараараа Петрийн үсэрхэг гарыг нь илэн:

	— Би нууцыг чинь цаашаа задлахгүй л дээ гэж хэллээ.

	— Хаашаа ч задран гарах учиргүй гэж Артамонов нударгаараа өвдгөө түншин хэлснээ, энэ миний сэтгэлд л үлдэнэ. Чи үүнийг ойлгохгүй ээ. Чи өөрт нь юу ч битгий хэлээрэй гэв.

	Поповад санаархах сэтгэл Петрт байсангүй. Түүний мөрөөдөлд Попова бодогдохдоо хүсэмжлэн дурлах эмэгтэйн ёсоор биш гэр орны энхрий тохитой байдал, зөв журамтай сайхан амьдралд шаардагдах нэмэр хачрын ёсоор бодогддог байжээ. Харин тэр эмэгтэйн хот нүүж ирсэн хойно Петр өөртэй нь Алексейнд олон удаа уулздаг болж, гэнэт бие сэтгэл түүнд гайхалтай татагдсанаа мэдрэв. Петрийг нэг удаа дүүгийндээ очиход өвчтэй Ольгагийн орны дэргэд Попова цамцныхаа ханцуй шамлаад бөхийж гэдийж төмпөнтэй усанд алчуур норгож байлаа. Тэр эмийн хөх охидынх шиг бяцхан бумбагар болоод гуа голшиг нь гайхалтай тулд хүслийг холбилзуулан татах аж. Артамонов хаалганы дэргэд зогсоод цагаан гар, хөлийн чийрэг булчин гуяыг нь хөмсгөө зангидан духайн сэм харсаар халуун хүслийн зузаан мананд гүнээ автан, эхнэрийн гарт биеэ тэврүүлснээр хүртэл хүсэмжлэн бодож үзэв. Тэр эмийн мэндэлсний хариуд Петр арайхийж хүзүүгээ нугалан мэхэсхийж цонхны дэргэд суугаад, ихээр санаа алдаж царай барайлган:

	— Ольга чи яагаа вэ? Бие базаадаггүй юу? гэж хүрлийн байж асуулаа.

	Эмэгтэй хүн Петрийн сэтгэлд ийм сүйдтэй эрхшээлтэй нөлөөлсөн нь анх удаа бөгөөд энэнд нэг л битүүлэг аймшигтай аюул нуугдаж байх шиг санагдасхийх тулд Петр хирдхийн цочив. Петр морь тэргээ эмчид явуулж өөрөө тэр дорхноо гарч фабрикийн зүг явган алхлав.

	Хоёрдугаар сарын хуучид билээ. Тэнгэр гэнэт дулаарсан нь шуурга болох шинжтэй. Боровтор манан бууж тэнгэрийг далдлаад газар тэнгэр хоёрын савслагын зайг багасгаж яг Артамоновын толгой дээр тогоо хөмөрсөн шиг болгожээ. Энэ тогооноос чийгтэй хүйтэн тоос алгуурхан умбарч сахал хуузны үсэнд нь шингэж амьсгаалахад саад болов. Артамонов сэвсгэр цасан дундуур явахдаа Никитийн амиа хорлохыг завдсан тэр шөнө мөн Никоновын хүү Павелыг алах үед тохиолдсон шиг яг тэгж санаа сэтгэлээр гутран явав. Энэ хоёр явдал сэтгэл хүндрүүлэх талаараа адилхан байсныг Петр мэдэх болохоор энэ гурав дахь нь бүр ч аюултай мэт сэтгэгдэж билээ. Энэ ноёгтойг хэзээ ч өөрийн ханилсан хайрт болгож яагаад ч чадахгүй гэдэг нь тодорхой байв. Чухамхан тэр үедээ Артамонов Поповад гэнэт дур сэтгэл булаагдсан явдал нь энэ эмэгтэйг энгийн хүүхнүүдийн зэрэгт аваачиж сэтгэлд орших энхрий дотно дүрийг нь сүйтгэж баллаж байгааг олж мэдэж билээ. Эхнэр гэж юу байдгийг Артамонов хэтэрхий сайн мэдэх учир үүрэг ёсны заваан энхрийллээр дур хүслийг нь хөдөлгөж бараг чадахаа байсан эмэгтэйгээс далд ханилсан хайрт нь ямар нэг зүйлээр давуу байж ч болно гэж бодох шалтгаан байхгүй.

	«Юу хэрэгтэй юм бэ? Завхайрах гэв үү? гэж Артамонов өөрөөсөө асуугаад би эхнэртэй хүн шүү дээ» гэж хариулдаг байв. Биеэ нягталбал ямар нэг аюул тулгарахад түүний цаана нь хурдан давж гараад гэдрэгээ эргэж харах ч үгүй цааш явахыг Артамонов эрмэлздэг байв. Ер нь ямар нэг занал түгшүүрийн өмнө зогсох гэдэг бол гүн харанхуй шөнө гүнзгий мөрний хаврын хэврэг мөсөн дээр зогсож байгаатай адил мэт түүнд санагднам билээ. Өсөх балчир насандаа Артамонов ийм аймшгийг амссан болохоороо түүнийг байдаг бие цогцсоороо мэдэрч санаж явдаг ажээ.

	Хэдэн хоногийг ийм хүнд мансууралд автан өнгөрүүлж Артамонов нэг шөнө нойргүй хоноод эрт гадаа гарвал Тулун гэдэг уяатай нохой нь хашаан дотор цасан дээр цусанд хутгалдан хэвтжээ. Гэгээ гүйцэд ороогүй барай бүрий байсан учир нохойн цус нь цасан дээр давирхай адил харлан харагдаж байв. Саглагар үстэй нохойн хүүрийг хөлөөрөө хөдөлгөвөл Тулун нохой шүдээ ярзайлгаж хоншоороо хөдөлгөж бүлт үсэрсэн нүдээрээ хүний хөл ширтэн хэвтэв. Артамонов цочин чичирч зайлаад, манаачийн суудаг гэрийн намхан хаалга нээж босгоны нь дэргэд зогсоод:

	— Нохойг хэн алав? гэж асуув.

	— Би алсан гэж Тихон цайныхаа дийз таван том хуруун дээрээ тавьж суунгуут хэллээ.

	— Юунд?

	— Бас л хүн урчлаа л даа.

	— Хэнийг?

	— Серафимын охин Зинаидаг,

	Петр нэг юм бодсон бололтой дуугүй занаснаа:

	— Хайран нохой гэв.

	— Яая гэх вэ? Би тэжээсэн юм. Гэтэл надад хүртэл архирдаг болсон. Хүнийг ч гэсэн гинжлээд байх юм бол ялгаагүй галзуурна шүү дээ.

	— Нээрээ ч тэгнэ дээ гэж Артамонов хэлээд хаалгыг нь ягштал хааж «за энэ муу ч хүртэл заримдаа ухаантай үг хэлдэг байна» гэж бодсоор оджээ.

	Фабрикийн дуу чимээг чагнан Артамонов хашаан дотор зогсов. Тэртээ хол буланд шар өнгийн толбо харагдаж байв. Энэ нь адууны хашааны туурганд нааж барьсан Серафим өвгөний байрны цонхны гэрэл ажээ. Артамонов тэр гэрэл чиглэж очоод цонхоор шагайж харвал Зинаида хүүхэн ширээний ард дэнгийнхээ урд дан цамцаар сууж тэвнээр нэг юм ухчилж байлаа. Артамоновын ороход,

	— Чи юунд буцаад ирэв? гэж Зинаида толгой өргөлгүй асууснаа аньсагаа сөхөн харангуут оёж байсан юмаа ширээн дээр тавьчхаад инээмсэглэн босож:

	— Аав гэж би санасан, бурхан минь гэж дуу алдлаа.

	— Чамайг Тулун урчихсан гэнэ үү?

	— Хэлээд яах вэ гэж Зинаида сайрхсан юм шиг хөлөө сандал дээр тавьж цамцныхаа хормой сөхөж

	— Энэ хараач гэв.

	Артамонов өвдөгнөөс доохнуур боолттой цагаан хөлийг нь халти мөлт хараад бүсгүйн дэргэд тулж очингуут:

	— Чи энэ хар үүрээр ямар хэрэгтэй хашаан дотуур гүйв? яах гэж гүйсэн бэ? гэж бүдэг хоолойгоор асуулаа.

	Бүсгүй урьдаар гайхсан бололтой Петрийг ширтэн харснаа учрыг тааварлаж инээмсэглээд дэнгийнхээ хорго шил рүү чанга үлээж унтраагаад:

	— Хаалгаа түгжвэл таарна гэлээ.

	Хагас цагийн дараа Петр Артамонов бие нь хөнгөрч аятай болсон мэт санагдаж, нэхмэлч бүсгүйн ичгүүргүй озон таалсныг гайхан, чихнээсээ барин барин газар нулимж, фабрикийн зүг яаралгүй алхлан явлаа. Нэг хүнийг аятайхан чадчихсан шиг санагдан инээвхийлэн явжээ.

	Зөгий тэжээдэг газар орсон баавгай шиг, фабрикийн бүсгүйчүүдийн завхай амьдралд Артамонов хүч түрэн оржээ. Эхэндээ энэ амьдрал Артамоновын дуулсан сонссон түүх бүхнийг давж ичгүүргүй үг яриа, илэн далангүй сэтгэл санаагаараа дур татан гайхуулдаг байлаа. Энэ амьдралын байдаг бүхэн нь хэт нүүрэмгий ичгүүр сонжуургүй гайхуулсан мэт санагддаг ба тэр ичгүүргүй заваан юм бүхнийг магтан дуулалддаг, гиншгэнэн уйлалддаг байлаа. Үүнийг Зинаида болоод түүний үерхдэг бүсгүйчүүд дурлал гэж нэрлэцгээдэг. Энэнд нь архинаас илүү хүчтэй согтоох чанар, гашуутай адтай амт байдаг ажээ.

	Морины хашааны туурганд наалдуулж барьсан мужаан Серафимын урцыг «Хавх» гэж фабрикийнхан нэрлэдэг, түүний охин Зинаидад «Соруул» гэдэг хоч нэр өгснийг Артамонов андахгүй мэддэг байв. Харин мужаан өөрөө энэ овоохойгоо «Хийдийн орон» гэж нэрлэдэг.

	Зуухны дэргэдэх бандан дээр тэр өвгөн сууж, гар нүүрийн хатгамал алчуураа дал мөр, шил хүзүүгээрээ тохоод гүсли хөгжмөө тавьж буржгар толгойгоо гавшгай хаялан ягаан нүүрээ гялалзуулж:

	— Гэлэнмаа нар зугаалцгаа! Петр Ильич минь, тэднийг гэлэнмаа нар гэж санана уу? Эд чинь хөгжилтэй чөтгөрт дуулгавартай гэлэнмаа нар аа. Хөгжөөнтэй хөгшин яс болсон би тэдний хамба лам нь юм. Хөгжилтэй амьдралд зориулж хоёр нэг рубль шидээд бай гэж нүд ирмэн чанга хашхирдаг ажээ.

	Хүний өгсөн мөнгийг өвгөн шилбэнийхээ ороолт түрий рүү хийчхээд:

	 

	Тамд орсон ноёгтой

	Шарсан мөс гуйна

	Тэнэг ноёгтойг

	Шилээгүүрээр чөтгөр тэмтрэв

	 

	гэж хөгжилтэй золбоотойёо дуулан хөгжмөө жингэнүүлэн байдаг аж.

	— Чи чинь шогтой зүйр үг их мэддэг, юмаа гэж эзнийхээ гайхахад өвгөн баярлаж:

	— Би чинь шигшүүр шүү. Ямар ч муу юм над дээр асгавал би түүнийг нь шигшиж, дуу болгож орхино. Шигшүүр шиг хүн шүү би чинь гэж биеэ магтаад цааш нь ярихдаа:

	— Надад үүнийг ноёд сургасан юм аа. Кутузовынх гэдэг гойд сайн ноёд байлаа. Бас Япушкин гэдэг архи ч ноён ч. Баахан зальтай хүн сэн. Ядуу хүн болж маяглаад, дамнуурын наймаа хийж яваа мэт жаалхан хайрцаг нуруундаа үүрээд явдгаар хэсэж, үзсэн харснаа бүгдийг нь бичиж авдаг хүн. Бичиж бичиж сүүлд нь түүнээ манай тариачид ардын юу бодож мөрөөдөж явдгийг их эзэн хаан минь толилно уу гэж хаанд явуулсан юм. Эзэн хаан түүнийг нь уншиж, сэтгэл нь зовоод тариачин ардыг хамжлагаас чөлөөлж Япушкинд зориулан Москвад зэс хөшөө босгож, өөрийг нь Суздаль руу цөлж сангийн зардлаар дураар нь архи уулгаж байхаар зарлиг буулгасан юм. Япушкин ардын тухай бас олон нууц юм бичсэн боловч хаанд ашиггүй тулд явуулалгүй нуусан юм гэдэг. Япушкин Суздаль хот очсон хойноо архинд түлэгдэж удалгүй үхээд өнөөх тэмдэглэлий нь хүн хулгайлж авсан гэлцдэг гэж өвгөний ярихад:

	— Чи чинь цахиж байна уу даа гэж Артамоновын хэлэхэд өвгөн

	— Бүсгүйчүүдээс өөр нэг ч хүнд би худлаа хэлж үзээгүй. Энэ чинь миний мэргэжил биш шүү гэж хэллээ. Шоглож хэлээгүй цагт нь түүнийг ойлгоход хэцүү ажээ.

	— Үнэнийг мэддэг хүн худал хэлдэг. Би үнэнийг мэддэггүй болохоор худал хэлж чаддаггүй дээ. Хэрэв үнэнийг мэдье гэвэл чинь би чамд хэлье. Би үнэнийг олонтоо үзлээ. Тэгээд миний дүгнэлт гэвэл: «үнэн гэдэг чинь хүүхэн шүү, үзэсгэлэн залуудаа сайхан шүү» гэсэн бадаг байна.

	Өвгөн дархан үнэнийг мэдэхгүй мөртөө ноёдын явдлын тухай элдэв намтар түүх, тэдний зугаа цэнгэл, гай зовлон, харгис ааш зан, тэдний хөрөнгө зөөрийн талаар эцэс хязгааргүй их юм мэдэх бөгөөд тэдгээрийг яриад үнэхээр харамсаж нэмэхдээ:

	Гэвч тэд улирч баларч дээ. Амьдралын тэнцүүр алдаад, түүнээ ухааралгүй гулсчихсан даа. Хөөрхий.Хөөлөө алдсан юмаа гэж хэлдэг ажээ.

	Өвгөн Серафим толгой дээрээ хуруугаараа нэг төгрөг хий зураад бас түүнээ газар дээр зураад,

	— Аальгүйтлээ? гэж өвгөн нүд ирмэн чанга хэлээд:

	 

	Танхи тансаг ноёд маань

	Тугалын мах зооглож

	Зогсоогоор идэж бараад 

	Зовлогод орлоо хөөрхий

	 

	гэж дуулна.

	Дээрэмчид, алмасын тухай, тариачдын бослого азгүй дурлал болон тайтгаршгүй гасланд автагдсан бэлэвсэн хүүхнүүдэд галт могой хэрхэн шөнө дунд ирдэг зэрэг элдэв үлгэрийг Серафим үнэхээр сайхан ярина. Ханашгүй сэтгэлтэй Зинаида охин нь хүртэл энэ үлгэрийг хүүхдийн шунаг сонирхлоор дуугүй сууж чагнах бүлгээ.

	Хэтэрхий завхай, хуруу хумсаа тайрсан сувдаг шунахай хоёр чанар Зинаидад ой гутам хосолсныг Артамонов ажигласаар авай. Никоновын хүү Павелын гүжирдэж хэлсэн үг Артамоновт байн байн санагддаг. Тэр гүжир үг нь мэргэн зөн болжээ.

	(Зинаидагаас сайхан хүүхнүүдийн байсаар байтал би түүнийг шилж авдаг нь юу бил ээ? Хүү мэдвэл юу нь сайн байх билээ) гэж Артамонов биеэсээ асуудаг билээ.

	Зинаида болон түүний үерхдэг бүсгүйчүүд энэ завхай, зугаагаа эрчүүдэд гарцаагүй оногддог цэргийн албатай адил үүрэг гэж үздэгээс гадна, ичгүүргүй завхайрлаараа өөрийгөө болоод өрөөлийг ч мэхэлдгийг нь Артамонов ажиж мэджээ. Зинаидагийн мөнгөнд хаширгаатай ховдог, юм гуйгаад салдаггүй нь удал ч үгүй Артамоновын дургүй хүргэж хөндийрүүлэв. Түүний энэ ховдог сэтгэл яагаад ч юм «манжингийн дарс» гэж уудаг «Тенериф» нэртэй амтат дарс, саримстай колбаса2, алман чихэр амттай боовонд хамаг мөнгөө үрдэг эцэг Серафимынхээс ч илүү ил тод авай.

	Чадамгай уран дархан, наргиантай хөнгөн өвгөн Артамоновт онц таалагддаг. Серафим ер хүн бүхэнд таалагддагийг Артамонов мэдэх билээ. Түүнийг фабрикийнхан «тайтгаруулагч» гэж нэрлэдэг. Өвгөний энэ хоч нэрд хочлон шоолсноосоо үнэн нь илүү бий бөгөөд шоолсон ч элэгсэг найртай хошигножээ гэдгийг Петр мэднэм билээ.

	Гэтэл Тихонтой Серафимын нөхөрлөдөг нь Артамоновт жигтэй санагдан дурыг гутаадаг аж. Ингэж дур гутдагийг нь Тихон зориут цаашлуулж гүнзгийрүүлж байх шиг байдаг. Артамоновынд хорин жил ажилд зүтгэсэн ойгоор нь Тихон Вяловын нэр авсан өдрийн баярыг онцын баяр хөгжилтэй тэмдэглэхээр Наталья шийдэж:

	— Чи бод л доо... Тихон шиг хүн ховор шүү. Хорин жилийн дотор манайханд Тихон нэг ч муу юм хийсэнгүй. Тэр чинь лавын лаа шиг сэтгэлд дулаахан хүн шүү гэж нөхөртөө хэлжээ.

	Өвгөн манаачийнхаа төрсөн өдрийг онцоор хүндэтгэн тэмдэглэхийг Петр бодож бэлгээ өөрийн биеэр аваачиж өглөө. Манаачийн гэрт ороход нь цэвэр үзэмжтэй хувцасласан Серафимын ард Тихон зогсож толгой гилжийн эзнийхээ савхин гутлыг харж байлаа.

	— За май, энэ цаг миний бэлэг, дээлийн энэ цэмбэ эхнэрийн минь бэлэг. Бас энэ мөнгөө ав гэж Артамонов бэлгээ гардууллаа.

	— Мөнгөөр яах нь вэ дээ гэж Тихон бөвгөнөснөө:

	— Баярлалаа гэж талархжээ.

	Серафимын бэлэглэсэн «Тенерифаас» амсана уу гэж эзнээ Тихон урихад өвгөн мужаан тэр дорхноо үгээр алиалж өгүүлрүүн: 

	— Петр Ильич чи биднийхээ үнэ цэнийг мэдэж байна. Тэрчлэн бид ч чинийхээ ачийг мэдэж байна. Баавгай зөгийн балд дуртай, дархан төмөр давтах дуртай гэдэг билээ. Ноёд маань бидэндээ баавгай болж байсан харин тэгэхэд чи төмрийн дархан болж байна. Чиний ажил явдал хэцүү хүнд гэдгийг бид нүдээр үзэж байна гэлээ.

	Тихон Вялов хуруундаа мөнгөн цаг эргүүлэн харж байснаа:

	— Фабрикийн ажил гэдэг чинь хүний хайс юм. Бид түүнээс барьж, нүхний эрмэгээр дамжиж явдаг улс шүү гэв.

	Серафим, юунд нь ч юм, баярлан дуу алдаж:

	— Мөн дөө. Үнэн үг. Тиймгүй бол ойчно гэсэн үг шүү дээ гэв.

	— Та хоёр дэмий юм ярьж байна. Та хоёр фабрикийн эзэд биш юугаа ойлгох вэ гэж Артамонов хэллээ.

	Тихоны үгэнд Артамонов тэр дороо уурласан боловч эсэргүүцэн хэлэх сүрхий үг санаанд нь орж өгсөнгүй. Тихон муж битүүлэг санаагаа иймэрхүү үгээр халхалж байсан нь ганц энэ удаа биш бөгөөд энэ нь эзний эгдүүг улам хөгжөөдөг байв. Манаачийнхаа ихээр тосолсон чулуу шиг гялтгар толгойг Артамонов харан эгдүүцэж, жинтэй үг эрж чихээ барин хамраа шуухинуулав.

	— Үйлдвэрийн ажил үнэндээ янз бүр л дээ. Сайн ч байдаг, муу ч байдаг гэж энэ хоёрыг эвлэрүүлэхийг хичээн Серафим хэлэв.

	— Хутганы хурцыг хоолой даадаггүй гэж Тихон амандаа гүнгэнэв. Эзэн нь нэрлэсэн өдрийнхөө баярыг хийж байгаа энэ хүнийг зад загнах дур хүрсэн боловч арайхан биеэ барьж:

	— Чи үйлдвэрийн ажлын талаар юунд дагтан дэмий юм бөвтнөж байдаг юм бэ? Ойлгохын тал алга... гэж эрс асуулт тавьтал:

	— Ойлгоход ч хэцүү л дээ гэж Тихон ширээн доогуур ширтэн зөвшөөрөн хэллээ.

	Мужаан дахин ам нээж:

	— Петр Ильич ээ, энэ чинь хор хохиролгүй ажлыг л ажил гэж үздэг хүн шүү... гэсэнд Артамонов:

	— Серафим чи байз. Энэ чинь өөрөө хэлэг гэв.

	Тихон зулай дээрх алгын дарам боровтор халзнаа эзэндээ хөдлөлгүй харуулж санаа алдаад:

	— Каинд3 үйлдвэрийн ажил үйлсийг чөтгөр зааж өгсөн юм гэнэ билээ гэв.

	— Харав уу энэний хэлж байгааг гэж Серафим өвдгөө алгадан хашхирав.

	Артамонов ундууцан сандлаас босож манаачдаа зөвлөхдөө:

	— Ухаж мэдэшгүй юмны тухайд чи дуугүй суувал чинь дээр биш үү, аа? гэж хэлэв.

	Тихоныг халбал таарна. Маргааш л халъя, за маргааш биш бол долоон хоногийн дотор л түүнийг хална гэж бодсоор Артамонов манаачийн гэрээс уурсан гараад, контортоо ирвэл Попова түүнийг хүлээж суужээ. Энэ эмэгтэй танихгүй хүний байдлаар хүйтэвтэрхэн Артамоновын амар мэндийг лавлаад сандал дээр суунгуут, шүхрээрээ шал нэгэнтээ тогшоод барьцаанд хөрөнгөө тавьж зээлдсэн мөнгөнийхөө хүүг нэг мөсөн төлж чадахгүй болсон учраа гаргаж эхэллээ.

	— За тэр яах вэ гэж эгцлэн харалгүй Петрийн хэлэхэд:

	— Хэрэв та хугацаа сунгахыг зөвшөөрөхгүй юм бол миний хүсэлтийг татгалзах нь таны эрх шүү дээ гэж эмэгтэйн хэлэхийг сонсов.

	Попова энэ үгийг их л гомдолтой хэлж шүхрээрээ шал дахин тогшчихоод яаран гарсан тулд Артамонов түүний нүүрийг хаалга хаахад нь сая харж амжлаа.

	«Уурлачхаж, Юу гэж уурлаа юм бэ?» гэж Артамонов бодов.

	Нэг цагийн дараа Артамонов Ольга дээр ирж саравчит малгайгаараа диван савчин сууж:

	Надад мөнгөний хүү ч хэрэггүй мөнгө ч түүнээс би авахгүй гэж чи түүндээ хэл. Мөнгө гээд ч байх юу байх вэ? Санаагаа бүү зовог, тэр хүүхэн, мэдэв үү? гэв.

	Ольга ороолттой эрээн торгон утас задалж, хайрцагтай жинжүүг ширээн дээгүүр нүүлгэж сууснаа:

	— Би ч, яах вэ, ойлгож л байна. Харин тэр ойлгох болов уу даа гэж бодол болон хэлэв.

	— Чи юу гэх гээд байна? Чи түүнд ойлгуулж үз л дээ.

	— Мэдлээ гэж нүдний шилээ гялалзуулан Ольга хэлэв. Түүний шилээ гялалзуулан инээмсэглэх нь Петрийн эгдүүг хүргэж билээ.

	— Бүү тоглоом болго!. Би түүний ногооны хашаанд гахайгаа хариулах гээгүй байна. Намайг тийм шалтаг эрж байна гэж бүү бод гэж Артамонов гүдэсхэн хэлэв.

	Ольга эргэлзэн гайхсан бололтой гилийтэл самнасан толгойгоо сэгсэрч санаа алдсанаа:

	— Ёо ёх, харц хөдөөх эр юм даа чи гэлээ.

	— Чи надад итгэ! Юу хэлж байгаагаа би мэдэж байна... гэж Петрийн өндөр дуугаар хэлэхэд

	— Ёо ёо, мэдэж байна гэж үү дээ? гэж Ольга өрөвдөн санаа алдахыг Артамонов дуулснаар барахгүй шилний цаанаас ширтэх түүний нүд Петрийг өрөвдсөн буюу бараг энхрийлэн хайрласан мэт харах нь Петрийн уурыг улам хүргэв. Ольгад няцаашгүй тов тодхон юм хэлэхийг Артамонов хүссэн боловч, тохирох үг ололгүй зовж дэмий л араатан амьтны чих шиг дэлбэгэр шүүслэг үст хайдны навчийн дунд өнгийн сайхан цэцгийн багс молцоглон унжуулсан цонхны тавиур харан суув.

	— Эдлэн суурин нь хайран санагдсан юм. Хэчнээн сайхан эдлэн суурин гэж санана. Тэгээд бас өөрийн төрсөн газар... 

	— Үгүй, Рязаньд төрсөн юм гэнэ билээ... 

	— За ялгаа юу байх вэ. Тэр хүүхэн чинь тэндээ идээшиж дассан юм. Би анх удаа тэнд чинь л сэтгэл амарч унтсан... 

	— Унтах ч гэж, сэрсэн гээч гэж Петрийн үгийг Ольга залруулав.

	— Сэтгэл амрахад унтсан сэрсэн хоёрын ялгаа юу байх вэ дээ.

	Артамонов ингэж тодорхой ойлгохгүй байгаа зөндөө юмаа удтал ярьжээ. Ольга ширээ тохойлдон чагнаж байснаа түүний хэлэх үг барагдахад

	— За одоо чи миний хэлэхийг дуул... гээд

	Зинаида гэдэг ээрүүлч хүүхэнтэй будилсныг эхнэр Наталья нь мэдээд их л гомдож уйлан гомдоллож яваа учрыг гаргаж хэлэхэд Артамонов энэнд ер ажиг ч үгүй 

	— Зальтай эд ээ. Цаадах чинь мэдсэн мөртөө надад нэг ч үг цухуйлгаагүй шүү. Тэгээд чамд ирж гомдлоо юу! Тэгж дээ, гээд тэр чинь чамд дургүй биш үү гэж Петр хэлээд баахан бодол болсноо:

	— Зинаидаг «соруул» гэж хүн нэрлэдэг. Тэр үнэн шүү. Миний бузар булай юм бүгдийг нь тэр хүүхэн сорчихсон шүү гэвэл Ольга ой гутан ярвайж шүүрс алдаад:

	— Пээ балиар юм ярина вэ чи. Чи өргөмөл хүүхэд шиг сэтгэлтэй хүн юм гэж би чамд нэг хэлсэн шиг санагдах юм. Нээрэн л юм даа. Петр чи өөрөө өөрөөсөө дайсан шиг айж явдаг юм аа... 

	Энэ үг түүний хорыг маажсан тулд.

	— Чи надтай дэндүү хэрцгий ярьж байна. Би ямар хүүхэд биш дээ. Би чамтай үнэн голоосоо байдгаа дэлгэн ярьж байна. Чамаас өөр байдгаа ярьдаг хүн надад байхгүй шүү. Натальятай бол үгээ ойлголцох биш дээ. Заримдаа түүнийг зодох дур хүрэх юм. Гэтэл чи... ээ дээ хүүхнүүд ч... гэв.

	Артамонов малгайгаа өмсөөд байтлаа гэнэт эхнэрээ бодож битүүлэг уйтгарт автагдаж гадагшаа гараад явлаа.

	Эхнэр нь шөнө болгон бурхантай шивнэлддэгээрээ шивнэж мөргөөд улиг болсон энхрийллээр таалсаар нөхрийнхөө хажуугаар нь орж хэвтдэг боловч Артамонов түүнээ аль хэдийнээс бодохоо байснаар барахгүй, бий үгүйгий нь ч бараг анхаарахаа больжээ.

	«Мэдсээр байтлаа салахгүй юм. Муу гахай» гэж эхнэртээ Артамонов уурсан боддог ажээ.

	Петрт сайн мэдэх эхнэр нь сохор болсон ч бүдрэлгүй яваад өнгөрчхөж чадах танил зөрөг замын адил санагдах учир одоо түүнээ бодох ч дургүй байв. Тэгтэл бие нь хавагнаж нүүр нь үзэмжгүй муухай хөөхөртөж, минчгэр хүрэн болоод түшлэгтэй сандал дээр налж суун аажмаар үхэж байсан хадам эхээ дурдан санав. Хадам эх нь хүргэн хүүгээ улам зэвүүн муухайгаар харж сууж билээ. Залууд нь сайхан байсан боловч одоо нэгэнт цог нь буурч цийлгэнэсэн нүднээс нь нулимс гомдолтойёо мэлмэрэн урсаж байж билээ. Мурийсан уруул нь хөдлөх боловч, мэдээгээ алдсан хэл нь амнаасаа гарч унжаад, үг хэлж чадахаа байсан байжээ. Ульяна Баймакова бараг мэдрэлгүй болсон солгой гарынхаа хуруугаар хэлээ барьж ам руугаа чихдэг байлаа.

	«Сэтгэлээрээ тааварладаг байсан биз. Хөөрхий зайлуул» гэж Артамонов бодов.

	Гэсэн ч Зинаидатай ичгүүр сонжуургүй будилдгаа бүрэн зогсооход Артамоновт их зориг тэсвэр хэрэгтэй байв. Санаснаа дөнгөж биелүүлмэгц тэр ажилчин бүсгүйн тухай мэнэрсэн дуртгалын хамт сэтгэл шимшрүүлсэн бодол төрөгддөг боллоо. Жинхэнэ Петр Артамоновоос нь гадна бас нэг Петр Артамонов бий болж, түрүүчийн Артамоновтой зэрэглэн хамт амьдарч, салахгүй хойноос нь дагаад явах шиг санагддаг болов. Нөгөөдөх нь өсөж мэдэхүйц торниод жинхэнэ Артамоновын хийх учиртай үүрэгтэй юм бүхэнд нь үргэлжид саад тотгор болж байх шиг. Тэр нь цагийг адтай ашиглаж булангийн цаанаас гарсан эргүүлэг салхи мэт гэнэт хүрч ирээд:

	«Чи тэрэгний морь шиг ажиллаж байна уу. Юуны төлөө билээ! Насаараа гэдэс цатгалан явах юмтай болсон шүү дээ. Одоо хүү чинь хөдлөх цаг болсон. Чи тэр хүүдээ хайртай байснаас хүний хүүхдийг алсан билээ. Нэг ноёгтой чамд таалагдсан, чи завхайрч эхэлсэн» гэж уур хүрэм муухай, зэвүүн бодол чихэнд шивнээд салахгүй байх шиг.

	Энэ мэтийн бодол төрсний дараа амьдрал нь улам будангүй улам уйтгартай болсон санагддаг байв.

	Их хүү Илья нь чухам хэдийд яаж том эр болсныг Артамонов ажиж мэдсэнгүй өнгөрчээ. Ганцхан энэ явдал мэдэгдэлгүй өнгөрсөн бишээ. Наталья охин Еленагаа сэм хадамлаж, мужийн төв дэх алтан мөнгөний эдлэлийн дэлгүүрийн эзэн баяны хүү, ширвэгэр хар сахалтай сэргэлэн залуутай суулгасныг ч сүрхий анзаарсангүй. Зургаадугаар сарын бүгчим халуун өдрийн үд хирд аадар бороо орохын өмнөхөн Артамоновын хадам эх амьсгаа хураалаа. Түүнээ өргөж орон дээр тавьж амжаагүй байтал аянга дуугарч бүгдийг цочоолоо.

	— Цонх хаалгаа бүгдийг нь хаа гэж эхийнхээ хөлөөс өргөж явсан Наталья чихээ бөглөн хашхирлаа. Талийгаачийн лут хөл гараас нь унаж өсгийгөөрөө лүс хийтэл шал цохижээ.

	Нимгэн бор даавуу костюмтай, зургар бараавтар нүүрэнд үл мэдэгдэм сахал тавьсан, өндөр нуруутай гоолиг сайхан залуугийн ороод ирэхэд хараад Петр Артамонов хүүгээ тэр дор нь таниагүй шиг. Гимназийн сурагчийн цамцтай, махлаг бүдүүн Яков л хуучин хэвээрээ шиг байв. Хөвгүүд нь эцэг эхийн амар мэндийг ёсорхог эелдэг лавлаад суулаа.

	— Эмгэн маань талийчихлаа даа гэж эцэг нь өрөөн дотуураа яван байж хэллээ.

	Илья дуугүй папирос татаж сууна.

	— Амралтаар тохиолдсон нь яамай. Түүнээс би ирж чадахгүй байсан гэж Яков хоолой нь зангиран хэлэв.

	Бага хүүгийн энэ мулгуу үгийг Артамонов анхааралгүй өнгөрүүлж Ильягийн нүүр царайг ажиглав. Их хүүгийн царай нэлээд өөрчлөгдөж байргашаад дух нь бараавтар болсон буурцаг үсэнд халхлагдаад тийм ч их мэлзэн биш шиг. Хөх нүд нь хонхор болжээ. Догь хувцасласан бодлогошронгуй энэ хүнийг үснээс нь сэгсчдэг байснаа санахад хөгтэйгөөр барахгүй нэг л эвгүй санагдахаас гадна тэгдэг байв гэж үнэмшмээргүй байлаа. Яков том болсноос биш сэтгэл амарлингуй харцтай өнөөх л булхгар махлаг хэвээрээ ажээ. Түүний ам нь ч хүртлээ нялхамсаг янзаараа байв.

	— Илья чи их том болжээ. Одоо фабрикийн ажлаа ажиглаж үз! Гуравхан жилийн дараа чи үйлдвэрийнхээ жолоог атгана шүү дээ гэж эцэг нь хэллээ.

	Өрөөсөн булан нь хонхойсон тамхины үйсэн хайрцаг гартаа эргүүлж суусан Илья эцэг өөдөө харж:

	— Үгүй, би сургуулиа үргэлжлүүлнэ гэв.

	— Удах юм уу?

	— Дөрөв таван жил болно байх

	— Үгүй ер! Юугаа л судлах юм дээ?

	— Түүх судална.

	Хүүгийн тамхи татаж байгаа нь Артамоновт эвгүй санагдав. Бас тамхины нь хайрцаг муу, олигтойхон сав ч авахаа яасан юм. Ялангуяа Ильягийн сургуулиа үргэлжлүүлэх гэсэн саналтай мөн түүнээ ирсэн даруйдаа хэлсэн нь Артамоновын санаанд нэг ч таарсангүй.

	Артамонов нарийхан яндангаараа уур утаа савсуулан тургиж, ажлын ууртай тарчигнасан чимээ гаргаж байгаа фабрикийн дээврийг цонхоор зааж:

	— Түүх чинь энэ уухилж байна. Түүнээс л сурах хэрэгтэй. Бид даавуу нэхэж амьдрах учиртай. Түүх гэдэг чинь манай эрхлэх хэрэг биш. Одоо би тавь хүрлээ. Миний халааг авах цаг чинь болсон гэж зөөлөн дуугарахыг хичээн хүүдээ сайн ойлгуулахыг оролдон хэллээ.

	— Таны халааг Мирон авна. Яков ч байна. Мирон инженер болно гэж Илья хэлээд гараа цонхоор гаргаж тамхиныхаа үнсийг унагаалаа.

	— Мирон чинь миний хүү биш ач шүү дээ. Гэвч энэ тухай дараа ярилцъя гэж эцэг хэллээ.

	Хөвгүүд босоод гарч одоход эцэг нь гомдох гайхах хосолсон харцаар тэднийг үдэж билээ. Эцэгтээ ярих юм хоёуланд нь байхгүй гэж үү? Тавхан минут суухдаа нэг нь тэнэг юм балайрч үүрэглэн эвшээж, нөгөө нь тамхиар утсан нь багадаад бас уулзсан даруйдаа зэвүү хүргэв.

	Тэр даруй хоёр хүү хашаан дотуур нь явж:

	— Гол руу очиж харъя гэж Ильягийн хэлэх нь сонсогджээ.

	— Үгүй, би донсолгоонд ядарчихлаа гэж дүү нь хэлэв.

	«Гол нь урсаж арилахгүй маргааш ч хэвээрээ байх сан даа. Гэтэл ээж нь эхийнхээ нас барсанд гашуудаж бас түүнээ нутаглуулах гэж бөмбөгнөж гүйцлээ» гэж Артамонов бодож суув.

	Тавгүй мууг бушуухан давж зайлуулахын тулд яаран угтаж тосдог заншилдаа Петр Артамонов захирагдаж, хүүдээ долоохон хоногийн чөлөө өгч ажиглахдаа Ильяг ажилчидтай та гэж харилцдаг болсны нь мэдэв. Шөнөдөө хүү нь хашааны хаалганы дэргэд Тихон Серафим хоёртой удтал сууж нэг юм ярилцдаг болжээ. Цонхоор Артамоновын цухуйж сэм чагнавал нь Тихон:

	— Илья Петрович ээ, тийм юм аа. Ядуу амьдрах гэдэг чинь гар хоосон суух гэсэн үг. Хэрэв шунахайрахгүй юм бол хүн бүгдэд цөм хүрэлцэх нь лавтай шүү гэж Тихон тэнэг юм үхэдхэн дуугаар хөврүүлэн хэлж байгаа нь дуулдав.

	— Үүний чинь би мэднэ. Аль хэдийд дуулсан юм гэж Серафим хуухчив.

	Харин Яковын биеэ ямаршуу авч явдаг нь ил байлаа. Яков үйлдвэрийн газраар хэсэж бүсгүйчүүд өөд урсгал харцтай хулгай нүдээр харах, үдийн завсарлагаар авгай хүүхнүүд гол руу очиж усанд орох үес морины хашаан дээр гарч тийш ихэд ширтэн хардаг байв.

	«Ёстой бухан бяруу, ингэж явсаар өвчин халдааж мэднэ. Түүнийг сайн харж бай гэж Серафимд захих юм байна» гэж эцэг нь хөмсөг зангидан боддог аж.

	Мягмар гараг нам гүм бүүдгэр дүнсгэр өдөр болов. Өглөө эрт нэг цагийн хир шивэр бороо залхуутайяа дусагнаж байснаа зогсож, үд алдад наран цухуйж, фабрикийн барилга, хоёр голын бэлчрийг шагайх мэт ёлтойсноо бор үүлний цаагуур дахиад орж, шөнө Натальягийн улаан нүүрээ өдөн дэрэнд шигтгэн нааж унтдаг шиг хөвсгөр үүлний цаана шургалаа.

	— Ах чинь хаана вэ? гэж оройн цайны өмнө Яковаас Артамоновын асуухад

	— Мэдэхгүй, Довцог толгой дээрх нарсан дор л сууж байсан даг гэв.

	— Дуудаад ир... За за больё доо, Ер та хоёр хоорондоо эвтэй биз?

	— Зүгээр. Эвтэй гэж бага хүү нь хэлэхдээ үл мэдэг инээмсэглэх шиг болохыг эцэг нь ажаад:

	— Гэхдээ чухам ямар байдаг вэ дээ? Үнэнээ хэл! гэв.

	Яков доошоо харж баахан бодсоноо:

	— Санаа бодлын талаар тийм ч сүрхий таардаггүй шүү гэж

	— Ямар санал бодлоор тэр вэ?

	Ер нь л юм бүхэн дээр

	— Жишээлбэл юунд?

	— Илья дагтан ном баримталдаг. Би бол хар ухаанаараа л явдаг шиг санагддаг даа.

	Цааш нь дэлгэрэнгүй асууж чадалгүй дэмий л

	— Тийм бий гэж Артамонов хэллээ. Артамонов зотон дээлээ нөмөрч, Алексейн бэлэглэсэн ногоолин бөмбөрцгийг барьсан шувууны мөнгөн савар бариултай таягаа аваад хашааны гадаа гарч, голын дэргэдэх толгой өөд саравчлан харлаа. Тэнд модон дор Илья цагаан цамцтай хэвтэж байгаа ажээ.

	«Өнөөдөр элс чийгтэй байгаа. Болгоомжгүй тархи, салхинд цохиулчих вий дээ» гэж эцэг бодов.

	Эцэг Артамонов хүүдээ хэлэх үг бүрийнхээ жинг урьдаас шударгаар цэгнэн бодсоор хагд өвсний шарилж ишийг сарчигнуулан хуга гишгэлэн яаралгүй явав. Хүү нь уруугаа харж хэвтээд харандаагаар хуудсыг нь тогшин зузаан ном уншиж байснаа, хүний хөлийн чимээ сонсож хүзүүгээ эвтэйхэн нугалан эргэж харж, харандаагаа номын хуудсанд хавчуулж, пас гэтэл хамхиад өндийж эцгийнхээ нүүрийг урьхнаар харан нарсаа түшээд суулаа. Эцэг Артамонов амьсгаадаж том нарсны газар дороос цухуйсан мушгиа үндэс сандайлж суув.

	«Үйлдвэрийн ажил үйлийн талаар өнөөдөр яриад яамай. Хожим ярих өдөр олдох биз. Зүгээр дэмий ярья» гэж эцэг бодлоо.

	Гэтэл Илья хоёр гараараа өвдгөө тэвэрч сууснаа:

	— Аав минь, ингэхэд би амьдралаа шинжлэх ухаанд зориулахаар тогтлоо гэж хэлэв.

	— Хар лам нар аятай «зориулах» гэдэг нь ч юу бил ээ? гэж эцэг нь хүүгийнхээ үгийг өлгөн авч давтав.

	Артамонов энэ үгээ тоглоомтой хэлэх гэсэн боловч энэ үгс нь хэг ёг болсноор үл барам уурсангуй мэт сонсогдож, өөртөө ундууцан таягаараа элс цохиод авлаа. Тэгээд үл ухагдах хэрэггүй юм, дороо гарч эхэллээ. Ильягийн хөх нүд бараан болж хувираад нарийн зураастай сайхан хөмсөг нь атиралдан ширэв татав. Хүү духан дээрх үсээ гэдрэг нь хаяж:

	— Би Фабрикийн эзэн болохгүй. Би ийм ажил хийж чадах хүн биш гэж зэвүүн зоримог хэлэв. Эцэг нь тосож авангуут:

	— Тихон бас ингэж хэлдэг юм гэж дооглох маягтай инээмсэглэж хэлэв.

	Хүү нь Фабрикийн эзэн, ер ямар нэг худалдаа үйлдвэрийн эзэн болох дургүй шалтгаанаа тайлбарлаж эцгийн хэлснийг үл анхааран арваад минутын хир нэлээд удаан ярив. Заримдаа түүний үг зөвтэй шиг, бас санаанд бүдэг бадаг ордогтой нь аятай нийцэж ч байх шиг эцэгт бодогдож байлаа. Гэвч ерөнхийдөө хөвгүүн хүүхдийн бодлогогүй гэнэн юм ярьж байгаа нь түүнд нүд үзтэл ил байв.

	Артамонов таягаараа хүүгийн хөлийн орчим элс хатган.

	— Чи байз, Аядаж үз энэ чинь тийм бишээ. Энэ чинь дэмий үг. Юманд команд хэрэгтэй. Командгүйгээр хүн ард амьдарч чадахгүй. Хувийн ашиг бодолгүй хэн ч ажил хийхгүй. «Надад ямар ашигтай вэ?» гэж юм болгон дээр хүн асуудаг шүү. Хүн бүхэн энэ ээрүүлийн тойронд эргэлдэж байдаг юм аа. «Худ маань хувийнхаа ашиг боддоггүй сэн бол ариун хутагт байсан», «Хувилгаан ч ашиг олзны төлөө залбирдаг», «Машин амьгүй ч гэсэн тосолгоо шаарддаг» гэх зэрэг хэчнээн зүйр үг байна вэ чи бод доо гэв.

	Артамонов тохиромжтой зүйр үгсийг түүртэлгүй санаж, тэдгээрийн мэргэн цэцний цөцгийгөөр үгээ элбэг дэлбэг бялгадан төв цэвдэг ярьж суулаа. Хэлэх үгээ эрж түдэлгүй амархан олж, ингэж тайван ярьж суухад Артамоновт ч таатай санагдаж, энэ яриагаа сайнаар төгсөнө гэж лав найдаж байлаа. Хүү Илья атга дүүрэн элс утгаж нэг алганаасаа нөгөө алган дээрээ шигшин хүрэн шилмүүснүүдийг үлээж, дуу гаралгүй сууснаа мөн л тайвнаар гэнэт өгүүлсэн нь:

	— Энэ бүхний чинь би бишрэн дагаж чадахгүй. Цаашдаа энэ мэтийн сургаал ёсыг баримтлан амьдарч болохгүй гэжээ. 

	— Эцэг Артамонов таягаа тулж бослоо. Хүү нь эцгийгээ түшиж босгосонгүй.

	— За ингэхлээрээ эцэг нь худал юм хэлсэн болж байна уу?

	— Өөр үнэн бас байна.

	— Худлаа,өөр үнэн ёс байхгүй гэж эцэг нь хэлснээ таягаараа фабрикийн зүг зааж:

	— Үнэн гэдэг чинь тэр байна. Түүний суурийг чиний өвөг эцэг тавьж би түүнд бүх насаа зориуллаа. Одоо чиний ээлж болсон. Ийм л байна. Гэтэл чи яаж байна вэ? Бид ажиллаад чи дэмий сэлгүүцэх ёстой юм уу? Бусдын хүч хөлсөөр буянтан болж амь зуух гээ юү чи? Бузгай сайн арга олж дээ! Чи түүх мүүх гэнээ. Чи тэр түүхээ нулимж хая. Түүх гэдэг чинь эхнэр болгож авах хүүхэн биш. Ер тэр тэнэг түүхээр юугаа хийх нь вэ? Юунд хэрэгтэй юм бэ? Би чамайг залхууруулж байж чадах ч үгүй... гэлээ.

	Петр Артамонов хэтэрхий уурлан ярьж байгаагаа сая мэдэж, үгээ зөөлрүүлэхийг эрэлхийлэн:

	— Би чамайг мэдэж байна аа. Москвад суух дур чинь хүрсэн биз дээ. Эндхийг бодвол тэнд хөгжилтэй. Манай Алексей ч... 

	Илья номд халдсан элсийг үлээж унагаагаад:

	— Сургууль хийхийг минь та зөвшөөрөх биз дээ гэв.

	— Зөвшөөрөхгүй гэж эцэг нь хашхичаад таягаа элс рүү зоож, — Гуйсны гарз гэв.

	Илья бас босож царай хувирч цагаан болсон нүдээрээ эцгийн мөр дээгүүр алслан харж:

	— За тэгвэл яая гэх вэ зөвшөөрөлгүй л үзэхээс дээ гэж хэллээ.

	— Бүү сана!

	— Хүний санаснаараа амьдрахыг хориглох ёс алга гэж Ильяг толгой сэгсрэн хэлэхэд эцэг:

	— Хүн гэнэ ээ? Чи хүн биш, миний хүү. Хамаг юм чинь цөм минийх байхад чи юуны чинь хүн байх вэ гэв.

	Хэлж хэрэггүй үг санаандгүй амнаас нь гарчихжээ. Хүүгээ зэмлэн толгойгоо сэгсрэн эцэг хоолойгоо зөөлрүүлэн:

	— Чиний төлөө санаж сарвайж ирсний минь ачийг чи ингэж хариулдаг юм бий? гэж хэллээ.

	Ильягийн нүүр улайж гар нь чичирч эхэллээ. Өмднийхөө халаасанд гараа хийх гээд гар нь салганаж өврөө олохгүй байгааг эцэг нь харж, одоо энэ хүү хэтрэхээр барахгүй залруулшгүй нэг юм хэлэх нь гэж болгоомжлон яарч:

	— Чиний төлөөнөөс би хүний аминд ч хүрсэн... байж магадгүй шүү гэчхэв.

	Үзтэл үгийг нь ойлгох дургүй байгаа хүүхдэд ийм эгзэгтэй үед хэлэмгүй юм хэлснээ Артамонов сая мэдээд арга буюу «байж магадгүй» гэж нэмж хэлсэн ажээ.

	«Ямар хүнийг гэж одоо асууна байх» гэж Артамонов бодоод толгойн бэл рүү зөөлөн элсэн дундуур яаран алхлав. Гэтэл хүү нь:

	— Ганцханыг ч та алсан биш бий. Фабрикийн алсан хүмүүсийн хүүр бүхэл булш бунхан дүүрэн байна гэж чих дөжрөм чангаар араас нь хашхиран хэлжээ.

	Артамонов зогсоод эргэж харвал Илья гараа сунгаж цэгээн тэнгэрийн хаяанд харагдаж байгаа загалмайнуудыг номоороо зааж байв. Эцгийн хөл дор элс шажигнаж эхлэв. Фабрик, булшны бунхны тухай их доромжилсон үг хэдхэн мөчийн өмнө сонссоноо эцэг Артамонов саналаа. Үг алдсанаа нууж мартуулах сан гэж бодоод эцэг хүүгээ айлгах санаатай:

	— Муу луйварчин чи юу гэнэ ээ? гэж баавгай шиг майжганаж түргэн алхаж таягаа далайн ухасхийв.

	Хүү нь модны цаагуур ухасхийн оронгуут: — Та яах нь вэ? Ухаа орж үз! гэв.

	Эцэг нь мод хий цохиж, таягаа хугалчихлаа. Петр Артамоновын хугархай таягийнхаа бариулыг хүүгийн хөл доогуур чулуудсан нь ногоон бөмбөлгөөрөө элсэнд хатгагдав.

	— Чамаар жорлон арилгуулна гэж хүүгээ Артамонов занав. Голдоо ороолдсон эргэвч шиг ухаан мэдрэл нь уур хилэн хорсол гомдлын урхинд торолдсон шиг санагдаж Артамонов бушуухан эргэж толгой руу найгалан бөмбөрч шаламгайхан алхлав.

	«Хөөчихье. Гачигдаж дутагдахаараа эргэлгүй хаачих вэ. Тэгэхээр жорлон арилгуулна даа. Бүү галзуурч байг!» гэх мэт товч санааг үймрэн эргэлдэж байгаа бөөн бодол дундаас ялган авахын хамтаар уул нь ингэхгүй л учиртай арай ч хэтрүүлж гомдол хорслоо өрнүүлчихсэн зэргийгээ бүүр түүрхэн ухамсарлаж явлаа.

	Артамонов Ока голын элстэй эрэг дээр ирж их л ядарсан бололтой сууж, нүүрийнхээ хөлсийг арчаад голын ус руу гөлрөн харлаа. Усны гүехэн харигт нэгэн сүрэг улаан нүдэн загас хөвөлдөх нь усыг ган тэвнээр сүлбэх адил ажээ. Дараа нь зоодой загаснууд сэлбүүрээ ихэмсгээр хөдөлгөсөөр хөвж явснаа гэнэт хажуулдаж хэвтээд бүүдгэр тэнгэр өөд улаан нүдээрээ ширтэж цайвар тунгалаг будилаан мэт хөвөлзөгч цагаригуудыг усан дотор орхин авай.

	— Би хувь заяаг чинь шийтгэнэ дээ гайгүй гэж Артамонов загасыг чичин байж занав.

	Энэ үг худал хуурамч сонсогдсонд Артамонов цочиж эргэн харлаа. Голын намуухан урсгал түүний уур хилэнг угааж, бүрхэг дулаан дүнсгэр нам гүм нь битүүлэг гайхаш дүүрэн санаа бодол төрүүлэх шиг ажээ. Хорин жил тасралтгүй санаа тавьж түгшин халамжилсаар ирсэн хайрт хүү нь гэнэт хэдхэн хурмын дотор сэтгэлээс нь оргүй хусагдаж уур хорслын эмзэглэл төдийг үлдээгээд бүрмөсөн арилсан нь хамгийн гайхалтай байлаа. Ильягаасаа л нэг гарамгай юм горьдож, өдөр бүр, цаг ямагт ганцхан энийгээ л гэж бүтэн хорин жилийн турш цуцалтгүй түүнээ бодож найдаж, хайрлаж халамжилсаар ирснээ Артамонов сайн мэднэ.

	«Зурах чүдэнз шиг гялс гээд л алга боллоо. Юу болох нь энэ бил ээ?» гэж Артамонов гайхаж байв.

	Бүрхэг тэнгэр үл мэдэг ягааран толонтож хуучин цэмбэн хувцсанд тогтсон тосон дусал шиг гялтгар толбо тэнгэрийн нэг хэсэгт үзэгдсэнээ хэлтгий сар цухуйн, сэрүү татаж чийг даалаа. Шингэвтэр утаа шиг манан голын дээгүүр хөвөлзлөө.

	Эхнэрийгээ хувцсаа тайлаад зүүн хөлөө баруун хөлийнхөө ёнтгор өвдөг дээр тавьж нүүр, үрчийлгэн, хумсаа тайрч суухад Артамонов гэртээ орж ирлээ. Эрийгээ хялайн харж тэр эхнэр:

	— Ильягаа чи хааш нь явуулав? гэж асуухад

	— Чөтгөрийн зүгт тонилгосон гэж Артамонов хувцсаа тайлах зуураа хэлэв.

	— Чи дагтан уурлаж байх юм гэж Наталья санаа алдан хэлэхэд нөхөр нь шуухинан, зориут чимээ гарган өөр юмаар оролдож, хариу хэлсэнгүй. Борооны ус цонхны шил дээр будран түүний нойтон чийглэг шивнэлдээн цэцэрлэгээр үелзэн тарав.

	— Илья эрдэм сурснаараа гайхуулдаг боллоо.

	— Эх нь тэнэг хүүхэн юм чинь дээ.

	Эх хамраараа хий шурд хийтэл татан, санаа алдаж загалмайлан залбираад орондоо орж хэвтэв. Петр хувцсаа тайлж суухдаа.

	— Чи ер юу чаддаг юм бэ? Юу ч чаддаггүй. Тийм болохоор чинь чамаас хүүхдүүд чинь айдаггүй.

	— Чи тэдэнд юу сургасан бэ? Чи идэх унтах хоёроос өөр юу ч чаддаггүй. Бас муухай нүүр амаа будахаас өөр юмгүй гэх мэтээр эхнэрээ тавтайяа доромжилж гарав.

	— Тэднийг сургуульд хэн явуулсан бэ? Би эс хэллээ үү.... гэж өдөн дэрэнд шигдсэн эхнэр нь хэлтэл нөхөр нь:

	— Дуугүй бай гэж бадчилаа.

	Артамонов өөрөө ч бас дуугүй болж Никитийн тарьсан моносны навчинд борооны дусал улам чанга шаагихыг чагнан хэвтэв.

	«Тэр бөгтөр санаа амар хувь заяа сонгож авч шүү. Түүнд үр хүүхэд үйл ажил ч байхгүй, зөгий л өсгөдөг... Би бол яасан ч зөгий үржүүлэхгүй сэн. «Бал идэх дуртай нь өөрсдөө л олоод идэг» гэж Артамонов бодож хэвтэв.

	Наталья хэврэг мөсөн дээр хэвтсэн юм шиг дөмж аяархан эргэж дээшээ хараад, халуун хацраа нөхрийнхөө мөрөнд нааж

	— Чи Ильятайгаа хэрэлдээ юү? гэв.

	Хүүтэйгээ яаснаа тоочин ярихад ичгэвтэр байх тулд:

	— Хүн хүүхэдтэйгээ хэрэлддэггүй, тэднийгээ загнадаг юм гэв.

	— Хүү тэгвэл хот орсон биз.

	— Буцаад ирнэ биз. Хаана зүгээр хоол олдох вэ. Гачигдах дутагдахын үнэр авмагц буцаад ирнэ. Чи унт. Надад бүү саад бол гэж нөхөр нь хэлснээ нэг минутын дараа

	— Яков ч цаашдаа сургууль хийсний хэрэг алга гэв. Бас хоромхон болоод:

	— Нөгөөдөр би яармаг орно. Чи дуулж байна уу? гэж асуусанд

	— Дууллаа гэж эхнэр хариуллаа.

	Артамоновыг нүдээ аниад хэвтэхэд нь хүүгийн том духтай нүүр, тэсвэрлэшгүй их гомдож гялалзсан нүд үзэгдэх шиг болов. «Юу болж байгаа нь энэ вэ? Тэр золиг, эцгийгээ ажилчин шиг боджээ. Гуйлгачин шиг түлхэж хөндийрүүллээ...” гэж эцэг бодолхийлэв.

	Тэдний харилцаа хурдан тасарсан нь ухахын аргагүй гайхалтай байв. Илья холдож зайлахыг аль дээрээс бодсоор ирсэн ч юм шиг. Гэтэл түүний ингэхээр шийдсэний шалтгаан юу юм бол? гэж Артамонов эргэцүүлэн хэвтсэнээ Ильягийн буруушааж эрс хэлсэн үгийг санаад бодсон нь:

	«Золбин нохой шиг муу Мирон л түүнд. нөлөөлөө болов уу. Харин үйлдвэрийн ажил хүнд хортой гэдэг нь ч Тихоны санал юм. Тэнэг, шал тэнэг юм. Сургууль хийсэн хүн мөртөө очиж очиж хэний үгэнд оров оо? Ямар юм сурав? Ажилчдыг өрөвдөнө. Тэгтэл эцгийгээ өрөвддөггүй. Хол зайдууд тэр шударга ёс гэдгээ хөгжүүлэх гэж зугтааж зайллаа» гэж бодохтой зэрэг Ильяд гомдсон гомдол нь улам их гүнзгийрэв.

	«Үгүй ээ худлаа. Залилж чи чадахгүй» гэж Артамонов хүүгээ санаандаа загнаж байв. Зайлж амар тайван булан эрж одсон Никита гэнэт санаанд нь орлоо.

	«Бүгдээрээ надад ажлын буулга зүүчхээд цөм зугтааж арилсан» гэж бодлоо. Гэвч Артамонов хэтрүүлж бодсоноо дорхноо мэдлээ. Арай ч тийм бишээ. Алексей зугтаасангүй. Алексей аав шиг үйлдвэрийнхээ ажилд дуртай, идэвхтэй. Харин шунахай хүн. Ханахаа мэдэхгүй шунахай ховдог шүү. Юмыг амархан аргалж чаддаг зальтай хүн. Фабрик дээр согтуу хүмүүсийн зодоон гарсны дараа дүү Алексейд

	— Зон олны зан авир эвдэрч байна гэж хэлэхэд нь

	— Илэрхий муудлаа гэж Алексей зөвшөөрч билээ.

	— Юухнаас цөм уурлаж цөм өрөөсөн нүдээрээ хялайж байх шиг гэхэд нь Алексей мөн түүнийг зөвшөөрч:

	— Энэ ч бас үнэн. Дээр чиний хуримын үес цэргүүдтэй аавыг барилдахад Тихоны яг тэгж харж байсан нь заримдаа миний санаанд ордог. Тихон тэгж л байснаа өөрөө барилдсан билээ. Санаж байна уу? гэж асуулаа.

	— Тихон тэнд ямар хамаатай вэ? Тэр чинь ядуу амьтан.

	Үүнд Алексей сүрхий ноцтой ярьж гарлаа:

	— Чи ер нь байн байн л хүний зан авир эвдэрлээ, муудлаа гэдэг болж. Гэтэл энэ чинь бид хоёрын хэрэг биш. Энэ чинь лам, багш нар... Ноёдын санаа тавьж байвал зохих хэрэг шүү. Өөр хэн хэн байна? Элдэв эмч домч дарга ноёдын л мэдэх хэрэг. Хүн ардыг муу юманд сургахгүйг тэд л хянаж, харж байх учиртай. Энэ бол тэдний бараа юм. Чи бид хоёр бол худалдан авагчид шүү дээ. Нөхөр минь, цөмөөрөө баахан муудаж явна. Чи өтөлж байна. Би ч ялгаагүй. Гэтэл чи хүүхэн хүнд бол чи амьдраад яах юм, чавганц болно! гэж хэлэхгүй шүү дээ гэж дүү Алексей хэлж билээ.

	«Ухаантай чөтгөр шүү. Аргагүй л ухаалаг шүү» гэж ах нь бодов. 

	Шинэ шинэ хошин зүйр үгээр чимсэн дүүгийнхээ хөгжилтэй чадамгай яриаг Артамонов чагнаж, түүний хэлэмгий чадамгайд атаархан дурстал Никита санаанд нь орлоо. Эцэг нь бөгтөр хүүгээ тайтгаруулагч болгохоор бодож байсан юм. Гэтэл тэр нь хүүхэнтэй холбогдсон тэнэг балай хэрэгт орооцолдож будилаад алга болсон билээ.

	Энэ бороотой шөнө ахмад Артамонов олон зүйлээ эргэцүүлэн бодлоо. Өөр хүний санасныг шөнийн авир шивэр бороо шивнээд байна уу гэмээр өөр нэг бодол санаа Артамоновын харамсалтай гашуун бодлын цаанаас нэвт суунаглаж биеэ цагаатгахад нь саад болж байв.

	— Би ямар гэм хийсэн юм бэ? гэж Артамонов асуугаад, түүндээ хэлэх хариу үг олоогүй боловч энэ илүүц асуулт биш гэдгийг мэдэрлээ..

	Дур татах, сэтгэл түгшүүрлэх юм бүхнээс зайдуу хол суугаа тэр гэлэн минь санаа засахаар барахгүй зориг оруулах ч юм зааж өгч магад гэж Артамонов бодоод хийдийн газар дүү дээрээ очихоор үүрээр гэнэт шийдлээ. Гэвч Артамонов хос морь хөллөсөн шуудангийн тэргэнд сууж хөдөөгийн бартаат замын донсолгоонд агсагдсаар явж дөхөж очихдоо:

	«Зэлүүд газар суухад санаа амар юм даа. Гүй чи гудамжаар гүйгээд бай. Зооринд дарсан өргөст хэмх мууддаггүй харин гадаа наранд байсан нь амархан ялзардаг» гэж бодлоо.

	Ах Артамонов дүүтэйгээ уулзалгүй хэдийн дөрвөн жил болжээ. Сүүлчийн удаа Никитатай уулзахад дүү нь гунигтай цэвдгээр угтаж билээ. Бөгтөр дүү нь түүний ирсэнд сэтгэл гонсгор тавгүй ч юм шиг Петрт санагдаж билээ. Дүү нь хугжийж, дун дотроо хоргодох эмгэн хумс шиг биеэ хурааж байжээ.

	Никита ном бурхан болоод биеийнхээ тухай огт яриагүй, ах дүү төрөл саднаа ч асуугаагүй, харин сүм хийдийнхээ гачигдал мөргөлчид болон ард түмний ядуу гачуугийн тухай зэврүүн дуугаар ярьж байж билээ. Үзтэл төвөгшөөсөн бололтой дурамжхан ярьж байсан юм. Петрийг мөнгө өгье, гэхэд:

	— Надад хэрэггүй. Хамбад өргө гэж дүү нь хайнгад бөгөөд аяархан хэлж билээ.

	Никодим4 гэлэнг хийдийнхэн их хүндэтгэдэг нь ил байлаа. Асар том ясархаг данхир биетэй, үс сахалдаа баригдсан өрөөсөн чих дүлий, жанч нөмөрсөн савдаг адил хамба лам нь:

	— Никодим гэлэн манай өчүүхэн хийдийн хуврагийн ганц чимэг нь дээ гэж Петрийг сүртэй догшин хар нүдээр ширтэн харж, хэтэрхий чанга дуугаар хэлж билээ.

	Намхан толгой дээр шаргал нарсан ойгоор хүрээлүүлж шигүү мөчрийн нь бүрхүүл дор шигдэж нуугдсан хийд оройн мөргөлдөө ирцгээ гэж шингэн дуутай хонхнуудын ерийн жингэнээнээр Артамоновыг угтлаа. Хуучирч онгож үнгэгдсэн лам малгай өмссөн, хүүхдийнх шиг, жижигхэн бөгөөд илүүц гэмээр толгойтой, сургааг шиг гозгор шулуун биетэй манаач гэлэн хашааны хаалга нээж:

	— Т тав—та—й... гэж ээрэн цацаж эхэлснээ шууд

	— Морилно уу гэж шуухиран амьсгаа тавьж өгүүлэв.

	Хөх бор үүл тэнгэрийн хагасыг бүрхээж, хийдийн дээр хөдлөлгүй тогтжээ. Энэ бөөдгөрийн улмаас эргэн тойрны хамаг юм уйтгар хүргэм чийгтэй бүгчимд дарагдаад, зэс хонхнууд хэчнээн жингэнэвч энэ дүнсгэр байдлыг сандаан чадсангүй.

	Зочид буудлын ажилчин нэг гэлэн, Никитад авчирсан бэлэгтэй авдрыг тэрэгнээс буулгах гэж оролдоод чадалгүй бяцхан хар нударгаараа авдрыг тогшиж:

	— Энийг ганцаар өргөж давахгүй нээ гэж гэмшингүй хэлэв.

	Замын тоосонд дарагдан ядарсан Петр би яармаг очихгүй энэ рүү дэмий ирлээ гэж гэмшин бодсоор дүүгийнхээ суудаг интоор алимын моддын дунд аятайхан нуугдсан, цагаан өртөөг чиглэн цэцэрлэг рүү орлоо.

	Артамоновын бүх гаслант санаа бодол нь, ил гарч торолдсон үндэс бүхий ойн бартаатай замын донсолгоонд цөм хутгалдаж, бантан болж, тэр хаширгаатай уйтгар юу ч бодолгүй алмайран амрах хүслээр солигдож билээ.

	«Зад архидах сан» гэж бас бодогдлоо.

	Хагас цагариг ургасан залуухан далдуу модны дэргэдэх бандан дээр дүүгийнхээ сууж бүхийг Петр олж харлаа. Түүний өмнө нь арваад мөргөлчин, нүдэнд хоногшсон, танил зурагт байдаг хүмүүсийн байдлаар сууцгаажээ. Тэдний дотор зотон дээл өмсөж шилбээ даавуугаар боож резин шаахай угласан хар сахалтай панзчин, арилжаач тайган юм уу гэмээр бүдүүн өвгөн, үсээ уртаар ургуулж цэрэг шинель хөдрөн нөмөрсөн шанаархаг, загасных шиг дугариг нүдтэй залуу бас харагдлаа. Дремов хотын талх баригч архичин, цуугианч Мурзин гэгчээр, шүүгчийн өмнө гөлөлзөгч хулгайчийн маягаар цэв цэх зогсоод:

	— Бурхан хол гэдэг үнэн шүү гэж сөөнгөтөн хэлжээ.

	Никита хүн рүү үл харан, гишгэгдэж дагтаршсан газрыг бяцхан цагаан таягаар зуран:

	— Хүн хэчнээн доошлох дутам бурхан маань та бидний нүглийн өмхий самхай хөөгдөн биднээс төчнөөн холдоно гэж номлож байв.

	«Тайтгаруулж байна» гэж ах нь дотроо бодоод сэм инээмсэглэв.

	— Бурхан тэнгэрийн хараажаар бид дэмий ажил үйлгүй алхайн сууж сүсэглэж байна. Ажил үйлгүй шашин мөргөл юунд хэрэгтэй бил ээ? Нэг нэгэндээ туслалцах, бие биеэ хайрлах гэдэг маань ч хаа байна? Юуны төлөө бид залбирч мөргөдөг вэ? Шал дэмий юмны төлөө залбирдаг байна. Залбирах хэрэгтэй. Гэхдээ... гэснээ

	Никита толгойгоо өргөж хурмын төдий ахаа хөлөөс нь толгойд нь хүртэл ширтэн харснаа хэн хүнийг дэлсэх гэсэн шиг даагдашгүй хүнд юм өргөж байгаа мэтээр таягаа алгуурхан өргөж босоод, толгойгоо доош гудайлгаж дэргэдэх хүмүүсээ загалмайлж адислаад уншлага ерөөлийн оронд:

	— Ах минь намайгаа эргэж ирлээ гэж хэлэв. Хожгор өвгөн зэсэн шар нүдээ аягүй том болгож, Петрийг хараад гараа үзтэл зориуд хол хол даялан маягтай загалмайлан мөргөв.

	— Явцгаа. Та нарыг бурхан ивээтүгэй гэж Никита тэдэнд нэмж хэллээ.

	Тэд нь бэлчээрээс ирсэн мал шиг зүг бүр тарцгааж эхлэв. Өнөөх өвгөн хөл өвчит панзчиныг тохойгоос нь түшин дэмжихэд талх баригч Мурзин түүний нөгөө талаас нь сугадаж авлаа.

	— За сайн байна уу? Ахыгаа адислан ерөө гэж Петр хэлэв.

	Никодим гэлэн дүүгийнхээ зүг хуруу нийлүүлэн шөвийлгөн сунгасан ахынхаа гарыг номын хувцасны хэлхгэр хар ханцуй намируулсан урт гараараа зайлуулж:

	— Ирнэ гэж санасангүй гэж баяр хөөргүй аяархан дуугарав. Өргөөнийхөө зүг таягаараа зааж, урьд нь ороод өрөөсөн гараа зүрхнийхээ тус газар элгээ даран бөхийж, майжгий хөлөө солбиулан гэдэн гэдэн явлаа.

	— Чи өтөлж шүү гэж Петрийн ичингүйрэн хэлэхэд

	— Амьд яваагийн жам газар даа. Хөл минь өвддөг боллоо. Манай энд их чийгтэй шүү гэж Никита хэллээ.

	Үзвэл Никитийн бие улам ч бөгтийсөн шиг. Нурууны бөгтөр баруун мөр хоёр нь бүр дээшээ ёндойж бүх бие нь газарт улам ойртон бөгцийгөөд навтайж өргөн болсон мэт. Гэлэнгийн бие, толгойгоо тас татуулсан аалзтай төстэй болж, одоо нүд балай түнтгэнэн, хайр элс дэвссэн зөргөөр мөлхөх мэт. Харин Никодим гэлэн уйтан мөртөө цэвэр өргөөндөө орохдоо баахан өндөр том болсон ч улам аймаар муухай болсон харагджээ. Овоодой малгайгаа авахад нь, хохимой цагаан бөгөөд бараг арьсгүй гөлөн хожгор толгой нь үхсэн хүнийх шиг гялалзаж санчиг, чихний ар, шил хүзүүнээс нь бор өнгийн урт богино буурцаг үс унжжээ. Нүүр нь ч дан яс болж цайвар лавын өнгө оржээ. Нүүрийн ясанд нь мах ихэд дутагджээ. Өнгөө алдаж зөгийсөн нүд нь нүүр царайгаа гийгүүлэхээ байжээ. Нүдний харц нь ганцхан улцгар том хамрынхаа үзүүрт туссан мэт ажээ. Осгортож хатсан хоёр уруул хамар доогуур татсан зураас мэт бараантан чимээгүй хөдөлнө. Ам нь бүр том болж нүүрийг нь гүнзгий ангалаар хоёр хуваасан мэт. Дээд уруул дээрх хөгц суусан шиг хөх бор үс сахал нь нэн ч эвгүй харагдана.

	Халуун усны үйлчлэгчийн хэвтэй шалхгар дуганч залуу гэлэнд хандаж:

	— Халуун савтай цай, талх зөгийн бал гэж үгээ санаж ядсан юм шиг удаан бас юм чагнасан мэт аяархан хэлжээ.

	— Чи юутай аяархан дуугарна вэ гэхэд

	— Миний шүд үйрчихсэн гээд гэлэн ширээний арын цагаан будагтай түшлэгтэй сандалд суулаа.

	— Цөм мэнд үү?

	— Мэндээ

	— Тихон мэнд үү?

	— Мэнд. Яах гээв?

	— Над дээр ирэлгүй удлаа л даа гэлцээд дуугүй болцгоов. Никита гараа хөдөлгөж номын хувцсаа сарчигнуулах бөгөөд энэ жоомны маягийн анир Петрийн уйтгарыг улам гүнзгийрүүлэв.

	— Би чамд бэлэг авчирсан. Авдар оруул гэж хэлчих. Түүн дотор дарс бий юм сан. Энд дарс уухыг зөвшөөрдөг биз.

	Дүү нь санаа алдаж:

	— Манайх тийм ч хатуу бишээ. Харин хэцүүхэн л боллоо. Хийдэд ирдэг мөргөлчид олширсноос хойш архич нар хүртэл бий болчихлоо. Яая ч гэх вэ дээ, ууцгаагаад л байх юм. Ертөнцийн ёсоор амьсгаалж; хордуулж байх юм. Гэлэнгүүд ч гэсэн хүн л аж даа гэж хэлэв.

	— Чамд мөргөлчид их ирдэг болсон гэж дуулдсан.Үнэн үү?

	— Эндүүрлээр л тэгдэг бололтой гэж гэлэн хэлснээ, — Ирж эргэлдэх л юм. Шударга ёс, ариун явдалтныг эрэх гэж ирдэг. Яаж амьдрахыг зааж аль гэх юм. Амь зуугаад болоод л байсан. Одоо харин чадахаа байлаа. Тэсвэрлэх арга алга гэх юм гэж хэллээ.

	Гэлэнгийн үг сэтгэлийг нь түгшүүлж эхэлснийг Артамонов мэдэхтэйгээ зэрэг:

	— Даварч байгаа юм. Хамжлагат ёсыг тэсвэрлэж байснаа одоо эрх чөлөөг тэсвэрлэж чадахгүй гэнэ! Жолоо нь сулдаж л дээ гэв. Никита дуугүй болов.

	— Ноёдын эрхэнд байхдаа дэмий сэлгүүцэж тэнээд явдаггүй байлаа гэхэд

	Бөгтөр нь Артамоновыг хялам хийж ширвэснээ доошоо харжээ.

	Тогооч залуугийн халуун саванд цай чанаж, далдуу модны навчийн сайхан үнэртэй бал, хамар цоргим уур савссан халуун талх оруулж тавьтал ах дүү хоёр ярих юмаа олж ядан хоёр нэг үг солилцовч удтал дуугүй сууж, завсарлан авай. Авдрын таг онгойлгох гэж шалан дээр цайвар шар залуугийн дүйгүй оролдож байгааг анхааралтай харцгааж суулаа. Хайрцаг нээгдэхэд Петр лаазтай шинэхэн түрс, хоёр шил дарс гаргаж ширээн дээр тавилаа.

	— Портвейн! гэж Никита дарсны нэрийг уншаад, — Манай хамба энэнд дуртай. Их ухаантай хүн шүү. Их юм мэддэг хүн гэж хэлэв.

	Үүнд Петр хөдөлж:

	— Гэтэл ахын чинь мэдэх юм бага шүү гэж эгдүүтэйгээр үнэнээ хүлээв.

	— Хир хэмжээгээрээ чи ч мэднэ л дээ. Илүү юм мэдээд яах вэ? Хэрэгцээнээс илүү юм мэдэх хортой юм шүү гэж гэлэн хэлэв.

	Тэгээд болгоомжтой санаа алджээ. Түүний үгэнд, нэг л гашуун үнэн юм байх шиг Петрт санагдлаа. Нэг буланд бурхны өмнө асаасан зул, ширээн дээрх шаргал шилтэй хямд үнэтэй ламп хоёрын бүдэг гэрэлд гэлэнгийн номын хувцасны хир тоос нь гялтганаж байв. Хундагатай мадер архийг дүүгийн шунахайрч амтархан сорчихыг Петр ажиглаад:

	«Дарсны амт бас мэддэг байх нь ээ?» гэж шоолон бодлоо. Никита хундага хөнтрөх бүрдээ цав цагаан хатангир хуруугаараа талхны доторх зөөлнөөс чимхэн авч зөгийн балд дүрээд амандаа хийж яаралгүй зажлахад нь зулгаалгасан юм уу гэмээр саарал сахал нь чичгэнэн байв. Дарс гэлэнг халамцуулсны шинж мэдэгдэхгүй байсан боловч түүний дуниарсан хөх нүд цог орж, харц нь өнөөх хамрынхаа үзүүрт туссан хэвээр л аж. Дүүгийн дэргэд хөлчүү харагдахгүйг Петр хичээн ууж суухдаа:

	«Натальяг ер дурсахгүй байна шүү. Түрүүн ирэхэд ч асуугаагүй. Ер хэнийг ч асууж сурахгүй юм. Энэ бүхэн орчлонгийн явдал, харин Никита бол ариун санваартан аж даа. Ариун явдалтан гэж л хүн үүнийг эрж сурдаг юм байж» гэж бодоод Петр сахлаараа хантаазныхаа энгэрийг ууртайгаар шажигнатал үрж чихнээсээ нэг татангуут:

	— Чи энд аятайхан хоргодож дээ. Энд чинь аятайхан байна гэж хэлэв.

	— Урьд ч зүгээр л байсан юм. Харин сүүлдээ мөргөлчид олширч муу боллоо. Хүлээн авалтын олныг:

	— Хүлээн авалтууд гэнэ ээ? Шүдний эмчийнх шиг үү? гэж Петр инээмсэглэн асуулаа.

	Гэлэн хундагаа их л аригтайяа дүүргээд:

	— Үүнээс ч зэлүүд газар очиж суумаар санагдах юм гэж хэллээ. 

	— Бүр амар тайван газар уу гэж Петр нэмж хэлснээ дахин инээмсэглэв. Гэлэн нь хундагатай дарсаа

	шимээд харласан даавуу шиг хэлээр уруулаа долоогоод:

	— Зовлон түгшүүрт учирсан хүн амьтан мэдэгдэхүйц олон болжээ. Цөм сэтгэлийн зовлонгоос зугтаж нуугдацгаах гэх юм гэж хохимойн ясан толгойгоо сэжлэн хэллээ.

	— Тэгдгийг нь ч би үзээгүй шүү гэж Петр мэдсээр байж худал хэллээ. «Чи л өөрөө нуугдсан шүү дээ» гэж дүүдээ хэлэх дур нь хүрч байв.

	— Гэтэл зовлон түгшүүр хүний хойноос сүүдэр шиг дагаж явах юм... гэж гэлэн хэллээ.

	Дүүгээ Петрийн зэмлэх үг аман дээр нь аяндаа ундарч, маргахаар барахгүй түүнээ загнан бадчих дур хүсэл оргилж бас хүүгээ санаад:

	— Хүн зовлон түгшүүрлээ өөрсдөө л эрж, гачигдахыг хүсэж явдаг юм чинь... Ухаантайгаа гайхуулалгүй хувьт ажлаа хөөцөлдөж явбал санаа амар насыг элээнэ гэж хэллээ.

	Бодолдоо дарагдаж гөлийсөн дүү нь ахынхаа хэлснийг дуулаагүй бололтой үүрэглэж сууснаа гэнэт сэрсэн юм шиг булан тохой болсон биеэ гэнэт сэгсэрч билээ. Тэгэхэд хар жанч нөмрөг нь түүний биеэс усны урсгал мэт үелзэн унаж, гэлэн уруулаа мурийлгаад:

	— Сургаж зааж айлд гэж ирээд шалаад байх юм. Гэтэл би нь юу мэдэж, юугаа заах юм бэ? Би тийм цэцэн биш. Намайг тийм гэж хамба л зохиож бодсон хэрэг. Би хилс шийтгэгдсэн хүн шиг юу ч мэдэхгүй амьтан, айлд сурга гэж намайг шийтгэв. Юуны төлөө ингэж гэсгээв? гэж их л ойлгомжтой тод бөгөөд уурласан бололтой хэлэв.

	«Битүүхэн цухуйлгах нь ээ. Одоо л гомдол мэдүүлж эхлэх нь» гэж ах нь бодов.

	Хувь заяандаа гомдох шалтгаан Никитад бий гэдгийг Петр Артамонов мэдэх бөгөөд удаа дараа энд ирэхдээ дүүгээ гомдлоо хэлнэ байх гэж боддог ч байжээ. Тэгээд Петр ах нь чихээ татаж:

	— Хувь заяандаа гомдолдог хүн олон байна. Гэтэл энэ нь ямар ч нэмэргүй гэж дүүгийн юм хэлэхийг урьдаас тааж, сүрхий ухамжтай хэлэхэд, бөгтгөр дүү нь бурхны өмнө буланд бадарч байгаа зулыг ширтэн харж:

	— Тиймээ, Ер сэтгэл ханамжтай хүн үзэгдэхгүй юм  гэжээ.

	— Талийгаач эцэг маань ч тайтгаруулж бай! гэж чамд захидаг сан. Чи тэр ёсоор тайтгаруулагч бол л доо гэж ах хэлэв.

	Никита амаа дарвайтал инээвхийлж хөх бор борголжин сахлаа атгаж, түүгээрээ мишилзлээ арчих шиг болж бүрэнхий дунд үгсийн үр цацаж эхэлсэн нь Петрийг өдөөж, сонирхох аюулыг сэрэмжлэн угтах сэтгэл түүнд төрүүлж билээ.

	— Эд намайг цэцэн мэргэн гэж надад өөрт минь болоод өөр бусдад хэлдэг юм. Энэ нь хийдийн ашиг орлогыг бодож, хүн олныг нааш нь татах гэсэн хэрэг биз ээ. Харин энэ нь надад их хүнд үүрэг болжээ. Нөхөр минь энэ чинь ярвигтай чанд хэрэг ээ. Би юугаараа хүнийг тайтгаруулах юм бэ?.Тэсвэрлэж л үз гэж би хэлэх юм. Гэтэл тэсвэрлэхээс бүгдээрээ хаширдаг болсон нь ил юм. Итгэж найд гэж би тэдэнд хэлэх юм. Гэтэл юундаа ч найдах вэ? Бурхнаар хүн тайтгарахаас өнгөрчээ. Талхчин нэг хүн мөргөлд ирэх юм... 

	— Тэр чинь манай Мурзин, архичин хүн гэж ах Артамонов нэг юмыг түлхэлхийлж биеэсээ зайлуулах гэсэн бололтой хэллээ.

	— Тэр чинь бурхны зөв бурууг шүүх гээд онгирдог хүн. Түүний боддогоор бол бурхан орчлонт ертөнцийн эзэн биш болжээ. Одоо түүн шиг зоргоороо хэрцгий хүн цөөнгүй. Бас нэг сахалгүй юм яваад байдаг, харсан биз? Тэр чинь их уринт муу хүн. Дэлхий даяарын хүн амьтны дайсан шүү дээ. Тэд ирж сонжиж зовоох юм. Тийм хүмүүст юу хэлэх юм бэ? Тэд бас бачимдуулж зовоох гэж ч ирдэг байх.

	Гэлэнгийн яриа улам хөгжөөн орж байлаа. Петр үүний өмнө эргэж ирэхэд дүү гэлэнгийнхээ ямар байсныг нэхэн санавал Никита гэмт хүн шиг гэлбэлзэн анивчих нь багассан байв. Гэмтэн зэмтэнд мэдүүлэх гомдол байдаггүй учир бөгтөр дүүгийн гэм буруугаа гэмшин ухамсарлах сэтгэл нь тайвшруулж байжээ. Одоо бол харин бөгтөр гомдол гаргаж эхлээд би хилс шийтгүүлсэн гэж хэлэх шахжээ.

	«Чи намайг хилс шийтгэсэн гэж хэлэх вий» гэж айсан ах нь биеэ хамгаалах үг эрж хөмсгөө зангидан цагныхаа оосроор оролдож суулаа.

	Бөгтөр нь гомдоллох юмтай байгаадаа дотроо сэтгэл өег бололтой өгүүлрүүн:

	— Хүн гэдэг чинь улам улиглаад салахаа байж, санаа бодол нь дээгүүр болоод хэрцгий. Саявтар манайд нэг эрдэмтэн залуу ирж хагас сар хиртэй суугаад явлаа. Баахан солиотой юм уу гэмээр айж хэрдхийдэг хүн байлаа. Надад хамба хэлэхдээ «Чи түүний сэтгэл санааг энгийн байдлаараа засаж хатуужуулж үз. Түүнд тэг ингэ гэж хэлж байгаач» гэж захисан юм. Гэтэл би хүний хэлснийг тогтоохдоо муу. Тэр эрдэмтэн залуу маань шандас шөрмөсийг минь сунатал залхааж хэдэн цагаар яриад зогсдоггүй. Би нь түүний санааг байтугай ядаж үгийг нь бүрэн ойлгодоггүй юм. «Чөтгөрийг манай бие махбодын эрхшээлт эзэн гэж хүлээж болохгүй. Тэгвэл хоёр бурхныг нэг дор шүтэж Христосынхоо махбодыг доромжилсон хэрэг болно» Гэтэл бид «Христосын бие махбодыг хүрт, үхэлгүй мөнхийн эх булгийг амсагтун» гэж ариун цогцсыг амсдаг билээ. Тэр байтугай «Бурхан эвэртэй ч байг, хамаагүй харин эрхбиш нэг л байх ёстой. Өөрөөр амьдрах аргагүй» гэх мэтээр бурхан шүтээнийг доромжилдог байлаа. Намайг тэр амьтан бүр тамласан юм. Федор хамбынхаа захисан айлдсаныг би нь эрхгүй мартаж «Махбод чинь дүрс хувирал, сүнс чинь устгалт байнам» гэж би уурлан хашхирчихсан юм. Харин сүүлд хамбаас «тэнгэр бурхныг доромжилсон ямар дэмий балай юм түүнд хэлэв?» гэх намайг загнаж билээ. Ийм шүү л шүү дээ... 

	Энэ яриа Петрт инээдтэй мэт санагдаж, дүүг нь хөөрхийлөлтэй байдалд оруулснаараа их Артамоновын сэтгэлийг тайвшруулав.

	— Бурхны тухай ярихад хэцүү шүү гэж түүний хэлэхэд Никодим гэлэн зөвшөөрөн:

	— Хэцүү гэм..гэснээ бид хар ажилчин улс болохоороо энэ мэргэн ухаан биднээс дээгүүрдэх зүйл гэж аавын сургадгийг чи санаж байгаа биз? гэж нялуун атлаа гаслалтай гашуудалтай асуухад:

	— Санаж байна гэж ах нь хэллээ.

	— Намайг Федор гэлэн «ном унш» гэх юм. Би ном уншихчаа л болдог. Гэтэл надад ном судар бол холын ойн шуугиан шиг учир нь ойлгогдохгүй битүүлэг байх юм. Ном судар одоогийн байдалд тохирохоо байжээ. Одоо бурхны ном судраар дарж болшгүй санаа бодол төрдөг болжээ. Газар бүхэнд шашны элдэв бүлэглэл бий болж, хүн ном бурхныг дурдахдаа зүүдээ эсвэл архинд мангарласнаа ярьдагтайгаа адил ярьдаг боллоо. За тэр Мурзиныг аваад үзсэн ч... 

	Гэлэн портвейноос ууж талхаар даруулсныхаа дараа талхны дотор зөөлнийг үрэл болгоод ширээн дээгүүр хуруугаараа өнхрүүлж сууснаа:

	— «Хамаг гай оюун ухаанаас гарч байна. Түүнийг чөтгөр л зуумхай нохой шиг өдөөж хатгажээ. Тэр нохой юм болгонд дэмий хуцаж байна» гэж манай Федор гэлэн хэлэх юм. Энэ нь үнэн ч байж магадгүй. Харин зөвшөөрөхөд гомдолтой юм. Энд нэг эмч бий. Хөгжилтэй энгийн байдалтай хүн. Тэр бол өөрөөр боддог. Оюун гэдэг чинь юм болгоныг зугаатай тоглоом гэж энэ тэрийг сонирхож, яаж хийсэн дотроо юутайг нь харахыг оролдож явдаг хүүхэд юм шүү, тэгэхлээр сонирхсоор эвддэг нь магад шүү дээ гэдэг.

	— Чи чинь аюултай юм хэлж байх шиг байна гэж Петр хэлэв.

	Дүүгийн энэ үг Петрийн санаанд ер ороогүйгээс гадна хурц оновчтойгоороо гайхаш төрүүлэн цочоож, дахиад бас түгшүүлэн донсолгож эхэлжээ. Дүүгээ дахиад доромжлон дарлах хүсэл Петрт төрөгдсөн боловч «гэлэн маань согтчихож» гэж сэтгэлээ тайтгаруулах гэж оролдов.

	Өргөөн дотор бүгчим болж, нүүрс хийгээд зулын тос хоёрын эхүүн үнэр ханхалж, Петрийн санааг гашилгав. Дөрвөлжин хэлбэртэй жижигхэн хар гэгээвч дээр нэг ургамлын навч, төмөр юм шиг огт хөдлөхгүй сэрвийн аж. Аалзтай адил биетэй дүү нь шүлсэн тороо зогсолтгүй татан аяархан дүнгэр дүнгэр өгүүлнэ.

	Ер санаа бүхэн, ялангуяа энгийн санаа бодол тун аюултай. Тихоныг аваад үз л дээ.

	— Бараг тэнэг амьтан шүү дээ.

	— Үгүй, тэгж ярихгүй. Тихон тун сүрхий ухаантай хүн. Анхлаад би түүнтэй ярихаас бэрхшээдэг байсан. Ярих сан гэвч зүрх алддаг сан. Харин эцгийг талийсны дараа Тихон намайг айхавтар биедээ татсан шүү. Ах чи эцэгтээ над шиг хайртай байгаагүй шүү дээ. Гайтай энэ үхэл дайрахад Алексей та хоёр төдий л их гомдож гашуудсангүй. Гэтэл Тихон их гашуудаж гомдсон юм. Тэгэхэд би тэр гэлэнмаагийн тэнэглэлд уурлаагүй, бурханд уурласан юм. Ганцхан Тихон л үүнийг дорхноо ажиглаж мэдсэн юм даа. Тэгэхэд Тихон «шумуул идээд амьд явна харин хүн...” гэж хэлж билээ.

	— Чи дэмийрч байна. Хэтэрхий уучихжээ. Юуны чинь гэлэнмаа вэ? гэж Петр дүүгийнхээ үгийг хэрцгийгээр таслан асуулаа.

	Гэтэл Никита шулуухан зүтгэж үгээ үргэлжлүүллээ.

	— Тихон хэлэхдээ хэрэв ертөнцийн эзэн бурхан юм бол тариалан хүн хоёрт ашигтай цагт л бороо оруулах учиртай.

	— Түймрийг тэр болгон хүн тавьдаггүй. Аянгаас ойд түймэр гардаг ч бий. Каин яах гэж нүгэл хийж биднийг үхэл мөхөлд унагасан бэ? Бөгтгөр, сохор доголонгийн зэрэг дутуу тахир хүмүүс бурханд ямар хэрэгтэй юм бэ? гэлээ.

	«Уухай мөн дөө» гэж Петр бодоод сахал дороо үл мэдэгдэм мишилзэв. Миний дүү төрөл садандаа биш бурханд гомдоллож байгаа нь яамай гэж Петр санаа амарлаа.

	— Каиныг учрыг ойлгоход хэцүү гэдгээр Тихон намайг сайн гинжилж чадсан юм. Эцгийг нас барснаас хойш надад санагдах болсон юм. Энэ сэтгэл хийдэд суувал дарагдана байх гэсэн чинь үгүй шүү. Би одоо ч үүнийг л бодож суудаг.

	— Чи үүнээ урьд хэлдэггүй байсан... 

	— Бүгдийг нэг мөсөн хэлж яаж барах вэ. Би ч насаараа дуугүй явж ч мэдэх л байсан. Гэтэл мөргөлчид саад болоод байна. Сэтгэл зовоод амар сууж болохгүй юм. Миний үгэнд Тихоны хэлдэг юм гарчихвал аюултайяа! Би түүнд дургүй байж магадгүй. Гэхдээ тэр чинь их ухаантай хүн шүү. Тихон бас чамайг ч боддог... Чиний тухай тэр ярихдаа «Энэ хүн хүүхдийнхээ л төлөө насаараа зүтгэлээ. Гэтэл хүүхдүүд нь түүнд хөндий өслөө» гэдэг юм.

	— За бас юу бил ээ? Тэр чинь юугаа мэдэх юм бэ? гэж Петр ууртай асуулаа.

	— Мэднэ шүү. Үйлдвэр худалдааны ажил чинь цөм мэх гох юм гэдэг... 

	— Би дуулсан... Тэр тэнэгийг хөөж зайлуулах хэрэгтэй. Гэтэл манайхны гэр бүлийн явдлыг андахгүй гайхал байгаа юм даа гэж Петр хэлэхдээ Никитаг боож үхэх гогцооноос Тихоны салгаж авсан тэр хэцүү ярвигтай шөнийг дүүдээ битүүхэн сануулах гэж хэлсэн боловч Никоновын хүүхдийг бас санаж хэлжээ. Түүний энэ битүүлэг дохиог гэлэн ойлголгүй, хундагаа амандаа аваачиж хэлээ дүрээд уруулаа долоож,

	— Тихоныг ч бас хэн нэг нь гомдоосон байхаа. Тихон хоосорч сүйдсэн хүн шиг бүхнээс буруулан холджээ гэж ширүүн яриагаа үргэлжлүүллээ. Гэлэнг энэ бодлоос салгах нь чухал болжээ.

	— Чи чинь ингэхэд одоо бурханд шүтдэгээ ч байгаа юу даа? гэж дүүгээ эгдүүтэй ёжлохыг бодож Петр асуусан боловч тийм хорсголтой болж өгсөнгүйд гайхаж билээ. Гэлэн хариулалгүй байзнаснаа:

	— Хэн ямар хүн нь шүтлэгтэйгээ байгааг мэдэхэд хэцүү болжээ. Бүгдээрээ юм бодох нь их болж, харин шүтэж биширч байгаа нь мэдэгдэхгүй юм. Хэрэв шүтдэг л юм бол бодсоны ч хэрэг алга. Эвэртэй бурхан гэж ярьдаг өнөөх хүн... 

	— За боль доо гэж Петр дүүдээ зөвлөснөө эргэж хараад —энэ бүхэн чинь хийх юмгүй, уйтгарлаж байгаагаас болжээ. Цөмд нь төмөр буулга зүүх юм сан гэв.

	— Үгүй, хоёр юманд зэрэг шүтэж тун болохгүй гэж гэлэн Никодим эрс зүтгэв.

	Гонхонд хонхнууд хоёр дахь удаагаа дуугарч, жигдхэн цохилтын чимээ нь хар шилэнд өртөж доргиулна.

	— Чи мөргөлд очих уу? гэж Петрийн асуухад

	— Очихгүй. Хөл өвдөөд зогсож болохгүй юм.

	— Энд биднийхээ төлөө залбирдаг уу даа? гэж Петрийн асуухад гэлэн хариу дуугарсангүй.

	— За би ч унтвал зүгээр юм сан. Замдаа ядарчихлаа гэж Петр хэллээ.

	Никита дуугаралгүй урт гараараа зөөлөн сандлын хажуугийн түшлэгээс барьж булан тохой болсон биеэ болгоомжтойёо өндийж:

	— Митяа! Митрий чи байна уу? гэж дуудаад дахин сууснаа: 

	— Уучлаарай. Зарлагаа зочид буудлын газар унтуулахаар явуулснаа би мартчихаж. Чамтай чөлөөтэй ярилцах сан гэж түүнийг зориуд явуулсан юм. Эд нар чинь бүгдээрээ хов хошуу зөөдөг улс. Ховч нар гэж гэмших мэт хэлжээ.

	Зочид буудалд очих замыг Никита хэрэггүй олон үгээр нуршин ахдаа зааж өгөв. Петр шиврээ хүйтэн бороотой энэ харанхуй шөнө гадаа гарахдаа:

	«Энэ чалчаа амьтан чинь намайг гаргах дургүй байв уу?» гэж бодлоо.

	Дараагийн хурамд хөл алдан ойчиж мэдэх гүнзгий жалгын эрмэгээр явж байх шиг санагдаж Артамоновт хэвшил болсон айдас нь хөдлөөд ингэж унахаас болгоомжлон гараа урагш нь сунгаж, харанхуй шөнийн усан тоос борооны дуслыг хуруугаараа тэмтэрсээр, дэнлүүний тослог шар гэрлээс хараагаа салгалгүй алсыг ширтсээр алхаа гишгээгээ түргэтгэв.

	«Үгүй, энэ бүхэн надад ямар ч нэмэргүй. Маргааш явж үзье. Хэрэг алга. Юу болсон бил ээ? Илья эргэж ирэх болов уу. Үгүй эрс шийдэмгий л амьдрах нь чухал юм даа. Алексейн яаж наргидгийг харахгүй юу? Тэр чинь намайгаа ч дөнгөчих амьтан байгаа юм» гэж Артамонов бодож бүдчин явж байв.

	Никита, Тихон хоёрын тухай бодох хүсэл Артамоновт байсангүй, иймд Алексейн тухай л албан хүчээр бодлоо. Тэгэхдээ зочид буудлын өрөөний хатуу орон дээр хэвтсэн хойноо гэлэн, хашааны ажилчин хоёрын тухай сэтгэл дарангуйлсан бодолд дахин автагдлаа. Тихон гэдэг чинь чухам ямар хүн бэ? Юм болгонд түүний нөлөө сүүдэр туссан байх юм. Тихоны үг хөвгүүний нь гэнэн тэнэг ярианд сонсогддог болсноор үл барам, дүү ч ялгаагүй, санаа бодлын илбэд автагджээ гэж Артамонов бодов. «Тайтгаруулагч ч гэж дээ! Чамайг бодвол энгийн мужаан Серафим хүнийг ёстой тайтгаруулж чаддаг шүү» гэж дүүгийнхээ тухай бодлоо.

	Нойр нь хулжжээ. Шумуул хазаж, хана туурганы цаана гурван хүний дуу дүнгэр дүнгэр сонсогдоно. Магадалбал талх баригч Мурзин, өнөөх хөл өвчтэй панзчин, тайган хүний царайтай бүдүүн өвгөн гурав байлтай.

	«Архидаж суугаа даг шүү». гэж Петрт бодогджээ. Хийдийн манаач ширмэн харангаа үе үе цохиж байв. Сүмийн хонх хожимдохоос айсан мэт хангинаж өглөөний мөргөлийн дохио өгч билээ. Петр хонхнуудын дүнгэнээн дунд зүүрмэглэн унтжээ.

	Дүү нь өчигдөр ахын ирэхэд цэцэрлэгт суусантайгаа адил ахыгаа хөлөөс толгойд нь хүртэл мөн хөндлөөш нь эгдүүтэй муухай хялалзан гөлөлзөн харсаар орж ирлээ.

	Ах Артамонов нь яаран нүүр гараа угааж хувцаслаад ойрын өртөөнд хүргэж өгөх морь олж ир гэж зарлагад нь тушаав.

	Ахын ингэж ярьсанд гэлэн эс гайхсан авч:

	— Чамайг энд хэд хононо гэж би санасан шүү. Чи юундаа яарав? гэж асуухад:

	— Хойшоо ажил болохгүй гэжээ.

	— Хоёулаа сууж цай уулаа. Дүүгээс юу асуух билээ гэж Петр бодож ядаад гэнэт санаж:

	— Ингэхэд чи чинь эндээс зайлах гээ юу? гэв.

	— Тэгэх гэсэн юм. Харин тавихгүй дэг ээ. 

	— Яагаад тэр вэ?

	— Бодвол эд нарт би ашиг олзтой тустай юм байлгүй дээ.

	— За тийм байж. Тэгээд чи хаашаа явах гээ вэ?

	— Бадар барих ч магадгүй дээ

	— Хөл өвчтэй байж уу?

	— Хөлгүй нь ч мөлхдөг шүү дээ.

	— Нээрэн ч тийм, мөлхдөг дөө гэж Петр зөвшөөрлөө. Хоёулаа баахан дуугүй сууснаа Никита:

	— Тихонд мэнд хүргээрэй гэлээ.

	— Өөр хэнд хүргэх вэ?

	— Бүгдэд нь.

	— За за. Алексейн ямар байгааг чи яагаад асуухгүй байна?

	— Юуг нь асуух вэ? Түүний аминдаа арчаатайг би мэдэх юм чинь. Удахгүй би эндээс зайлах ч магадгүй

	— Өвөл явж чадахгүй биз

	— Яагаад? Өвөл ч хамаагүй явдаг шүү дээ.

	— Нээрэн ч явдаг даа гэж Петр дахин зөвшөөрөөд дүүгээ, — Мөнгө авах уу? гэлээ.

	— Өгвөл ч өг дөө. Тээрмийн засварт хэрэгтэй болно. Хамба дээр чи орохгүй юу?

	— Завдахгүй нь. Унаа ирчихлээ.

	Ах дүү хоёр салах ёс хийж тэврэлдлээ. Никитаг тэврэхэд эвгүй байв. Гэлэнгийн баруун гар номын хувцсандаа ороолдоод гарч өгөхгүй болохоор ахаа загалмайлан адисалж чадсангүй. Энэ чинь гараа зориуд ингэх шиг боллоо гэж Петр боджээ. Никита төвгөр өвчүүгээрээ ахын гэдэс гүзээнд чанга тулж:

	— Өчигдөр би болох болохгүй илүү юм хэлчихсэн бол уучлаарай гэж бүдэг хоолойгоор хэллээ.

	— За тэр яах вэ. Бид ах дүү хоёр биш үү.

	— Шөнө элдэв юм санаанд орох юм.

	— Тийм ээ, Тийм. За баяртай... 

	Петр хийдийн хашаанаас гараад эргэж харвал зочид буудлын ханын дэргэд дүү нь хөшөө чулуу шиг хөдлөлгүй зогсож байв.

	— Баяртай гэж Петр малгайгаа авч аман дотроо бувтнаад цаашаа явлаа.

	Толгой дээр нь шивэр бороо давс шиг бурзайн тогтлоо. Нарсан модны дундуур явахад шивэр бороонд нарсны шилмүүс нь шил мэтээр шижигнэхээс өөр ой дотор чимээ аниргүй байлаа. Хачин халцгай чихтэй зээрд морины жолоо барьж, урьдах өндөр суудал дээр суусан хөтөч гэлэн тэрэгний донслоход овхгонон явав.

	«Юу гэж ярилцдаг гэнэ ээ! Бурхан бороогоо цаг бусаар оруулдаг гэнэ үү. Энэ бол муу санаа, өшөө атаархал, эрэмдэг зэрэмдгээс гарч байгаа үг. Бас залхуугийн ч явдал. Санаа тавих юм алга, санаа тавих юмгүй хүн золбин нохойтой л адил» гэж Петр бодож явлаа.

	Артамонов бөгцийн ийш тийш эргэж харвал бороо үнэхээр тохиромжгүй цагаар орж байх тул бүүдгэр тэнгэрийн бараан үүл шиг хөгжилгүй бодол Петрийг бүрхэж билээ. Түүнээс ангижрахын тулд буудал бүхэн дээр архи ууж явав.

	Үдэш алсад утаат хот харагдах үес уухилсан галт тэрэг зам хааж, исгэрэн шүгэлдэж, уур хий тавиад газарт шигдэх адил орж хагас дугариг нүхээр шургаж оров.

	 

	АРТАМОНОВЫНХНЫ АЖ ТӨРӨЛ - 3 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Хэвлэлтэд 1964 оны 8-р сарын 11-ний өдөр

	 

	Хэвлэсэн тоо 15 000. 

	 

	Цаасны хэмжээ 84X108 1/32.

	Хэв. хуудас 10,2 

	Хэв. нэгж хуудас 16,4

	 

	А—18817 

	Үнэ 4 тө 50 мө 

Заметки

		[←1]
	 Жийд — Еврей үндэстнийг доромжилсон нэр




	[←2]
	 Хиам (ЦБ) 




	[←3]
	 Каин — христосын шашны номд гардаг ах дүүгийнхээ амь хорлосон жигшүүрт ялтны нэр




	[←4]
	 Никитагийн сахилын хүндэтгэл нэр

